
        
            
                
            
        

    
	ГЕОРГИЙ МАРТЫНОВ

	 

	КАЛЛИСТО ГАРАГ - 4

	(шинжлэх ухааны зөгнөлт роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДӨРӨВДҮГЭЭР ХЭСЭГ : КАЛЛИСТОЧУУД

	 

	Манайтай айл зэргэлдээ тэртээд

	Манайх шиг амьдрал үхэлтэй амраглал энэрэлтэй

	Манайх шиг өөр ертөнцүүд байгааг

	Тоо томшгүй од гэрэл юугаан цацруулан

	Толилуулан мэдэгдэж байгаа болохоор

	Хамгийг харанхуйлагч шөнө чи нуугаад яах вэ...»

	 

	В. Брюсов

Автоматаар үүсгэсэн тайлбар]

	 


Нэгдүгээр бүлэг

	КАЛЛИСТО

	Улаан ягаан өвстэй уудам талын агаар Рельосын нүд сохлом хурц бөгөөд халуу шатаан төөнөсөн илч туяанд нэвт халсан байв. Бөртийх ч үүлгүй тэнгэрт шаргал туяа татаж, байшингуудын цагаан ханууд Рельосын цагаан гэрлийг дэлхийн хүний нүд харахын аргагүй цацруулан ойлгож халуу шатна. Харин каллисто хүний гэрэл бага нэвтрүүлэхэд зохицсон жартгар зууван нүд энэ байдалд нэгэнт дассан ажээ. 

	Байшингийн цаана зах хязгааргүй их далай цэнхэртэн цэлийж, өчүүхэн ч салхигүйд түүний ус цутгачихсан юм шиг мэлтийн асар том толь лугаа адил харагдана. 

	Улаан чулуугаар барьсан эргийн зогсоолын бүр дэргэд эргээс холгүй газар нэг хөлөг онгоц зогсоно. Мөнгөлөг цагаан өнгөөр будсан урт нарийхан тэр онгоц дээрээ тунгалаг эдээр хийсэн бүрхүүлтэй бөгөөд бүрхүүлийн дор ямар нэгэн юмгүй нүцгэн тавцан харагдана. Хөлөг онгоц дээр бие нь нэвт харагдсан хэдэн каллисто хүн дээшээ ширтэн харж зогсоно. 

	Тохиромжийг нь бодож яг нэг нэгэн дотор нь оруулан барьсан асар том цагариган байшингийн хаалганы дэргэд зогсож байгсдын хараа бас л тэнгэр өөд чиглэсэн байв. Энэ бьеньета станцад орох гантиг шиг юмаар хийсэн их өргөн гулдан хаалганы дээд хоёр талд нь гурав гурван бүгд зургаан хүний дүртэй хоёр уран цоолбор байсныг харахад алс холын Мьеньи рүү ниссэн одны онгоцны багийнхан болох нь илэрхий. Зүүн талын хүмүүс дотроос Диегоний ширүүн царай ялгаран харагдаж байхад баруун талд нь хөлөг онгоцны ахлах инженер Мьеньоний тайван царайг тун чадмаг дүрслэн гаргажээ. 

	Хар чулуугаар тун чадмаг сийлсэн энэ хоёр цоолборын зургаан хүний дүрийг харахад хариугүй газраас дээш нисэн одохоор тэмүүлэн байгаа юм шиг. 

	Хоёр талын цоолборын дээр их өндөрт урт тунгалаг сумны үзүүрт хоёр цагаан бөмбөрцөг тогтоосон нь өдрийн хурц гэрэлд ч гэсэн дотор талаасаа бүдэгхэн гэрэлтэй харагдах ажээ. Огторгуйн эрхсийн билэг тэмдэг болсон энэ хоёр бөмбөрцөг өөд л Диегонь болон түүний нөхөд тэмүүлэн байгаа юм санжээ. 

	Станцын барилга дан мөртөө маш өндөр, том том цонх нь жааз ч үгүй шил ч үгүй бөгөөд гулдан хаалганы хоёр цоолбор хавтгай дээврийн доод захын угалзан хээтэй нарийн торноос өөр гоёж чимсэн зүйлгүй ажээ. 

	Энэ цагариган барилга Рельосын туяанд болор лугаа адил гялтганах нь үлгэрийн юм шиг санагдана. Гулдан хаалганы дэргэд нүүрэнд нь атираа сууж үсэнд нь буурал орсон, настай зургаан каллисто хүн зогсож байсны нэгний нь үс арай буурал суугаагүй хүн байв. Тэдний тав нь цаначны өмд шиг өмд, янз бүрийн өнгөтэй тунгалаг цамц өмсөж, маш хөнгөн хувцасласан, бүдүүн гартаа таяг тулсан нэг өндөр өвгөн үстэй захтай зузаан даавуун хувцас өмсжээ. 

	Тэр зургаан хүн хурц гэрэл цацарсан тэнгэр өөд ширтэн зогсоно. 

	Зах хязгааргүй огторгуй тэр аяараа улайсан халуу шатан шаргалтана. Огторгуйн уудамд цав цагаан бөмбөрцөг болон мэлтэлзсэн Рельосын халуун илч ширэм хайлдаг зуухны ам шиг нүүр лүү цоргино. Газар, агаар, өвс ургамал, байшингийн хана туурга тэргүүтэн цөмөөрөө халуу шатан төөнөх авч каллисто хүмүүс тоосон шинжгүй ажээ. Өндөр өвгөн дэргэдээ зогсож байсан хүн рүү толгойгоо эргүүлж:

	— Хэрэв Диегоний тооцоо зөв байсан бол одны онгоц харагдах цаг нэгэнт боллоо гэж хэллээ. 

	— Түүний тооцоо хаанаас алдана гэж дээ хэмээн өвгөн инээмсэглэв. 

	— Эцгээ алдах ёсгүй гэж та бодож байна уу?

	— Женьсиньг та алдсан байж магадгүй гэж бодож байна уу? гэж Вьег Диегонь эргүүлэн асуугаад, —Манай аав цаг ямагт яг таг хэлдэг хүн. Тэр ирэх хугацаагаа тодорхой тогтоон хэлсэн бол тэр цагтаа ирнэ гэлээ.

	Вьег Диегонь гэнэт урагшаа тэмүүлэн заагаад:

	— Тэр гараад ирлээ! гэв. 

	Энэ үй олон гялалзсан цэгээр дүүрсэн тэнгэрт тэр юу олж харж чадах билээ дээ?.. 

	Гэтэл тэр ганцаар ямар нэгэн юм олж харснаа

	— Тэр тэр! гэж баяр хөөр болсон олон дуу гарав. 

	Бүр алс хол, тэнгэрийн хаяанд нисэн айсуй од хоорондын хөлөг онгоц хурц од лугаа адил гялалзан харагдана.

	Станцын байшингийн дээвэр дээр хөл хөдөлгөөн болж хэдэн каллисто хүн жижиг багажийн дэргэд яаран бөөгнөрөв. 

	— Та нар бэлэн болов уу? гэж Женьсиньг тэдэн рүү хашхирахад

	— Бэлээн! гэж хариулцгаав. 

	Аварга том бөмбөрцөг алгуур ойртон ирлээ. Дэлхий дээр бол сайн харагдаж байсан хөлөг онгоцны цэнхэрдүү туяа Рельосын цагаан гэрэлд харагдахгүй болж толь шиг цагаан өнгөөр гялалзана.

	 

	[image: зурах, clipart, шугам зураг-г агуулсан зураг

Автоматаар үүсгэсэн тайлбар]

	 

	— Арван нэгэн жилийн өмнө арван хоёр баатар, каллистогоос нисэн одох үед тэдний амжилт олно гэдэгт цөөн хүн итгэж байсан бол одоо тэд эргэн ирлээ. Тэгэхдээ гавьяа байгуулан эргэж ирлээ. Одоо бид манай гарагийн түүхийн хамгийн гайхамшигт үйлсийн нэгтэй золгож байна гэж Женьсиньг хэллээ.

	 

	... ... ...

	 

	Одны онгоц доошлов. 

	Тэгээд цагаан бөмбөрцөг газардаж таг чиг дүнсийн ургаа юм шиг болов.

	— Тэд арван нэгэн жилийн өмнө хөлөг онгоц зогсож байсан яг тэр газар буулаа гэж Вьег Диегонь хэллээ. 

	Одны жуулчид кетьо гараг дээр тавин хоног биш харин дэлхийн гурван сар болжээ. 

	Каллисто гарагийг бодвол Рельосоос найман жаваа (наян сая) километр хол байгаа энэ гараг дээр байж байхдаа Широков каллисто эрдэмтдийн болгоомжийг ихэд үнэлэн үзэж байв. Широков Синяевын аль алины нь бие эхний долоон хоногт тун муу байв. Каллистог бодвол Рельос—Сириусийн илч энэ гарагт хүч султай хэдий боловч дэлхийн бөмбөрцгийн умарт бүсийн уур амьсгалд дассан хүмүүст бас л их халуун байлаа. Одны онгоц гарагийн бүслүүрт биш харин дундад өргөргийн бүсэд буусан байсан авч үдийн үед агаарын халуун цельсийн жаран градус хүрнэ. 

	Синьг, Гесьянь хоёр каллистогийн эрдэмтэдтэй холбоо барьж кетьод хэд хэдэн бьеньет станц байсан байнга зөвлөгөө аван дэлхийн хүмүүсийг каллистогийн «наранд» аажим дасгахаар нарийн чанд боловсруулан дасгал хийлгэж байв. Тавин өдрийн дасгал бас л багадсан учир хөлөг онгоцны багийнхан кетьод бас дахин нэг сар суухаар болжээ. 

	Широков Синяев хоёр энэ уйтгартай дасгал дуусах хугацааг тэсэж ядан хүлээж суухдаа эмч нарын зааврыг ширхэгчлэн биелүүлж байв. Бид хоёроос болж энэ нөхөд зовж байна гэсэн бодол сэтгэл амраахгүй байлаа. Дасгалын хугацааг багасгаж өгөхийг Синьгээс гуйхад:

	— Аюултай юм хийж болохгүй, та нар каллистод ингээд очих гэхэд тэр дороо тэндээс явах хэрэгтэй болно гэв. 

	Харин Гесьяниас ингэж гуйхад хариу юм хэлэхгүй хөмсгөө зангидна. Ямар нэгэн юм түүний санаанд тохирохгүй байна. Ямар нэгэн юманд санаа зовж байна гэсэн бодол төрнө. 

	Широков дотно нөхөрлөж эхэлсэн энэ залуу каллистогоос ямар юм санааг нь зовоогоод байгааг нэг өдөр асуухад:

	— Ганц миний санаа зовж байгаа юм биш, Синьгийн санаа бас л зовж байгаа, гэхдээ тэр, тэр байдлаа сайн нууж чадах юм даа, та хоёрын биеийн байдал бидний санаа зовоогоод байна. Тийм байгаа биз. Рельос Мьеньи хоёрын хооронд зөвхөн халууны ялгаа байгаа юм биш байна. Бид танай нарны талаар тун бага мэдлэгтэй байгаа нь харамсалтай гэж хариулжээ. 

	— Та нар Синяевтэй ярилцахгүй юу. Тэр Мьенийг сайн мэднэ гэж Широков хэлэв. 

	— Одоо ярилцаад нэмэргүй. Заавал зайлшгүй ингэж асууж ярилцах болно. Тэгэхдээ энэ биш каллистод Рельосын онцлогийг мэддэг бөгөөд Рельос Мьеньи хоёрын хооронд ямар ялгаа байгааг мэдэж чадах одон орны судлалч хэрэгтэй гэлээ.

	— Манай энд Вьеньянь байна шүү дээ. 

	— Шинжлэх ухаан нэгэн хэвдээ байгаад байдаггүй юм. Синьг анагаах ухаанд арван нэгэн жилээр хоцорсны яг нэгэн адил Вьеньянь арван нэгэн жилээр хоцорчээ. Тэд үүнийгээ өөрсдөө мэдэж байна. Та хоёрыг дасгалгүйгээр каллистод очуулна гэсэн үү. Ямар ч гэсэн та нарын нислэгийг үр ашиггүй болгож огтхон болохгүй. Та нар каллистод очихдоо л очно шүү дээ. 

	— Бид хоёр туршаад үзэхээс айхгүй байна. 

	— Бид ч тийм. Ингээд үзэхэд шинжлэх ухаанд ашигтай нь ашигтай. Гэхдээ аюулыг аль болохоор бага болгох ёстой. 

	Энд байх гурван сар хүмүүс, каллисточуудын аль алинд тун уйтгартай санагдана. 

	Очих газар каллисто гараг тун ойрхон санагдана. Каллисто гараг үдэш оройн цагаан тэнгэрийн хаяанд гялалзан харагдаж баярлах гуних сэтгэл төрүүлэн даллах ажээ. Цаг гэж ч өнгөрөхгүй байлаа! Гурван сарыг бараг одны онгоцноосоо салахгүй өнгөрүүлжээ. Сетито гарагийн аварга том кетьр араатан Гисельи хоёр кетьо гарагийн зэрлэг хүмүүсээс аюул багатай байна. 

	— Тэд цөмөөрөө мьеньк1 иддэг. Тэднийг энэ заншлаас нь салгахад их хугацаа хэрэгтэй гэж Диегонь нэг өдөр хэлэхэд Широков:

	— Каллисто хүмүүсээс махчинд идүүлсэн явдал бий юу гэхэд

	— Тийм ээ, идүүлж байсан гэж Диегонь дурамжхан хариуллаа. 

	— Каллисточууд ямар арга хэмжээ авсан бэ?

	— Болгоомжлох болсон. 

	Каллисточууд хэзээ нэгэн цагт нэг ч удаа зэвсэг хэрэглэж байгаагүй гэдэг нь бидний ярианаас тодорхой боллоо. Каллисточууд кетьогийн хүмүүсийг өөрсөдтэйгөө нэгэн адил хүмүүс хэмээн үзэж амьжиргааны нэн чухал зүйлсийг тодорхой хэмжээгээр өгч дэмжин нэгтгэх замаар нөхөрсөг харилцаа тогтоох гэж тэвчээртэй шаргуу оролдож иржээ. Каллисточууд кетьо гарагт ирээд төдий удаагүй байгаа болохоор үр дүн тодорхой мэдэгдээгүй байгаа хэдий боловч эрт орой хэзээ нэгэн цагт үр шимээ өгөх нь гарцаагүй. Каллисточууд ийм нарийн төвөгтэй юманд яарвал сайн юм болохгүй гэж үзсэн учраас кетьогийн хүмүүсийг иргэншүүлэх төлөвлөгөөг олон жилийн хугацаатай зохиосон боловч каллисточуудын туслалцаагүйгээр хүрэх хугацааг бодвол өчүүхэн хугацаа юм аа!

	— Бид тэдний сэтгэлийг бүрэн олсон үед нөхөрсөг харилцаа тогтож ажил үйлс маань улам ч түргэснэ гэж Гесьянь хэллээ. 

	Широков Синяев хоёр кетьогийн хүмүүсийг хэд хэдэн удаа харжээ. Тэд зуу буюу хоёр зуугаараа бөөн бөөнөөрөө ирж бэлгээ авах гэсэн байртай бөмбөрцөгт ойртон ирдэг байв. Тэд хөлөг онгоцныхон ямар ч хор шаргүй гэдгийг нэгэнт мэдсэн болохоор онгоцноос огтхон ч айдаггүй ажээ. 

	Тэрхүү нутгийн хүмүүсийн горьдлогыг таслахгүй гэсэн Диегонь аян замын хэрэгцээнээс илүү гарсан хүнс голлосон хэдэн тонн янз бүрийн зүйлсийг тэдэнд өгөхийг тушаалаа. 

	Кетьогийн хүмүүс тэрхүү хаяж өгсөн юмс руу хэчнээн шунахай дайрч зодоон нүдээн хийж байгааг Широков Синяев хоёр харжээ. 

	Кетьогийн хүмүүс каллисточуудтай нуруу, тэр ч байтугай нүүрийн төрхөөрөө хүртэл тун адилхан ажээ. Гагцхүү хүчтэй дурангаар харахад нарийхан хөнхөр духтай, урт гонзгой боловч каллисто хүнийх шиг их жартгар зууван биш нүдний нь харц муухай ажээ. Нутгийн хүмүүст төмрөөр хийсэн зэр зэвсэг огт байхгүйг Синяев ажиглажээ. 

	— Бид тэдэнд төмөр зэвсэг өгдөггүй юм. Өгөх юм гэхэд нэг нэгээ алахаас өөр ашиг өгөхгүй. Тэд чулуу, бороохойгоор зэвсэглэнэ. Ийм зэвсэгтэй мөртөө нэг нэгээ алах нь их байгаа юм гэж Гесьянь тайлбарлан ярив. 

	— Харин араатан!

	— Одоо Кетьонд том араатан байхгүй бид цөмийг нь устгаж орхисон харин жижгийн нь тэд энэ зэвсгээрээ дөнгөөд байдаг юм. Тэд чулуугаар цохих, шидэхдээ тун сайн. Энэ үгийн үнэн зөв болохыг Широков өөрөө биеэрээ амсаж итгэжээ. Хөлөг онгоцны багийнхан онгоцны оройн тавцан дээрээс кетьогийнхнийг харжээ. Кетьогийнхон Широков Синяев хоёрыг анхлан гараад ирэхэд бужигналдан шуугилдан, ижил дасал болсон каллисточуудаас шал өөр хачин цагаан хүмүүс рүү зааж юм хашхиран хөл үймээн болжээ. 

	Тэгээд нэг өдөр Широков Синяев хоёулхнаа хөлөг онгоцны оройн тавцан дээр зогсон онгоц руу ирсэн нутгийн бөөн хүмүүсийг харж байтал тэр хоёр луу гэнэт халдан дайрчээ. 

	Чухамхүү ямар шалтгаанаас болж ийнхүү халдан дайрсан бол? Үүний учрыг хүмүүс, каллисточуудын аль алин нь олж чадсангүй. 

	Энэ үе хүртэл кетьогийнхон номхон тайван байдаг байжээ. Цагаан хүмүүс тэдэнд ямар нэгэн шалтгаанаас дайсан болон харагдаж байсан боловч каллисточууд үргэлж цуг байдаг байсан болохоор биеэ бариад байсан ч байж болох юм. Тэгтэл хачин амьтад хоёулхнаа байгааг хармагцаа дайрсан байж мэднэ. 

	Бөмбөрцгийн оройд чулуу мөндөр мэт асгаран буужээ. Зангидсан гарын хэртэй чулууг тийм их өндөрт шидэж байгаа нь асар их хүчтэйн гэрч байлаа. 

	Нэгэн багахан чулуу Широковын духанд тусаж шалба цохиж Петр Аркадевичийн нүүр тэр дороо улаан халзан болжээ. 

	— Дотогшоо оръё! гэж Синяев хашхирав. 

	Тэр Широковыг тас тэврэн авч өргөх машин руу гүйв. Синяев өөр дээр нь хэд хэдэн чулуу туссан боловч ямар нэгэн хор хүрсэнгүй. 

	Синьг, Гесьянь хоёр Широковыг тэр дороо оронд нь хэвтүүлжээ. Түүний шарх үл ялих юм байсан боловч, онгоцны багийнхан сандарчээ. 

	Широковын хөх инээд хүрэх авч аргагүйн эрхэнд хоёр өдөр хэвтсэн байна. Түүний толгойн дэргэд каллисточууд хүнд өвчтөн сахиж байгаа юм шиг ээлжлэн жижүүрлэн сууна. 

	Гесьянь Синьг хоёрын хүнд шархадсан гэж бодсон энэ явдлын үед Широковт нэгэн дурсгалт явдал тохиолджээ. 

	Тэр шөнө дунд сэрээд нүдээ нээхэд нь Дьеньи дэргэд нь сууж байжээ. Дьеньи жижүүрээ хийж Широковын орны зүгээс маш сайн халхлагдсан жижиг гэрэлтэгч үрлийн гэрэлд ном уншин сууна. Дотроо эрчим хүч бүхий ийм чийдэнг Широков сайн мэддэг байсан бөгөөд зам зуураа сайн дассан юм байжээ. 

	Охины гарт байгаа ном дэлхийнхтэй адилхан байгаа болохоороо Широковт ижил дасал болсон дэлхийн аль нэгэн эмнэлгийн жирийн байдлыг санагдууллаа. Широков каллисточуудын хар царай, ер бишийн төрхөд аль түрүүн нэгэнт дассан байжээ. 

	Дьеньи Широковын хөдлөхийг сонссон бололтой эргэн харахад Широков унтаж байгаа дүр үзүүлэх гэж нүдээ аньж амжсан байна. 

	Тэр Широков руу хүрч ирэв. Дьеньи дээрээс нь тонгойн ажиглахыг Широков мэдрэв. 

	Дараа нь тэр... хөнжил дээр байсан гар луу нь тонгойж зөөлөн уруул гарт нь хүрчээ. 

	Каллисточууд үнсэхийг мэддэггүй байсан. Тэнд үнсэх заншил огт байгаагүй юм санжээ. Дьеньи Широковын гарт уруулаараа хүрсэн болохоос биш, үнсээгүй байна. 

	Широковын бүх бие халуу оргижээ. Тэр худлаа унтаж байснаа мэдэгдэхгүйн тулд хөдөлж орхих вий гэж айж байтал, аз болоход Дьеньи тэр дороо холдон явжээ. 

	Дьеньи яагаад ингэв? гэж Широков бодоод бодоод учрыг нь олж чадсангүй. Тэр энэ тухай хэнд ч, тэр ч байтугай Синяевт ч хэлсэнгүй. 

	Дьеньи өөртэй нь урьдын адил харьцсан хэвээрээ байв. Тэр өөрийг нь Синяевээс огт ялгахгүй байх шиг байлаа. Дьеньи яагаад тэгсний нь асуух бодол Широковт үе үе тэсэхийн аргагүй төрөх боловч ямар нэгэн учир үл мэдэгдэх далдын бодол, гомдоочих вий гэж айснаас ч болоод юм уу асууж чадахгүй байв. 

	«Тэгэхэд намайг сэрүүн байсан гэдгийг тэр мэдчих юм гэхэд надтай харилцах харилцаа нь өөрчлөгддөг болов уу» гэж Широков бодно. 

	Тэгээд Широков үүний чухамхүү аль хариу нь сайхан болохыг өөрөө ч мэдэхгүй байв. 

	Широков кетьо гарагийн дурсгал бол духандаа жижиг сорвитой болсон нь Синяевын хэлснээр мөдхөн алга болох биз. 

	Кетьо гарагаас явах өдөр арайхийж боллоо. Хоёр нөхөр кетьогоос баяртай гэгчийн салан одов. Энэ гараг дэлхийтэй огтхон төсөөгүй бөгөөд тэр хоёр каллистод очиж улбар өвсийг нь харахаар яарчээ. 

	— Сетито гарагт ойд эх орныхоо балар дээр үеийн байдлыг харлаа. Кетьод бас л дээр үеийнхийг харсан боловч арай хожуу үеийнх юм аа. Одоо ирээдүйгээ харах гэж байна. Ирээдүй маань ямар шуу байх бол? гэж Синяев өгүүлэв. 

	— Маш сайхан байна гэдэг нь маргаангүй гэж Широков хариулав. 

	Дөнгөж мандаж байгаа Рельосын гэрэлд шөнийн манан сарнин буй өглөө эрт цагаар цагаан бөмбөрцөг тал Кетьогийн өргөн тал дээгүүр хөөрөв. 

	Сүүлчийн хамгийн богино аян эхлэв. Каллисто хүртэл дөнгөж дэлхийн таван хоногийн зай байлаа. 

	... ... ...

	Тэгж явтал өнө удаан хүсэн хүлээсэн гараг тунгалаг дэлгэцэд харагдах нь тэр. 

	Бүх талаасаа тэнгэрийн хаяа хүртэл их далай харагдана. Далайн бүдэг цэнхэр мандал дунд улбар өнгөтэй арал толбо болон тодхон харагдаж байв. Яваандаа хэд хэдэн байшин хумсын чинээ цэг шиг, бьеньета станцын барилга нарийхан утсан цагариг шиг харагдлаа. 

	Онгоцны багийнхан цөмөөрөө төв залуурт цугларч Диегонь залах самбарын дэргэд сууж бусад нь «цонхнуудын» дэргэд эргэлдэн холхино. 

	Сэтгэл нь хөдөлж, тэсэж ядсан каллисточууд төрөлх гарагийнхаа дүрсээс нүд салгахгүй байв. Тэд энэ мөчийг олон жил хүлээсэн бөгөөд одоо нэгэнт цаг нь болжээ. Орчлонгийн хязгааргүй уудам хав харанхуй хоосон нэгэнт ард нь хоцорчээ. Одны онгоц каллисто гарагийн агаар мандалд орж ирэв. Тэд мөдхөн газрын хөрсөн дээр гишгэж, төрөлх агаараараа амьсгалан, төрөл садантайгаа золгоно доо. Хөлөг онгоц бараг хөдлөхгүй байх шиг тэдэнд санагдсан учир хурд нэмээч гэж гуйх адил тэсэж ядсан олон харц Диегонь руу чиглэв. 

	Широков Синяев хоёр бие биеэ түшин зогсож нэг нэгнийхээ бодол санааг дуугүй ойлгох ажээ. Тэд тийм олон жилийг зориулан зүтгэсэн газартаа тулж ирээд байв. 

	Каллисто! Тэд эрхэм дотно бүхнээ дэлхий дээр орхиод энэ гараг руу тэмүүлсэн улсаа. Эх дэлхийнхээ төлөө түүний ирээдүйн байдлыг нүдээрээ үзэж харахаар хөлөг онгоцонд олон жилээр зовон явахыг тэд зөвшөөрсөн билээ. Шинэ эрдэм мэдлэгийн төлөө түүнийгээ бүх хүн төрөлхтний тусад зориулахаар урт удаан бөгөөд хүнд аян замыг туулсан хүмүүс ээ. 

	Одоо тэгэхэд каллисто гараг өмнө нь харагдаж байна!

	Их, шаргуу хөдөлмөрийн гурван жил өмнө нь тулгарч ирлээ. 

	Широков Синяев хоёр уйдталаа амарсан болохоор хөдөлмөрийн чадвар, хүслээр өрнүүн байв. Гагцхүү Гесьяний болгоомжлолоос үүсэн гарсан далдын зовлон сэтгэлийн угаас салж өгөхгүй зовоон, мартах гэхэд огтхон мартагдахгүй зорилгодоо хүрэх урам зоригийг хугалан, муу ёрын бодол төрүүлэн байлаа. 

	Каллистогийн хүний яс маханд шингэсэн шулуун зантай Гесьянь тэдний сэтгэлийг засах гэж дэмий оролдохын оронд та нар каллистод ирэх болоогүй байтал ирлээ гэж илэн далангүй хэлнэ. 

	— Та хоёр сетито гарагт хэдэн сар, Кетьод жилээс дорогшгүй байх ёстой байсан юм. Тэндээ, дэлхийтэй зохих бэлтгэл хийгээд каллистод ирсэн бол ч бүр сайн байх байсан юм. Бидний хийсэн бэлтгэл хангалтгүй. Та нар удахгүй сетито руу буцахгүй гэж би хэлж чадахгүй байна гэж Гесьянь хэлэх байв. 

	Широков эмч хүнийхээ хувьд Гесьяний болгоомжлол үндэстэй гэдгийг ойлгож байлаа. Тэр Рельос гэдэг чинь нарнаас өөр юм гэдэгт нэгэнт итгэжээ. Түүний цацраг өөр шинж чанартай, нарныхаас илүү их хурц болохоор хүний биед нарны туяанаас илт өөр маягаар нөлөөлж байлаа. 

	— Яая гэх вэ! Хэрэв Гесьяний хэлдэг шиг болбол сетитод эргэж очоод байж байгаад каллистод буцаж ирье. Ямар ч гэсэн өмнөө тавьсан зорилтоо биелүүлэх ёстой гэж Синяев хэлэв. 

	Аль түрүүн мэдэгдсэн Рельосын нараас ялгагдах ялгаа нь анх түрүүн Кетьод байхад үнэндээ бага ч гэсэн нөлөө үзүүлж эхэлжээ. Дэлхийн хоёр хүн хоёулаа аргагүйн эрхэнд бүдэг хар шил зүүх болжээ. Хүмүүсийн их том дугариг нүд Рельосын нүд сохлом хурц цагаан гэрлийг тэсвэрлэх нөхцөлгүй байв. Тэр хоёр каллистод байх гурван жилийн туршид ертөнцийг ийм шилний цаанаас харах боллоо. Гэхдээ янз бүрийн өнгийн юмны өнгө алдагдахгүй зөвхөн бүдгэрч дэлхийн юмны өнгийн хэмжээ хурцтай болох шил тохируулан авсан байна. Тэр хоёр орчныхоо юмсыг шилгүй каллисточууд хардаг шилээр харж байв. 

	Одны онгоц улам улам доошилно. Широков Синяев хоёр улбар арлыг тун их сонирхон харж явахад арал дээр ч гэсэн, түүний орчимд ч гэсэн буцан ирж байгаа хөлөг онгоцыг угтаж байгаагийн шинж огтхон мэдэгдэхгүй байсан хэдий боловч каллисточууд энэ жилүүдэд Диегонь болон түүний нөхдийг тэсэж ядан хүлээж байсан бөгөөд одоо тэд өөр ертөнцийн хоёр хүнтэй ирж яваа гэдгийг мэдсэн болохоор улам ч их тэсэж ядан хүлээж байгаа гэдгийг тэр хоёр андахгүй байлаа. 

	Арал, далай, агаарт юм харагдахгүй байв. 

	— Та нарыг угтахгүй юм гэж үү? гэж Широков хажуудаа зогсож байсан Синьгээс асуухад үүнийг сонссон Гесьянь:

	— Угтана, тэгэхдээ энд биш. Энэ арал дээр биднийг зөвхөн орчлонгийн станцын ажилтнууд угтана гэж хариуллаа. 

	Диегонь гараа сунгаж залуурын бариулыг эргүүлэхэд Широков Синяев хоёрын өмнөх дэлгэц дээр харагдаж байсан юмс чичрэх шиг болж арал тэр аяараа «тосон жирэлзэн ирэх» шиг боллоо. Хэдэн хормын дараа байшингууд харагдаж нүднээ тулж ирснээ дэлгэцийн хажуу тийш далд орж хоёр алхмын зайтай газар гантиг чулуун гулдан хаалга харагдлаа. Гулдан хаалганы дээд талд хоёр хэсэг хүний цоолбор хаалганы дэргэд хэсэг каллисто өмнөөс нь эгц харан зогсож байх шиг харагдана. 

	— Манай аав тэр гэсэн Диегоний дуу Широковын ард гарч нарийхан хуруугаараа бүдүүн таяг тулсан өвгөний дэргэд зогсож байгаа хүн рүү заав. 

	Широков цочив. Сүүлийн үед Дьеньи ойр байсан үед Широковын сэтгэл хөдлөн, далдын ямар нэгэн юм сэтгэлийг нь зовоох болсон байна. 

	Диегонь Мьеньонийг гуйж өөрийнхөө оронд суулгаад дэлгэц рүү хүрч ирлээ. 

	Хүмүүс зай тавьж өгөхөд хөлөг онгоцны дарга тийм их удаан хараагүй хүүгийнхээ царайг харж минут орчим зогсов. 

	Санаа сэтгэлд нь юу бодогдож байгаа бол? Энэ мөчид ямар сэтгэгдэл төрж байгаа бол? Огцом ширүүн харцтай царайны нь өнгө урьдынхаа адил байв. 

	Тэр эргэж залах самбар луу очив. Широков дахин дэлгэцэд ойртож,

	— Энэ Женьсиньг мөн биз? гэж асуухад Дьеньи

	— Тийм ээ, энэ Женсиньг биеэрээ байна гэж «биеэрээ» гэдэг үгийг тод хэлэв. 

	Бүх каллисточуудын ихэд хүндэтгэн ярилцдаг Женьсиньгийн тухай Широков Синяев хоёр олонтоо сонссон байжээ. Тэр хоёр алдарт эрдэмтэн, том инженер, зэргэлдээ гарагт анх түрүүн хүрсэн энэ хүнийг анхааралтай харна. 

	— Тийм их настай хүн биш байна шүү гэж Синяевын хэлэхэд Синьг:

	— Хэдий тийм боловч далан нэгтэй хүн дээ гэв. 

	«Манайхаар зуун дөчин хоёртой» гэж Широков дотроо бодлоо. 

	Дэлгэц агшин зуур чичрээд хуучин байдалдаа оров. Гулдан хаалга, угтагчид харагдахгүй боллоо. 

	— Та нарыг гарагийн бүх хүн угтана гэж Гесьянь өгүүлэв. 

	Широков түүн рүү асуусан байдалтай харав. Гесьянь тун саяхан өөр юм ярьсан гэдгийг тэр санажээ. 

	— Гайхах юм болохгүй станц дээр маш хүчтэй бьеньета бий, манай айл бүхэн дэлгэцтэй, та нарыг буухыг харна гэж залуу эмч тайлбарлахад Синяев:

	— Танайхны гэрийн дэлгэцүүд энэ шиг сайн бол... гэхэд Мьеньоннь:

	— Огтхон муугүй гэлээ. 

	— Үүнтэй зүйрлэж яахин болох билээ гэж Гесьянь инээмсэглэн засаж хэлээд, Та нар арван нэгэн жил байгаагүйгээ дандаа мартаад байх юм. Энэ хооронд каллистод их өөрчлөлт гарсаан гэлээ. 

	— Тийм ээ үнээн. Бид тайлбарлагчийн үүрэг гүйцэтгэж чадахгүй, өөрсдөө олон юмтай танилцах хэрэгтэй болоод байна. 

	Холоос жаахан юм шиг санагдаж байсан улбар арал түргэн томрон хөлөг онгоц зуун метр өндөрт орж иржээ. Хөлөг онгоц газарт ойртох үед харагдахаа больсон бьеньета станцын цагариган байшинд дахин харагдлаа. 

	Бас хэдэн минут болоход пуужин буудлын өргөн талбай дээр цагаан бөмбөрцөг хий зогсов. 

	Орчлонгийн аян дууслаа. 

	— 2387 оны найман зуун гуравны өдөр одны онгоц бидний доорх энэ талбайгаас хөөрсөн билээ. 2392 оны дөрвөн зуун гучин гуравны өдөр бид дэлхийд бууж манай тооллоор хоёр зуун ерэн өдөр байсан. 2393 оны хорин гуравны өдөр хөлөг онгоц дэлхийгээс хөөрч буцах замдаа орсон билээ. Тэгээд өнөөдөр, 2398 оны дөрвөн зуун далан зургаанд каллистодоо эргэж ирээд байна. Одны онгоц каллистод өнгөрсөн хугацаагаар бодоход арван нэгэн жил, гурван зуун ерэн гурван өдөр аян замд шувтан нислээ... гэж Мьеньонь баяр баясгалантай хэллээ. 

	«Зуун жаран дөрвөн триллион нэг тэрбум хоёр зуун гучин сая километр зам» гэж Синяев дотроо бодов. 

	— Та нарын нислэг дууссан явдалд зүрхнийхээ угаас та нарт баяр хүргэе гэж Широковын хэлэхэд Мьеньонь:

	— Харин та хоёрт нислэгийн эхний хагас дуусаж каллистод ирсэнд баяр хүргэе гэлээ. 

	Хөлөг онгоц алгуурхан жигд доошилж эхлэв. Онгоцны хөдөлгүүрүүд олон мянган тонн хүнд онгоцыг унагахгүй гэж асар их хүчээр ажиллана. Газарт асар их хүчтэй шуурга хуйлран эргэлдэх боловч эргэн тойрны агаар цэвэр тунгалаг хэвээр байв. Одны онгоц бууж байгаа талбай хумхын тоос ч болохгүй цэвэр ажээ. 

	Хэнд ч донсолгоо мэдэгдсэнгүй цагаан бөмбөрцөг төрөлх газартаа огтхон мэдэгдэхгүй хүрлээ. 

	Диегонь сүүлчийн үүргээ гүйцэтгэсэн хөдөлгүүрүүдийг унтрааж босоход цөмөөрөө түүн рүү эргэв. Төв залуурт ямар нэгэн онцгой, баярын нам гүм байдал хэдэн минут үргэлжлэв. 

	Цөмөөрөө дуугүй зогсоно. 

	Широков Синяев хоёр тэврэлдэн үнсэлцлээ. Хүрэх газраа ирлээ! Хүслэн биелэв! Одны онгоц каллистогийн гадаргад хөдөлгөөнгүй зогслоо. 

	ӨӨР ЕРТӨНЦӨД БУУГААД

	Энгийн мөртөө мэдэхгүй хүнд учрыг нь олохын аргагүй хийцтэй завь шиг юм зургаан хүн суулган бьеньета станцаас талбайн дунд буусан онгоц руу түргэн хүрч ирлээ.

	Тэрхүү цэнхэрдүү өнгийн атираатай эдээр хийсэн «завины» ёроол нь хавтгай, бөөр нь намхан бөгөөд дээрээ тунгалаг, бараг харагдамгүй эдээр хийсэн, хүн орж гарах нүх гэмээр ямар нэгэн юмгүй нь бив битүү бүхээгтэй ажээ. 

	Тэр хачин завь далавчгүй мөртөө газар шүргэх шахам хэдхэн сантиметр хөндий нисэн явна. 

	Залуур бариул товч гэх юм огт үгүй бөгөөд жолоодсон хүн ч байсангүй. Бас хөдөлгүүр гэж мэдэгдмээр юм байсангүй. 

	Вьег Диегонь Женьсины жиньоеньг хоёр өмнө нь нөгөө дөрөв нь ард нь суужээ. Завь гүдгэр газар дайралдахаар хөөрч даваад дахин доошилж газарт наалдах шахам хурдан ниснэ.

	Завинд суусан хүмүүс улам бүр ойртон байгаа огторгуйн аварга хөлөг онгоцноос нүд салгалгүй дув дуугүй явна. 

	Онгоцны оройд арван хүн зогсох бөгөөд зургаа нь аль түрүүн буучихсан байлаа. 

	«Завь» зогтусаж хий агаарт зогсов. Тунгалаг бүрхүүл нь сөхөгдөн дөрвөн нарийхан мөнгөлөг савхны үзүүрт хүрч тогтлоо. 

	Хүмүүс нь гарцгаалаа. 

	Завь жаахан хазайсхийснээ дахин эгцэрч үл үзэгдэх юмнаас үл үзэгдэх аргамжаар дүүжилсэн юм шиг хөдөлгөөнгүй хий зогсоно. 

	Одны онгоцны багийн нэг хүн яг завины дэргэд газар бууж далавчаа тайлаад эргэж харав. Каллисто даяар сүүлийн үед зөвхөн ам дамжин яригдаж байсан дэлхийн хүний нэг байхыг зургаан каллисто гайхан харлаа. 

	Женьсиньг болон түүний нөхөд зочноо гайхан ширтэнэ. Дэлхийн хүн хачин хувцастай байв. Гэвч энэ хачин хувцас, арьсны өнгөнөөс өөр каллисто хүнээс ялгаатай юм юу ч байсангүй. Энэ бол жинхэнэ (мьеньк) байв. Тэр хар шил зүүсэн ажээ. 

	— Би яагаад ч юм өөр ертөнцийн хүн бидэнтэй адилхан байхгүй гэж үргэлж боддог байсан гэж Вьег Диегоний аяархан хэлэхэд Женьсиньг:

	— Бидэнтэй адилхан гэдгийг та л мэдэж байсан шүү дээ гэж хариулжээ. 

	Мьеньиэс ирсэн хүний улаан уруулд инээмсэглэл тодров. 

	— Дээр үед бид мөн тэгж боддог байсан. Гэтэл дэлхийд танай онгоц ирсэн явдал тэгж бодохын буруу болохыг харуулсан. Миний нэр Георгий Синяев гэж тэр хүн каллистогоор хэлээд тэдний ард зогсож байсан хэн нэгэн хүн рүү зааж,

	— Энэ бол миний нөхөр Петр Широков гэлээ. 

	Зургаан каллисто сандруу эргэн харав. Тэд Синяевыг харж байгаад ард нь одны онгоцны багийнхныг бууж ирснийг мэдээгүй байжээ. Диегоний дэргэд зогсож байсан дэлхийн хоёр дахь хүн нь анхлан харахад нэгдэхтэйгээ яг адил юм шиг тэдэнд санагджээ. 

	— Сайн байцгаана уу нөхөд минь ээ! Эх гарагтаа сайхан зочлуулахыг хүсье! гэж Широков хэлэв. 

	Женьсиньг бусдаас түрүүн сэхээ орж,

	— Та нарын ирсэн явдалд баяр хүргэж мэндэлье. Та нартай уулзсандаа баярлаж байна гэж зочдыг дараалан тэвэрч мэндэлжээ. 

	Бусад нь Женьсиньгийг дуурайн мэндэлжээ. Ганцхан Вьег Диегонь дэлхийн хүмүүсээс түрүүн өөрийн эцэгтэйгээ мэндлэв. Харин охинтойгоо дэлхийн хүмүүсийн дараа мэндэлжээ. 

	Хэрэв бид хоёр байгаагүй сэн бол Диегонь түүний нөхдийг бүр өөрөөр угтах байсан гэж Широков Синяев хоёр бодов. Каллисточууд хамаг анхаарлаа зочид дээр тавиад хосгүй аян хийгээд ирсэн одны жуулчдыг хоёрдугаар зэрэгт тавьсан нь тэр хоёрт эвгүй санагджээ. 

	Гэтэл тэр хоёр огт буруу юм бодсон байв. Одны онгоцны буцаж ирсний ач тус асар их бөгөөд тэр хоёрын хамт ирсэн явдал бол аяны нэг амжилт байсан юм санжээ. 

	Диегонь болон түүний нөхөд огтхон гомдсон шинжгүй байв. 

	— Та нар одоо каллисточуудад хандаж үг хэлэх хэрэгтэй. Бүх гараг даяар та нарын ирсэнд баяр хөөр болж байгаа. Каллистод шөнө дундаас хойш нэг ч хүн унтаагүй гэдгийг би мэдэж байна гэж Женьсиньг хэлэв. 

	— Бид бэлэн гэж Диегонь бусдыгаа төлөөлж хэллээ. 

	— Станцын дээвэр дээр бьеньтеси зоочихсон байгаа. 

	— Юу зөөсөн гэнэ ээ? гэж Диегонь илт гайхан асуув. 

	— Бьенотеси саяхан гарсан гэдгийг би мартаж орхижээ. Энэ бол нэг өөр янзын бьеньета байгаа юм гэж Женьсиньг хариулав. 

	— Харин «геси» гэдэг нь юу гэсэн юм бэ?

	— Үүнийг тайлбарлахад удна. Дараа болох юм биш үү?

	— За яах вэ, тэгье. Бид каллистод олон шинэ юмтай дайралдана гэж Диегонь зөвшөөрөн хэлэв. «Бьень» гэдгийг монголоор орчуулбал «дамжуулах», «ета» гэдэг нь «долгион» гэсэн утгатай үг. Тэгэхээр «бьеньета» гэдэг бол долгионоор дамжуулах гэсэн үг болж байна. Бьеньтеси гэвэл тесиэр дамжуулах гэсэн үг болох бөгөөд теси гэдэг юу гэсэн утгатайг Широков Синяев хоёроор үл барам дэлхийгээс буцаж ирсэн каллисточууд мэдэхгүй байв. Энэ бол цоо шинэ үг болох нь илэрхий. 

	Бьесьи одны онгоцныхоо хийцийг тайлбарлаж байхдаа тийм үг хэлснийг Синяев санав. Гэхдээ тэр үед түүний утгыг асуугаагүй өнгөрсөн юм байжээ. 

	— Явцгаая! гэж Диегонь хэлээд дэлхийн хүмүүст хандаж, Та нар каллисточуудад хандаж товч үг хэлэхээсээ татгалзахгүй байх гэж би найдаж байна гэлээ. 

	— Хаанаас даа гэж Широков хариулав. 

	— Наймдугаар сарын арван тавны өдөр Бьяининь микрофоноор яаж үг хэлсний нь чи санаж байгаа биз гэж Синяев оросоор асуухад Широковын:

	— Дэлхийд гэж хэлэхэд нь хоолойны өнгө нь гунигтай байлаа. 

	Тэдний дэргэд зогсож байсан Бьяининь мөн оросоор,

	— Тэгэхэд би танай «радио» манай бьеньетатай адилхан байх, намайг дэлхийн бүх хүн харна гэж бодоод яасан жаахан «бьеньета» юм гэж гайхаж байж билээ гэв. 

	Бьяининий энэ тоглож хэлсэн үг хоёр нөхдийн гуньсан сэтгэлийг тайтгаруулжээ. Дэлхий алс хол байсан бөгөөд энэ хоёр гурван жил болохоос нааш буцахгүй. Гуних цаг болоогүй байв. 

	— Сууцгаагаарай! гэж Женьсиньг хэллээ. Широков эргэн харж хачин юм үзэж цочив. Бусад нь ч гэсэн түүнээс дутуугүй гайхжээ. 

	Тэдний өмнө байгаа «завь» агаарт хий зогсож байв. 

	Тэр тийрэлтийн хүчээр зогсож байгаа биш болох нь тодорхой урт үетэй хөлтэй аалз шиг том шавж түүний доогуур гүйж явав. Завины доорх агаар тайван байгаа нь тодорхой. 

	Широков дассан ёсоор тайлбарлуулах гэж Мьеньонь руу харав. Гэтэл тэр инженер хачин машин руу бусдаас багагүй гайхан харж байлаа. 

	— Тайлбарлаж өгөөч энэ чинь ямар юм бэ? Ямар учиртай юм? гэж Ньяньиньг хэллээ. 

	Одны онгоцны багийнхан цөмөөрөө Женьсиньг рүү эргэв. 

	Гэтэл түүний оронд, Широковын санаанд ч ороогүй юм болж, Синяев хариулжээ. 

	— Эсрэг таталцал. Дотоодын аяны онгоцныхтой адилхан юм байна гэж тэр хэлэхэд, Женьсиньг,

	— Яг тийм ээ гэж батлан хэлээд,

	— Танай дэлхийд эсрэг таталцлын тухай сайн мэддэг биз? гэж асуув. 

	— Онолын хувьд мэднэ, практикийн талаар арай хэрэглэж чадаагүй гэж инээмсэглэжээ. 

	— Энэ бол манай техникийн сүүлчийн ололт олит гээд Женьсиньг завь руу зааж, газар сайгүй байгаа. Та нар үүнтэй нэг биш удаа тохиолдоно гэлээ. 

	— Танилцах ажлаа больё, «олит» гэдэг нэр шинэ юм биш гэж Диегонь хэлэв. 

	— Нэр нь хуучин хэвээрээ. Зөвхөн ажиллагаа нь өөр болсон. Гэхдээ бүх олит биш шүү. Хуучин хийцээрээ байгаа олит маш олон байгаа. 

	Широков Синяев хоёр завинд түрүүлэн оров. Тэдний хойноос Жиньсиньг, Диегонь, Бьининь нар орлоо. 

	Хэн нэгэн нь олитын бөөрөнд хөлөө хүргэхэд нүдэнд үл үзэгдэх усан дээр байгаа юм шиг аяархан дайвалзлаа. 

	Хүмүүсийн олитод суухыг ажиглаж байсан Мьеньонь:

	— Олитын жин нэмэгдэж байхад байдал нь яагаад өөрчлөгдөхгүй байгаа юм? гэж асуулаа. 

	— Эсрэг таталцлын талбайн хүч автоматаар өөрчлөгдөнө гэж хариулаад, бид мөдхөн буцаж ирнэ гэж Женьсиньг хэллээ.

	Тунгалаг бүрхүүл буулаа. Широков, Синяев хоёрын сэтгэл ихэд хөдөлж байв. Энэ үеэс тэдний каллистогийн амьдрал эхэллээ. Алхам бүрд нь хачин учир нь мэдэгдэхгүй юмс, үзэж хараагүй байдал, харь ахуй амьдрал дайралдах болно доо. Таталцлын хуульд захирагддаггүй энэ нь «машин» бол тэр хоёрын дэлхийн гурван жилийн туршид дайралдах хязгааргүй юмны эх боллоо. 

	Дэлхийгээс хөөрөх өдөр өргөх машины хаалга ард нь хаагдах үест төрсөнтэй төсөөтэй сэтгэгдэл Широковт төрж, шилээр хийсэн юм шиг түшлэгтэй зөөлөн суудалд суув. Шингэн юман дотор суусан юм шиг биеийн хэвээр болсон зөөлөн суудал байв. Широков гүн усан дотор орсон юм шиг биеийн хүндээ мэдрэхгүй боллоо. 

	Жолоо дээр хэн ч суусангүй, жолооч байсангүй. 

	Тунгалаг бүрхүүл буумагц олит алгуур эргэж урагшаа хурдлав. 

	Хэн нэгэн нь жолоодож байгаа юм болов уу? Тэр ямар нэгэн ер бусын «төмөр нүд», «электрон тархи» каллисточуудын хийсэн төмөр «мэдрүүлийн» хүчээр замаа олон, өөрөө явдаг юм болов уу?

	Синяевын энэ асуултад Диегонь:

	— Би таны мэдэж байгаагаас илүү юм юу ч мэдэхгүй байна гэж нэг л ер бусын хүйтэн хариулав. 

	— Та нар маргаашаас эхлэн дуртай юмандаа хариу аваарай. Харин одоо элдэв юм сонирхсоны хэрэггүй. Өнөөдөр бол каллисто даяар та нарыг угтан авах баярын өдөр. Дараа нь Атиллид очно гэж Женьсиньг хэллээ. 

	— Атилли гэж юу вэ? Широков бас л асууж орхилоо. 

	— Үүнд би хариулж чадах юм байна гэж Диегонь инээмсэглээд,

	— Атилли гэдэг бол хотын нэр. Та нарыг тэнд суулгахаар шийдсэн юм байна даа гэлээ. 

	— Тэгэх болсон. Та нарыг хаана суулгавал сайн болох талаар бид их удаан бодож, тэгээд Атиллид суулгахаар болсон юм. Энэ бол каллистогийн бүх том хот дотроос хамгийн хойд захын хот гэж Женьсиньг хэлэв:

	— Энэ зүйтэй, тэгэхдээ зөвхөн эхний үед шүү гэж Синяевын хэлэхэд Женьсиньг сандрангуй,

	— Та нар дуртай газартаа л байх болно гэж санааг нь засав. 

	Аян замын уртад дотно дасчихсан нөхдөөсөө салчих вий гэж хамгийн түрүүнд бодсон Широков:

	— Харин та нар хаана байх вэ? гэж Диегониос асуухад,

	— Бидний хэн маань ч Атиллид сууж байгаагүй. Гэвч бид та нарыг тэнд хүргэж өгөөд тэнд хамт байна гэлээ. 

	Баярласан Широков Диегоний духыг илэв. Дэлхийн хоёр каллистогийн ёсоор талархлаа илэрхийлж нэгэнт дадсан байлаа. Энэ бол дэлхийд чанга гар барихтай адил юм байв. 

	Саяхан төв залуурын дэлгэц дээр Широков Синяев хоёрын харсан гулдан хаалганд олит тулж зогсов. 

	Тэд олитоос гармагцаа хаалганы дээд талд байгаа хоёр хэсэг цоолборыг харж онгоцны багийнхныг амархан таньжээ. 

	— Энэ баримлуудыг өөрчлөх хэрэгтэй боллоо. Мьеньиэс арван хоёр биш, харин арван дөрвөн хүн эргэж ирлээ гэж Женьсиньгийн хэлэхэд Бьянинь тосон авч,

	— «Мьеньи» гэдэг үгийг бас солих хэрэгтэй болж байна. Бидний мьеньи гэдэг од маань «Нар» гэдэг өөр нэртэй гэлээ. 

	— Ньарь гэж Женьсиньг удаан арайхийж сунжруулан дуурайн хэлээд,

	— Хэцүү үг байна. Гэвч бид үүнээс хойш «мьеньи» гэж хэлэх ёсгүй. Харин та нар манай Рельосыг юу гэж нэрлэдэг вэ? гэлээ. 

	— Сириус гэдэг. Та нарт «Ньарь» гэдэг үгийг хэлэхэд төвөгтэй байна. Манай одыг «Гелиос»2 гэж нэрлээрэй гэж Синяев хэлэв. 

	— Танайд ганцхан юм яагаад ийм олон нэртэй байдаг юм бэ?

	— Дэлхийд олон улс түмэн, олон хэл байдгаас болж байгаа юм. «Солнце» («Нар») гэдэг бол бид хоёрын ирсэн тэр улсын хэл юм. 

	Синяевын яриаг анхааралтай илт сонирхон байсан Женьсиньг,

	— Танай хэлсэн тань маш сонин бөгөөд нэг л ойлгомжгүй байна гэлээ. 

	— Одоохондоо! үүгээр больё. Харин одоо элдэв юм сонирхоод хэрэггүй гэж Синяев саяхан Женьсиньг өөрийн нь хэлсэн үгийг давтан тоглоом болгов. 

	Өвгөн каллисто инээмсэглэв. 

	— Гелиос энэ үгийг хэлэхэд их амархан боловч каллистод анх ирсэн хүмүүс та хоёрын дурсгал болгож хэлэхэд хэцүү боловч «Солнце» («Нар») гэж байя гэж Женьсиньг хэллээ. 

	— Дэлхийд Гельиос гэдэг үгийг нийтээр хэрэглэх болсон гэж Синяев хэлэв. 

	Женьсиньгийг даган цөмөөрөө дотогшоо орлоо. 

	Тэнд өнгө бүрийн гялалзсан шалтай, асар өндөр цонхнуудтай бараг хоосон шахуу маш өндөр саруулхан өрөөнүүд байв. 

	Энэ байшин зөвхөн бьеньета станц биш бас нэлэнхийдээ пуужин буудал болсон энэ арлын гол байшин болох «орчлонгийн буудал» гэдэг нь илт байлаа. 

	Энэ байшинг «тэнгэрийн ордон» гэж нэрлэдгийг тэд хожим мэджээ. Тавилгагүй өндөр ханууд, асар том тасалгаанд жижигхэн харагдах баримлууд барилгын төсөл зохиогчдын санааг илчлэх ажээ. 

	Байшингийн доторх агаар гайхалтай ер бусын цэвэр байсан нь далайд ойроос юм уу эсвэл тусгай сэнстэйгээс тийм байсан биз. 

	Широков Синяев хоёр Жиеньсиньгийн үгийг санаж дахин юу ч асуухгүй байв. 

	Нэг тасалгааны шал дээр гурав орчим метр голчтой төмөр шиг гялалзсан хөх дугуй, түүний харалдаа таазанд нүх харагдана. 

	Женьсиньгийн урилгаар цөмөөрөө тэрхүү дугуй дээр гарч зогсоход дээшээ өргөгдөж таазны нүхээр гарав. 

	Тэд байшингийн дээвэр дээр ингэж гарлаа. 

	— Нэг ёсны цахилгаан шат нь юм байна гэж Синяев хэлэв. 

	Байшингийн хавтгай дээврийг гурвалжин шар шахмал хавтан чулуугаар бүрж намхан хашлагаар хашжээ. 

	Тэндээс одны онгоц сайн харагдаж дэргэд нь хүмүүс байгаа нь ялгарах төдий харагдана. 

	«Тэнд Дьеньи байгаа» гэж Широков нь гэнэт бодож түүнийг санаж байгаагаа ухаарчээ. 

	Гараг хоорондын холбооны бьеньета станцын болор шиг гялалзсан цагаригууд яг дээр тэнгэрт бөртийнө. Тэдгээрийг төмрөөр хийсэн боловч Рельосын хурц гэрэлд ойрхноос ч харагдахгүй шахам ажээ.

	Өргөх машины дэргэд сургуулийн газар байдаг огторгуйн дуран шиг багаж байв. 

	Энэ бол нөгөө бьеньтеси гэгч нь байжээ. Түүний дэргэд гурван каллисто залуу хүлээж байв. 

	Широков Синяев хоёр каллисто хүмүүсийн анхаарал их татаж байгаадаа дасаж эхлэн хүмүүсийн гайхсан харцыг хайхрахгүй болжээ. Тэр хоёр бьеиьтесийг юу юунаас сонирхоно. Бүх гараг даяар одны онгоцны буухыг харсан гэдгийг тэр хоёр мэдэж байв. Тэр хоёрыг дэлгэц дээр каллисточууд харсан гэж Женьсиньг хэлсэн болохоор «зурагт радиогийн» багаж хоёр километрт байгаа юмны зургийг хүртэл авах хүчтэй татах дурантай байх нь ээ. 

	Зочид бьеньтесийг сонирхож байгааг харсан нэг каллисто залуу ойртон ирж тайлбарлаж эхлэв. Өөр ертөнцөөс ирэгчид каллисто хэл мэддэг гэдгийг түүнд хэн нэгэн нь хэлсэн байна. Широков Синяев хоёр түүний талбараас бьеньтеси дэлхийн зурагт радиогийн багажаас маш өөр ажиллагаатай гэдгийг ойлголоо. Зураг нь өнгөтэй том бөгөөд хүчтэй дамжуулах станцгүйгээр шууд нэвтрүүлдэг чадалтай ажээ. Ийм жижигхэн багаж яагаад бүх каллисто даяар шууд дамжуулах чадалтай болж байгаа нь мэдэгдэхгүй хэвээр хоцорчээ.. 

	— «Теси» гэдэг үг олонтоо гарах боловч чухамхүү ямар утгатай нь ойлгогдохгүй байв. 

	— Та нарт таашаагдаж байна уу? гэж тэр каллисто залуугийн асуухад Синяев:

	— Таашаагдаж байна танай бьеньтеси манайхаас өөр ажиллагаатай юм байна. Би үүний ажиллагааг бүр нарийн мэдэх гэсэн юм гэлээ. 

	— Дараа дараа! Каллисточууд хүлээж байна гэж Женьсиньг хөндлөнгөөс хэлээд багаж руу очиж нэг хоолойны өмнө очиж зогсов. Дэлгэц дээр Женьсиньг ямар байдалтай харагдахыг хэчнээн сая каллисто хүн түүний үгийг сонсох бол гэж Широков дотроо бодов. 

	— Арван нэгэн жил гаруйн өмнө... гэж Женьсиньг үгээ хэлэв. 

	Тэр шууд дурны өмнө зогсон ярина. Энэ жижигхэн багаж дэлхийн хамгийн хүчтэй радио станцтай тэнцэхүйц хүчтэй бөгөөд бүх гараг даяар өнгө, хэмжээ дамжаа, дууг нэгэн зэрэг дамжуулдаг болох нь илэрхий. 

	Женьсиньг Мьеньи рүү нислэг зохион байгуулсан, онгоц хөөрсөн тухай, нислэгийн үр дүнгийн талаар каллистогийн эрдэмтэд янз бүрийн санал бодолтой байсан тухай ярьжээ. 

	— Манай эрэлхэг жуулчид замын уртыг яаж туулсан, Мьеньид харсан тухай та нарт онгоцны дарга Рьиг Диегонь ярьж өгнө. 

	— Гарагийн бүх хүн оролцож байгаа цуглаан гэж Синяев Широковын чихэнд шивнэв. 

	Диегонь нислэгийн талаар товч дурдаад дэлхийн тухай ярив. Тэр хүмүүстэй уулзсан тухай, хүмүүс өөрсдийн нь тухай яриад дэлхийн байгаль хотуудын байдлыг товч дурдав. Сүүлд нь одны онгоц яагаад шатсан тухай ярьжээ. 

	Широков, Диегоньний үгийг сэтгэл түгшин сонсов. Курскийн тэнд болсон явдлын тухай яриа дэлхийн байдлыг мэдэхгүй каллисто хүмүүст дэлхийн хүмүүсийн тухай буруу ойлголт өгөх вий гэж эмээсэн юм санжээ. 

	Гэтэл Диегонь хорлон сүйтгэлтийн талаар нэг ч юм хэлсэнгүй. 

	— Төв цогцолборын өрөөний хаалга эвдэрч онгойхгүй болсон. Дэлхийн техник үнэлж баршгүй тусламж үзүүлсэн гэснээс өөр юм дурдсангүй өнгөрөв. 

	Широков Синяев хоёр санаа амарч сүүрс алдав. Каллисточууд эвдрэл учирсны үнэн шалтгааныг мэдэхдээ мэднэ, тэгэхдээ одоо мэдэхгүй бол хожим мэдэхэд гэм болохгүй. 

	— Биднээс алс хол орших энэ гарагт бидний үзсэн юм бүхэн хүмүүс, каллисто хоёр эв найртай аж төрнө. Бидний нислэгийн дараа өөр нислэгүүд хийнэ гэсэн итгэл бидэнд төрүүллээ. Дэлхий, каллистогийн холбоонд Мьеньи-Нар Рельосоос их холгүй орших өөр оддын аймгийн орчим суугчид нэгдэнэ гэдэгт би итгэж байна. Энэ зүгт анхны алхам хийлээ. Бидний арван хоёр каллисто дэлхийд очиж үзлээ. Одоо дэлхийн хоёр эрдэмтэн манайд ирээд байна. Бид төрөлх орондоо эргэж ирсэндээ, тэгэхдээ зочидтой ирсэндээ баярлаж байна. Манай хүндэт зочид үг хэлнэ. Тэд манай хэлээр ярихад та нар гайхсаны хэрэггүй. Нислэгийн үед тэд хэл сайн сурсан. Эхлээд дэлхийн анагаах ухааны эрдэмтэн Петр Широков үг хэлнэ гэж Диегонь үгээ төгсгөжээ.

	— Хэт товч үг хэлсний хэрэггүй. Каллисто хүмүүст та нарыг харж авах бололцоо өгөх хэрэгтэй гэж Женьсиньг хэллээ. 

	Широков түр тээнэгэлзсэнээ нүднийхээ шилээ авч багаж руу шуудхан очив. Хурц гэрэл эвгүй, нүдээ бүүрийлгэн харахаас өөр аргагүй болсон боловч олон сая хүмүүсийн өмнө царайны төрхийг эвдсэн хар шилтэй байхаас дээр гэж боджээ. Каллисточууд хэчнээн шуналтай ширтэн харах бол гэдгийг ухаарсан сэтгэл хүчтэй хөдөлж хэдэн хором дуугарч чадахгүй зогсов. 

	Түүний өмнө дамжуулах багажийн хоолойн хар нүх онгойн харагдана. Хоолойн гүнд ямар нэгэн юм гялалзана. Гэнэт асар том гараг урт жартгар зууван нүдээрээ ухаан жолоогүй ширтэн харсан тоо томшгүй хүн нүднээ тусах шиг Широковт санагджээ. 

	— Сайн байцгаана уу, каллисточууд аа! гэж хэлэв. 

	Широков ингэж хэлсэн дороо оросоор хэлснээ ухаарав. Багажийн дэргэд байсан хүмүүс цөмөөрөө түүн рүү анхааралтай ширтэн харна. Түүнийг дэлхийн хэлээр хэлэхэд хэн ч гайхсангүй бололтой байв. Санаатайгаар тэгж хэлсэн гэж бодсон. 

	Төрөлх хэлээрээ хэлсэн гурван үг сэтгэлийг нь тайвшруулж Широков каллистогоор ярьж эхлэхдээ бүр тайван ярьж байх шиг өөрт нь санагдав. Гэхдээ тэр өдөр каллисточуудад юу гэж хэлснээ хожим хойно нь санах гээд огт чадаагүй байна. Үг нь ямар ч бодолгүй урсаж гарчээ. Тэгээд хожим хойно нь Синяеваас юу хэлснээ асууж сэтгэл догдлон сайхан ярьсан гэж мэдэж авчээ. 

	Широковын дараа Синяев үг хэлэв. Тэр үнэхээр сайхан тайван хэлжээ. Синяев каллисточуудад товч мэнд хүргээд Диегоний хэлсэн санааг үргэлжлүүлэн ирээдүйд хүмүүс, каллистогийн хооронд тогтсон холбоонд одоохондоо мэдэгдээгүй байгаа гарагийн оршин суугчид нийлнэ гэдэгт үгээ зориулжээ. 

	Женьсиньг нэг ёсны «цуглааныг» хааж цөмөөрөө гайхамшигт олитдоо сууж онгоц руугаа буцлаа. 

	Каллисточууд эндээс явах гэж яарна. 

	— Хөлөг онгоцонд дэлхийн бидэнд бэлэглэсэн маш их юм бий. Онгоцны ачааг надгүйгээр буулгаж болохгүй шүү гэж Диегонь Женьсиньгт захив. 

	— Таныг байхгүй үед хэн ч юу ч хөдөлгөхгүй гэж Женьсиньг хариулжээ. 

	ДАЛАЙГААР ЯВСАН НЬ

	— Бид юугаар тивд очих вэ? гэж Синяев асуухад Женьсиньг

	— Усан онгоцоор гэлээ. 

	— Яагаад агаараар явахгүй гэж? Агаараар түргэн очно шүү дээ. 

	— Цагийн зөрөө бага усан онгоц хурдан явна. Диегонь түүний нөхөд усан онгоцоор явъя гэсэн. Хэрэв татгалзаж байвал... 

	— Хаанаас даа! Гагцхүү би онгоц дайвалзахад муухан,

	— Тэгэхгүй. 

	— Шуурга хөдөлбөл?

	— Огтхон хөдлөхгүй. Та нарыг явах үед гарагийн энэ хагаст салхи гаргуулахгүй. 

	— Та нар салхийг мэддэг юм уу? гэж Синяев гайхан асуугаад

	— Цаг уурыг төлөвлөгөөтэй зохицуулдаг юм гэсэн ер бусын хариу авлаа. 

	Широков, Синяев хоёр бие бие рүүгээ дуугүй харлаа. 

	— Хэрэв далайн энэ хэсэгт салхитай байх ёстой байсан бол станц та нарын эрх ашигт тохируулан программаа өөрчлөх болно, эндхийн хүйтэн агаарыг өөр ямар нэгэн газар луу урсгана гэж Женьсиньг ажиггүй үргэлжлүүлэн хэлжээ. 

	— Харин яаж... гэж Синяев ам нээснээ дуугүй болов. Учрыг нь асуухын хэрэггүй байжээ. Бүх юмыг нэгмөсөн мэдэхийн аргагүй байлаа. 

	Явахдаа бэлтгэж удсангүй одны жуулчид энэ аралдаа эргэж ирцгээх гэж ямар ч юм авсангүй. Харин каллистогийн зочдын юм их байсан боловч буцаж ирэхгүй учир дэлхийгээс авчирсан бүх юмаа авчээ. 

	Широков Синяев хоёрт гурван жил илүү байсан одны онгоцоо орхин явахад бас л эвгүй байв. 

	— Бид хоёр энэ онгоцоороо дэлхийдээ буцах уу? гэж Широковын асуухад Мьеньонь

	— Үгүй байлгүй. Та нарт сүүлийн үеийн техникийг ашиглан шинэ онгоц хийх байлгүй. Орчин үеийн одны онгоц үлэмж сайн болсныг та өөрөө Сетитод үзсэн шүү дээ гэв. 

	Олит гурав дахин явж бүх хүмүүсийг зогсоолд хүргэжээ. 

	Үнэндээ зогсоол биш, зүгээр нэг л эрэг байв. Нэг харахад боржин шиг гантиг ч юм шиг улаан чулуун хавтангаар толь шиг өнгөлөн зүйж хийсэн асар том талбай байв. Нэг хавтан нь хааш хаашаагаа хорин метрээс доошгүй том юм. 

Автоматаар үүсгэсэн тайлбар]

	 

	Эргээс тавин метр зайтай зогсож байсан онгоц каллисточууд болон тэдний зочид гараад ирэхэд хачин үргэлжлэн жингэнэсэн дуу гаргаж баяр хүргэжээ. «Яндангийн» дуу маш чанга авч чихэнд чийртэй биш бөгөөд цаанаа л нэг зөөлөн ажээ. 

	— Яндан дуугардаг болохоор каллистод байдаггүй байх гэж би бодсон юм гэж Широков хэлэв. 

	— Сүүлийн үе хүртэл далайд яндан зайлшгүй чухал хэрэгтэй байсан. Каллисто халуун болохоор битүү манан олонтоо татдаг юм аа. Одоо яндан нэгэнт хэрэггүй болсон боловч далайн заншил болон хоцорсон юм гэж Гесьянь хариулжээ. 

Автоматаар үүсгэсэн тайлбар]

	 

	Хөлөг онгоц ойртож ирлээ. Дэлхийн хоёр каллистогийн талаар их юм мэдэж авсан байв. Нислэгийн жилүүдийг зүгээр өнгөрөөгөөгүй, онгоцонд байсан бүх номыг уншиж онгоцны багийнхны ярианаас их юм дуулжээ. Каллисто гарагт үл мэдэх зүйлгүй болсон боловч нүдээрээ харах гэдэг бол шал өөр хэрэг байв. Тэр хоёр тийм онгоцны зураг олонтоо харсан боловч хачин хөлөг онгоцыг ихэд сонирхжээ. 

	Хөлөг онгоц багахан мөртөө маш нарийхан урт байв. Тавцангийн өргөн нь дөрвөн метрээс хэтрэмгүй бөгөөд нэг ч шураг, нэг ч яндангүй байлаа. Мөнгөлөг төмрөөр байсан онгоцны их бие уснаас дөнгөж цухуйж усан дээр ил явдаг хэсгийг нь үл мэдэг цэнхэр туяатай тунгалаг эдээр нэлэнхийд нь бүржээ. Намхан бөөртэй энэ онгоцыг харахад хөмрөгдсөн асар том шилэн завь усан дээгүүр хөвөн айсуй мэт. 

	Эргийн хашлага онгоцноос нэлээд өндөр учир түүн дээр байгаа хүмүүс онгоц руу тонгойн харна. Онгоцны цулгуй тавцан юу юунаас содон харагдана. Тавцан өөрөө хулдаасалчихсан юм шиг нэг ч зүйдэлгүй гөлгөр бор юм. Тавцангийн гурван газар жижиг ногоон дугуй толбо байв.

	Онгоцны баг найман хүнтэй байлаа. Далайчид нь дэлхийн хүмүүсийн үзэж харж байснаас шал өөр хачин хувцас өмсжээ. Тэдний хувцас гэвэл бүгдээрээ хөх өнгөтэй өвдөгний дээд талаар татсан өмд ханцуйгүй нимгэн торон юм байв. Каллисточуудын заншил ёсоор толгой нүцгэн байлаа. 

	— Хүүхэд шиг гэж Синяев хэлэв. 

	Далайчдын хачин хувцас үнэхээр зун цагийн хувцсыг санагдуулна. Холоос харахад богино өмд, цээжмэгтэй хар хүүхдүүд зогсож байгаа юм шиг ажээ. 

	— Энэ тунгалаг бүрхүүлд хүн орж гармаар ямар нэгэн нүх над харагдахгүй юм. Эсвэл олитных шиг дээшээ сөхөгддөг юм болов уу гэж Широковын хэлэхэд Гесьянь

	— Сайн хараарай. Танай өмнө том хаалга байна гэлээ. 

	— Би харж байна гэж Синяев хэлэв. Широков «шилийг» сайтар ажиглан харж байж бөөрнөөс дээшээ гарч дугуйран буцаж эргэн орсон нарийхан хөх зураас байгааг сая олж харжээ. Цэнхэрдүү өнгөн дээр нарийхан бийрийн торгон үзүүрээр дугуйлдсан хаалга зурсан юм шиг ажээ. 

	Широков «хаалга» байгааг олж хармагц тэр нь дотогшоо болсноо хажуу тийшээ гүйж онгойв. Түүний дэргэд багийн найман хүн наймуулаа цугларав. 

	Широков Синяев хоёр онгоцноос эрэг өөд шат юм уу, түүнтэй төстэй ямар нэгэн юм тавих байх гэж бодож байтал санаанд оромгүй юм болжээ. 

	Зогсоолын салахын аргагүй том нэг чулуун хавтан гулсан хөдөлж зогсож байсан хүмүүсийг аван доошлов. Энэ өвөрмөц өргөх машиныг хэн яаж ажиллуулж байгааг тэр хоёр олж харсангүй. 

	Онгоцонд орох хаалга нь нэг гишгэхэд тавцан дээр гарахаар тэгш шулуун байв. 

	Нэг далайчин урагш алхаж,

	— Дэлхийн хүмүүс онгоцны эрхэм зочин болно. Бид та нарыг энд онгоцондоо хүлээн авсандаа их баярлаж байна. Морилон орцгооно уу гэлээ. 

	Широков Синяев хоёр хөлөг онгоцонд түрүүлэн орох хэрэгтэй болжээ. Бид хоёроос болж хамаг анхаарлаа бидэнд тавиад Диегонь болон түүний нөхдийг бараг тоож үзэхгүй байна гэсэн бодол энэ үед Широковт бас төржээ.

	Онгоцны багийнхан зочдоо нэг л хайнгадуу хүлээн авсан нь сонин байлаа. Түрүүчийнх шиг тэднийг хэн ч тэврэх гэсэнгүй. Далайчид зөвхөн дахин мэндэлж байлаа. Женьсиньг тэр хоёрт дуулдахгүйгээр хэдэн үг хэлсний учир ингэж биеэ барьсан юм санжээ. Дэлхийн хүмүүсийг хэт их баярлахаар угтах нь яваа яваандаа тэднийг ядрааж орхино гэж Диегонь болгоомжлуулж байсан байжээ. 

	Тэдний хойноос одны онгоцны бүх хүмүүс онгоцонд орлоо. Женьсиньг болон бусад каллисточууд эрэг дээр үлджээ. 

	— Бид мөдхөн уулзана гэж Женьсиньг хэлэв. Широков, Дьеньи руу өөрийн эрхгүй харж, — Та бидэнтэй цуг явахгүй юм уу? гэж асуухад, — Үгүй энэ онгоц та хоёрт болон одны онгоцныхныг авахаар ирсэн. Атиллийн хүмүүс та нарыг хүлээж байгаа гэлээ. 

	— Та хоёрыг манайд суувал би маш их баярлах байна. Манайх Атиллид байнга суурин суудаг юм гэж Гесьянь хэлэхэд Широков

	— Бид хоёр каллистогийн зочин. Таны урьсанд тань баярлалаа, бид бай гэсэн газар нь байх болно шүү дээ. Миний нөхөр бид хоёрын хүсэл бол аян замынхаа найз нөхдөөсөө салахгүй байх явдал гэж хариулжээ. 

	Диегонь гараа сунгаж Широковын дух, үсийг энхрийлэн илжээ. 

	— Хүн бүхэн та нарыг гэртээ урих гэнэ шүү дээ гэжээ. «Шилэн хаалга» байрандаа дуугүй очлоо. Чулуун хавтан үдэн гаргаж өгөгчдийг аван хуучин байрандаа очиж ялгахын аргагүй нийлжээ. Онгоц эргээс аяархан салж алгуур холдон орлоо. 

	Женьсиньг болон бусад хүмүүс онгоцны хойноос эрэг даган явж байснаа удалгүй хол хоцров. Онгоц улам улам хурдална. Онгоцны урт нарийхан хошуу далайн харлан харагдагч усыг амархан зүсэж хөөсрөн өргөжсөн долгион хаян хурдална. Үл мэдэг дайвалзан хурд аван авсаар эргээс холдон одов. 

	Хэдэн минут явсны дараа усны гөлгөр гадарга жирэлзэн өнгөртөл хурдлах боллоо. Энэ үед үл мэдэгдэм дайвалзахаа бүрэн больжээ. Хөлөг онгоц харвасан сум шиг хурдалж хурц хошуунд манаран боссон өндөр өндөр долгион нүд ирмэх төдийд алс хол хаягдана.

	Хэрэв энэ бүрхүүл байгаагүй сэн бол тавцан дээр тогтохын аргагүй юм байна гэж Синяевын хэлэхэд Широков:

	— Тийм учраас хийсэн байна шүү дээ гэж хариуллаа. 

	Онгоцны тавцанг бүрхсэн бив битүү бүрхүүл ганц үүрэгтэй биш болохыг тэр хоёр мэдэв. 

	Улбар арал түргэн багасаж бьеньета станцын цагариган байшин улам бүр нарийсан байв. 

	Байшингийн цаана одны онгоц үрэл мэт жижигхэн торойн харагдана. 

	Төдий л удалгүй арал харагдахаа больж эргэн тойронд далайн мандал цэлийнэ. Онгоц хязгааргүй цэлийсэн алс тэртээг зорин аварга торпед (өөрөө явдаг мина) шиг жирэлзэнэ. Онгоцны тавцан бүрхүүлгүй сэн бол ийм хурдан явж байхад эсрэг салхи хэчнээн хүчтэй байхыг бодоход ч хэцүү байлаа. 

	Цэлмэг тэнгэрээс Рельосын хурц гэрэл цацарна. 

	Синяев болон бусад хүмүүсийн хамт онгоцны хошуунд зогсож явсан Широков:

	— Энд огтхон халуун биш байгааг чи мэдэж байна уу? гэж Синяеваас асуухад,

	— Тийм байна. Чухамхүү юунаас болоод сэрүүн байгааг мэдэхгүй байна гэлээ. 

	— Тавцангийн бүрхүүл халууны хүчийг багасгадаг юм гэж нэг далайчин тайлбарлав. 

	— Тэгэхээр каллисто хүмүүс ч их халуунд дургүй байх нь ээ? гэж Широковын хэлэхэд нөгөө далайчин,

	— Хаанаас даа! Каллистогийн хаана ч дургүй хүрмээр халуун байхгүй. Та хоёрт зориулж ийм бүрхүүл хийсэн болохоос биш уул нь өөр бүрхүүл байсан юм. Бид та нарыг хүлээж авахдаа танай тэнд манайхаас сэрүүн гэдгийг дуулаад сольчихсон юм аа гэж хэллээ. 

	— Тэгээд үүний тулд ийм том бүрхүүл хийсэн хэрэг үү? гэхэд Далайчин мөрөө хавчисхийв. 

	— Үүнд болохгүй юм юу байна? тэгэхгүй бол та нар тавцан дээр биш харин дотор байх хэрэгтэй болно. Та нарт тэнд эвгүй байх болов уу гэж бид бодсон юм хэмээн хэлэв. 

	— Энэ ч яах вэ. Бидэнд зориулж шинэ хөлөг онгоц хийгээгүйг нь би гайхах юм гэж Синяев инээн оросоор хэлжээ. 

	Каллисточуудын тэр хоёрын талаар их юм мэдэж байсанд тэд гайхсангүй. Тэднийг кетьод байх үеэс өөрсдийн нь талаар каллистод олон бьеньета цахилгаан өгч байсныг тэр хоёр мэдэж байсан юм чинь. 

	— Хот хүртэл хол уу? гэж Широков асуув. 

	— Хоёр мянган километр3

	— Хэчнээн цаг явж хүрэх вэ?

	— Дөрвөн цаг. 

	— Аяа! Танай онгоц хурдан байна шүү гэж Синяев хэлэв. 

	— Цагт зургаан зуун километр гэхэд Синяев:

	— Глисерээс хурдан юм гэж (глиссер)4 гэдэг үгийг оросоор хэлжээ. 

	— Би ойлгосонгүй. 

	— Танай онгоц дэлхийн хамгийн хурдан онгоцноос ч хурдан юм гэж манай нөхөр хэлж байна гэж Широков хариулаад, — Та онгоцны дарга уу? гэж асуулаа. 

	— Энэ удаа онгоцыг би жолоодож яваа гэж каллисто хүн хариулжээ. 

	Широковын асуултад тэр гайхах шиг болж жаахан бодолхийлснээ хариулсан байна. 

	Диегонь ярианд оролцож,

	— Манайд дарга байхгүй гэх үү цөмөөрөө дарга гэх үү дээ онгоцны багийн хүн бүхэн дарга ч хийж чадна онгоцны бусад ажлыг ч хийж чадна. Ямар ажил хийх нь сайн дурын хэрэг гэлээ. 

	— Би ийм юм дуулах гэсэн гээд танайд тийм байх гэж би бодсон юм гэж Широков үгээ тайлбарлав. 

	— Харин одны онгоцонд өөр байсан шүү дээ гэж Синяев хэллээ. 

	— Огторгуйн аяны хувьд тэгэхгүй яах вэ, Тэнд чинь тусгай тусгай мэдлэг, туршлага хэрэгтэй. Одны онгоцыг хүн бүхэн жолоодож чадахгүй шүү дээ. 

	Нөгөө далайчин зочдоо онгоц сонирхож үзэхийг урьжээ. Широков Синяев хоёр дуртай зөвшөөрөв. Тэдэнтэй цуг онгоцны хоёр хүн Диегонь Мьеньонь нар явлаа. Хөлөг онгоцонд дэлхийн хөлөг онгоцонд заавал байдаг, түүний нэг хэсэг болсон шат ганцын төдий ч байсангүй. Онгоц дотор цахилгаан шатаар ордог байлаа. 

	Гурван газар, хошуу дунд хэсэг хитэгт тавцангаас дөнгөж цухуйсан ногоон өнгөтэй дугуй хашлага бүхий эргэх машины гурван дугуй тавцан байсны нэгэн дээр нь зургаан хүн элбэг багтах ажээ. Онгоцны дарга огт мэдэгдэхгүй гишгүүр бүхий хашлаганы ирмэгт хөлөө хүргэхэд тавцан алгуур доошлов. 

	— Эдний бүх цахилгаан шат нь одны онгоц зогсоолын нэгэн адил хийцтэй юм байна гэж Синяевын хэлэхэд Широков:

	— Манай бүхээгтэй цахилгаан шат над их таашаагддаг гэлээ. 

	Тэр хоёр өрөөнүүд байгаа гэж бодсон чинь өрөөнүүд ч байсангүй, гудам ч байсангүй. Онгоцыг хамар ханаар тус бүрдээ цахилгаан шаттай гурван хэсэг болгож хуваажээ. 

	Энэ онгоц суудлын онгоц биш байлаа. Широков Синяев хоёр каллистод далайн тээвэр аль дээр үеэс хэрэглэгдэхгүй болсныг үүнээс мэдэж авчээ. Бүх тээврээ агаараар хийдэг болсон юм байв. 

	— Энэ юунд зориулсан онгоц юм бэ? гэж Синяевын асуухад,

	— Далайн шинжилгээний ажилд гэж далайчин хариулжээ. 

	Тэдний бууж ирсэн хошууны хэсэгт жолоодох газар байлаа. Өргөх машин энэ тасалгааны хойд буланд байсан бөгөөд шатны тавцан шал руу орж яг тэгшрэн зогсжээ. Түүний өмнө талд тасалгааны доторхыг далдалсан ямар нэгэн машин байв. 

	Широков Синяев хоёр түүнийг тойруулан хараад гайхжээ. 

	Тэр хоёрт дахин онгоцны тавцан дээр гараад ирчихсэн юм шиг санагдсан байна. Өмнө талд нь далайн мандал цэлийнэ. Дээр нь тэнгэр харагдаж Рельосын цав цагаан гэрэл цацарна. 

	Хана тааз гэх юм огт харагдахгүй байв. 

	Гэвч тэр хоёр энэ өрөө усны түвшнээс дор байна, энэ бүх юм мөн л зурагт радио, тэгэхдээ одны онгоцныхоос үлэмж сайн дэлгэцийн хүчээр тэгж харагдаж байна гэдгийг тэр дороо ойлгожээ. Одны онгоцных шиг жижиг хүрээтэй биш, харин шал арын хана хоёроос бусад бүх тасалгааг нэлэнхийд нь хамарсан дэлгэц байв. Дотоод аяны онгоцонд тэр хоёр иймэрхүү дэлгэц харжээ. 

	Энэ үзэгдэл зөвхөн бидэнд гайхалтай байгаа гэж каллистогийн хоёр зочин бодсон нь тийм биш болох нь Мьеньоний үгнээс ил болжээ. 

	— Гайхамшигтайяа! Бидний байхгүй хойгуур техник урагшаа хол явжээ гэж инженер Мьеньонь хэлжээ. 

	— Мьеньи рүү нисэх үест усан онгоцны дэлгэцүүд манай онгоцныхоос огт ялгаагүй байсан юм. Ийм том дэлгэцийг бид анх удаагаа үзэж байна гэж Диегонь Широковт хандан хэллээ. 

	— Энэ онгоцыг хоёр жилийн өмнө барьсан юм гэж далайчин тайлбарлав. 

	— Хуучин маягийн дэлгэц үлдсэн газар бий юу? гэж Широков асуулаа. 

	Миний мэдэж байгаагаар байхгүй. Шинэ сайн дэлгэц гарсан үед хуучнаар яах юм билээ дээ!

	Жолоодох газар нэг ч хүн байсангүй. Ижил дасал болсон жолоо ч байсангүй. 

	— Одоо онгоцыг хэн жолоодож яваа вэ? гэж Синяев асуув. 

	Далайчин ар талд байсан «машин» руу заалаа. Энэ бол ямар нэгэн багаж, товч буюу бариул гэх юмгүй гөлгөр хөх шоо дөрвөлжин юм байлаа. 

	— Онгоцны явах замыг зурж тэмдэглэсэн, онгоц өөрөө яваад хүрэх газраа хүрнэ. 

	Далайчин тасалгааны гол дунд байсан түрүүчийнхээ их бага хэмжээтэй шоо дөрвөлжин рүү очив. 

	Түүний дотор улаан хөх өнгөөр газрын зураг ялган зурсан том хуудас байв. Газрын зураг нь уртраг, зэргэд бүхий дэлхийнхтэй нэлээд төсөөтэй ажээ. 

	— Неба, Атилли гэдэг энэ хоёр арлын хоорондох усаар татсан энэ хар шугам бол онгоцны зам байгаа юм. Хөлөг онгоцны дарга өөрчлөхгүй бол онгоц замаасаа гарах ёсгүй гэж далайчин хэллээ. 

	— Харин далайн ёроолын урсгал?

	— Автомат түүнийг харгалзан ажиллана. 

	— Нэгэнт онгоцыг автомат жолооддог болохоор энэ битүү дэлгэц ямар ашигтай юм?

	— Онгоцыг гараар жолоодож бас болно. Харж байгаарай!

	Тэр жижигхэн товч дарав. 

	Широков Синяев хоёр одоо болтол шоо дөрвөлжин машиныг тунгалаг эдээр хийсэн юм байна гэж бодож байтал ингэж «унтран» хар бор өнгөтэй болоход нь хуванцар маягийн тунгалаг биш эдээр хийсэн болохыг мэджээ. Газрын зураг харагдахгүй болжээ. 

	Шоо дөрвөлжин машины өмнө талын хана дэлгэгдэж тоо томшгүй товчтой самбар гарч ирлээ. 

	Энэ бол гар жолооны самбар байгаа юм гэж далайчин хэлэв. 

	Онгоцны хурд багасах шиг боллоо. Дэлгэцээр харахад ч тэгсэн байв. 

	Газрын зургийг унтраасан үед автомат ажиллахгүй болж хөдөлгүүрүүд зогсоно. 

	Далайчин товчууд дээр хуруунуудаа тавьж,

	— Дугуйран эргэе гэлээ. 

	Энэ Каллисто хүний хуруунууд үегүй юм шиг ажээ. Түүний урт нарийн хуруунууд дэлхийн хүний хийж чадахгүй туйлын янз бүрийн хөдөлгөөнийг нэгэн зэрэг хийж байв. Тэдний гар нь солгой зөв гэж ялгагдахгүй адилхан ажиллана. 

	Онгоцны даргын хуруунууд нэг товчоос нөгөө товчид шилжин гүйх нь Широковт төгөлдөр хуур хуурдаж байгаа юм шиг санагджээ. Хөдөлгүүрүүд дахин ажиллаж онгоц зүүн тийшээ бага зэрэг хазайн том тойрог гарган эргэв. 

	— Намайг харж байгаарай би онгоцыг замаас нь гаргаад яг хойш нь эргүүлээд орхиё. Тэгээд автомат залгахад яахыг нь хараарай гэж далайчин хэллээ. Тэгээд тэр хэлсэн бүхнээ хийлээ. Шоо дөрвөлжин машин дахин тунгалаг боллоо. Газрын зураг ч гарч ирлээ. Явах замын хар шугамын хажууд жижиг цэг алгуур хөдлөн харагдав. 

	— Онгоц биз гэж Синяевын хэлэхэд,

	— Яг зөв. Энэ цэг бол манай онгоц байгаа юм. Одоо автомат түүнийг яг замаар нь залж байна гэлээ. 

	Широков Синяев хоёр жижигхэн цэгийн хөдөлгөөнийг ажиглан харж түүний хэрхэн хагас тойрог эргэн хуучин замдаа орж хар зураастай нийлэхийг харжээ. 

	— Баярлалаа! Маш сонин юм байна гэж Широковын хэлэхэд далайчин:

	— Цаашаа явцгаах уу даа гэлээ. Дундах тасалгаа нь далайчдын сууж ажилладаг газар байлаа. Энд янз бүрийн хийцтэй юунд зориулсан нь мэдэгдэхгүй олон багаж байв. Энэ тасалгааг эрдэм шинжилгээний ажилд зориулж тоноглосон нь илт байсан учир юу ч асуусангүй. 

	— Та нар хоол идмээр байгаа юм биш биз! Энд бүх юм бий гэж далайчин хэллээ. 

	Широков Синяев хоёр үнэхээр өлсөөгүй учир хоол идэхгүй гэлээ. 

	Тэд далайчдын тасалгааг үзээд гурав дахь тасалгаанд ороход онгоцны хөдөлгүүрүүд байв. 

	«Машины танхим» нь төмөр хана, шал, таазтай жижиг өрөө байлаа. Ган бортого хэлбэртэй ойр ойрхон дөрвөн машин байснаас зөөлөн хоолойнууд гарч шал руу оржээ. 

	Онгоцны дарга дөрвөн бортогыг дөрвөн хөдөлгүүр гэж тайлбарлалаа. Хөдөлгүүрүүдээс гарсан хоолойнууд жолооны цогцолборт очсон юм байжээ. Хөдөлгүүр бүр хэдэн жил тасралтгүй ажиллах цэнэгтэй ажээ. 

	— Ажилчин хүний хэрэг байхгүй. Эд ямар нэгэн арчилгаа шаардахгүй гэж далайчин хэллээ. 

	Каллисто далайчны бүх тайлбар маш сайхан ойлгогдож байсан боловч энэ удаа Широков Синяев хоёр хөдөлгүүрүүдийн ажиллагааны зарчмыг ойлгож чадсангүй өнгөрөв. Эд нь хүрд ч биш, тийрэлттэй мотор ч биш байлаа. Бортогонуудыг хитгийн цаана байгаа ямар нэгэн юм хөдөлгөдөг байв. Тэдэнд зургийг нь үзүүлсэн боловч учрыг нь ойлгосонгүй. Бортого тус бүрийн төгсгөлд бие биед угласан урт хошуу мэтийн гурав гурван юм байлаа. 

	Широков Синяев хоёрт нэг л хачин бодол төрж цааш нь юм асуухаа больжээ. Сайн ойлгоцгоож байгаа дүр үзүүлэх боллоо. Синяев каллистогийн техник хор шар хөдөлгөж байна гэж санамсаргүй (оросоор) хэлэхэд Широков:

	— Бид таг ядарч орхижээ. Нэг дор их сэтгэл хөдөлснөөс болоод гэж хариуллаа. 

	Машины өрөөний арын хана төмөр биш байв. Онгоцны хитэг болсон хоёр гурван метрийн хэмжээтэй маш нимгэн тунгалаг энэ ялтасны цаана далайн ус боргилон хөөсөрнө. Энэ «буцалж байгаа усны» гүнд үе үе гялалзсан дугуй шиг юм жирвэсхийнэ. 

	— Онгоцны хөдөлгүүр ажиллахгүй байсан үед түүний гадна үзүүрийг энэ ханаар шувт харж болно. Онгоц зогсож байхад харагдана гэж онгоцны дарга тайлбарлав. 

	— Энэ хана хага үсэрчихгүй юм уу?

	— Хэрэв онолын хувьд ч гэсэн тийм аюул бол бид та нарыг энд огт оруулахгүй байсан юм. 

	— Юугаар хийсэн юм бэ?

	— Онцгой чанарын шилээр хийсэн юм. 

	— Ийм газар шил хэрэглэх нь тун осолтой юм шиг над санагдах юм аа. 

	— Энэ юунаас ч бөх шил. Тусгай арга хэрэглэхгүйгээр хагална гэж санахын ч хэрэг байхгүй. 

	«РЕЛЬОС ВИТИНИ»

	Тэд машины өрөөг үзээд дахин тавцан дээр гарч ирсэн хойно Синяев Широковоос;

	— Над хамгийн их сайхан санагдсан юмыг чи мэдэж байна уу? гэж асуугаад чимээ шуугиангүй байдал эдний бүх машин шуугиангүй ажиллах юм гэлээ. 

	— Чимээ шуугиан хортой гэдгийг аль дээр үед мэдсэн. Гэвч манай техник үүнийг дарж чадахгүй байгаа нь харамсалтай. Ирээдүйд үүнийг хийж дэлхийн машинууд эндхийнх шиг дуугүй ажиллана даа. 

	Тэр хоёулхнаа онгоцны хошуун дээр зогсоно. Каллисточууд одны онгоц дотор явсантайгаа адил тэднийг дураар нь орхино. Тэд хүмүүстэй ярилцахдаа дуртай байх боловч тэднийг яривал ярина ярихгүй бол ярихгүй явна. Широков Синяев хоёр тэдний энэ байдалд аль түрүүнээс дасжээ. Тэгээд ч тэр хоёрын ярилцаж байтал Мьеньонь хүрээд ирэхэд ямар нэгэн чухал юм хэлэх нь ээ гэж ойлгожээ. 

	— Бүр хоёр зуун тавин жилийн тэртээгээс бүх каллистогийн онголон хүндэтгэж ирсэн газар бид ойртож ирлээ. Бид юуны өмнө энд ирэх гэж далайгаар явах болсон юм аа. Хэрэв та хоёрыг дургүйцэхгүй бол бид урьд үеийн дурсгалыг та нарт үзүүлэх гэсэн юм гэж инженер Мьеньонь хэллээ. 

	— Бид юунд дургүйцэх билээ дээ? Харин маш ихэд баярлах болно гэж Широковын хэлэхэд Синяев

	— Тэр дурсгал тань арал дээр байдаг болж байна уу? гэж асуув. 

	— Үгүй ээ, далайн ёроолд. Тэнд тийм их гүн биш ээ. Каллисточууд энд олонтоо ирдэг. Манай хүүхдийг сургуульд орох үед энд заавал ирүүлдэг. 

	— Бид үзэлгүй яах вэ. 

	— Онгоц хэдэн минутын дараа очих газраа хүрнэ. 

	— Бид усан доогуур шумбагчдын хувцас өмсөж явах уу? Эсвэл онгоцонд шумбадаг завь байдаг юм уу? гэж Широковын асуухад Мьеньонь:

	— Аль алин нь байхгүй. Энд долоохон зуун метр гүнзгий. Бид онгоцтойгоо шумбаж хүрнэ гэж Синяев толгой дохив. Тэгж хариулна гэж бодож байсан бололтой. Усан дээгүүр явдаг онгоц бас шумбадаг чадалтай байх нь ээ. Ийм байх бүрэн бололцоотой!

	Онгоц хурдаа сааж эхлэв. 

	— Энд! гэж Мьеньонь хэллээ. 

	Онгоцны хурданд босож явсан давлагаа замхарч эргэн тойрноо бараг хөдөлгөөнгүй далайн мандал мяралзана. Анх хөдөлж байх үес бөртийх ч үүлгүй байсан тэнгэр сэмжин үүлээр хучигджээ. Маш өндөрт хэдэн шувуу элэн халин явахыг Широков олж харав. 

	— Эндээс эх газар хэчнээн зайтай вэ? гэж Широков асуув. 

	— Зуун хорин километр байгаа. Одоо бид хоёр тивийг заагласан хоолойд явж байна. 

	Би үүнийг мэдэж байна. Танай газрын зургаас харсан гэж Синяев хэлэхэд онгоцны дарга түүнд хандаж,

	— Шумбахыг зөвшөөрнө үү гэлээ. 

	— Би мэдэхгүй гэж Синяев мөрөө хавчисхийгээд, бид хоёр зочин. Харин энд та нар ирсэн шүү дээ гэж хариуллаа. 

	— Тавцан дээр байгаад байж болно биз дээ? гэж Широков асуув. 

	— Тэгэлгүй яах вэ. Энд ус нэвтрэхгүй. 

	Онгоц алгуур доошилж эхэллээ. Далайн мандал онгоцны бөөрөөр ахин ахин байгааг Широков сэтгэл догдлон харна. Тэр каллистогийн техникт итгэж байвч каллисточуудын адил бүр тайван байж яахин чадах билээ дээ. Тавцангийн бүрхүүл нимгэхэн, хэврэг юм шиг санагдана. Долоон зуун метрийн гүнд маш их даралттай байх ёстой. 

	— Энэ онгоц хэчнээн гүнд шумбаж чадах вэ? гэж тэр асуув. 

	— Хоёр километр. Бүрхүүлийг хийсэн эд, хэлбэр хоёрыг нэг дөрвөлжин сантиметрт хоёр зуун килограммын даралт даахаар тохируулсан юм аа. 

	Широков хариу юу ч дуугарсангүй. Тэр орчноо ажиглаад ухаангүй байв. Тэр усанд огт шумбаж яваагүйн гадна харь гарагийн усны доорх байдлыг үзэж байгаа нь энэ хойно. 

	Далайн мандал дээгүүр нь нийлж гэгээн цагаан өдөр хөх бүрэнхийгээр солигджээ. Широков Синяев хоёр хамгаалалтын шилээ авлаа. 

	Тэр хоёрт тун ойрхон далайн амьтны бололтой сүүдэр сүүдгэнэн өнгөрсөн боловч ямаршуу амьтан болохыг нь харж чадсангүй. 

	Онгоц улам улам доошлох тутам харанхуй өтгөрсөөр байв. Нимгэхэн бүрхүүл усанд уусчихсан юм шиг харагдахаа байлаа. Хүмүүс ёроолгүй далайн хооронд ямар нэгэн хамгаалалт байхгүй юм шиг санагдана. 

	— Яагаад прожектор асаадаггүй юм бол? Эсвэл байхгүй юм болов уу гэж Синяевын асуухад онгоцны даргаас бусад бүх каллисточуудын хамт дэргэд нь зогсож байсан Диегонь

	— Прожектор байхгүй яах вэ. Харин дурсгалд гэрэл гаргахгүй очдог заншилтай юм. Энэ газрын амгалан тайван байдлыг юу ч эвдэх ёсгүй гэж хариулжээ. 

	— Сонин юм аа. Танайд их олон заншил байдаг юм шиг над санагдлаа. Энэ хоёр дахь нь болж байна гэж Синяев хэлэхэд Широков:

	— Анхных нь юу бил ээ? гэж асуув. 

	— Юу гэж онгоцны яндан шүү дээ. Гесьяни арал дээр хэлснийг санаж байгаа биз.

	— Каллисточууд өвөг дээдсээ хүндэтгэн дурсдаг уламжлал заншил байдгийг тэдэнтэй холбож өгдөг юм гэж Диегонь хэллээ. 

	Онгоц маш алгуур шумбана. «Усны амьтдыг харж болдоггүй нь яасан харамсалтай юм» гэж Широков дотроо бодов. 

	Онгоцны шумбах хурд хүнээс хамаардаг, ингэж удаан шумбах нь бас нэг заншил бололтой. Ер бусын урсгал руу алгуур шумбаж очих нь нэг ёсны ёслол байна. 

	Арван минутын дараа гэрлийн өчүүхэн ул мөр алга болж эргэн тойронд хав харанхуй боллоо. 

	— Харцгаагаарай гэж Диегоний хэлэхэд Широковт гараараа харанхуйд заан хэлэх шиг санагджээ. 

	Өмнө нь далайн ёроолд хэсэг газар бүдэг гэрэлтэж байх шиг харагдана. Юунаас гарч байгаа нь мэдэгдэхгүй боловч цахилгаан гэрэл гэдэг нь тодорхой байлаа. Далайн ёроолд одоохондоо харагдахгүй байгаа ямар нэгэн юмыг гэрэлтүүлсэн асар том чийдэнгүүд байх шиг ажээ. 

	Бьяининий дуугарч оросоор ингэж ярилаа:

	— Каллистод олон зууны туршид дарлал, хүчирхийлэл, эрхгүй байдал ноёрхож байсан. Хөдөлмөрийн хүмүүс дэлхийнхтэй нэгэн адил эрх мэдэл, сайн амьдралын төлөө эздийнхээ эсрэг тэмцэж олон удаа босож байсан боловч хэрцгийгээр дарагдаж байсан. Дэлхийн тооллоор бол таван зуун жилийн өмнө хамгийн том бөгөөд сүүлчийн шийдвэрлэх бослого гарсан юм. Энэ бол цус урсгасан, гэхдээ богино хугацааны иргэний дайн байж эздийн анги гарагийн хөрснөөс арчигдаж нийгмийн чөлөөт хөгжлийн үе эхэлсэн. Дайны үед эздийн гарт хоёр зуун арван том хувьсгалчид орсныг усан онгоцонд ачиж далайд авч гарчээ. Тэр үед манайд худалдааны онгоцнууд байсан юм. Тэр онгоцны нэрийг «Дьесь» гэдэг байсан оросын «Итгэл» гэсэнтэй ижил утгатай үг. 2137 оны зуун хорин гуравны өдөр одоо бидний байгаа энэ газар тэрхүү хөлөг онгоцыг бүх хүний нь хамт далайд живүүлжээ. 

	— Бид «Дьесийн» дурсгалыг үзэх болж байна уу? гэж Широков асуухад. 

	— Үгүй, тэр онгоц өөрөө байгаа. Каллисточууд тэр түүхт онгоцыг хямгадан хадгалсан юм. Харин одоо «Дьесиэс» өөр нэртэй болсон гэлээ. 

	— Ямар?

	— «Рельос Витини»

	— «Эрх чөлөөний наран» гэсэн үг гэж Синяев орчуулан хэлээд, — Маш сайхан нэр байна гэлээ. 

	Ард түмний хоёр зуун арван гарамгай хүүг цаазалсан явдал эздээс бусад бүх хүмүүсийг босогчдын талд оруулсан юм. Тэгээд дайн дуусаж хоёр зуун арван хүн бол сүүлчийн хүмүүс нь ч болсон юм аа. 

	Хөлөг онгоц улам улам тод болж байгаа гэрэлтэгч газар луу урьдын адил алгуур ойртон байв. Онгоц түүнд хүрч ирмэгцээ ёроолоос гучаас дөчин метрийн өндөрт зогсож хүмүүс гайхамшигт юм үзжээ. 

	Долоон зуун метрийн гүнзгий усан доор бие биеэсээ адил зайтай зоосон хорин хоёр өндөр шон байв. Шон бүрээс хүчтэй гэрэлтэй хоёр хоёр бөмбөлөг зүүсэн нь далайн ёроолыг өдөр шиг гэрэлтүүлж байлаа. Энэ ёроолыг маш сайн зассан бололтой, бөртийх чулуу, өвсгүй яг гөлгөр талбай байв. 

	Дугуй гэрлийн гол, дунд далайн ёроолд шигдэн суусан хүрэн улаан өнгөтэй урт онгоц байв. Тэр онгоц нүдэнд харагдах ямар ч гэмтэлгүй бөгөөд саяхан үйлдвэрийн тавцангаас усанд тавьсан юм шиг харагдана. Урд талын богино шураг дээр ногоон туг «намирч» дэлхийнх шиг хитэг дээр нь биш харин их биеийн яг гол дунд «Рельос Витини» гэсэн онгоцны бахдам нэрийг ногоон үсгээр бичсэн харагдана. 

	Тэрхүү онгоц хөдлөхгүй байгаа хачин тугийнхаа дор далайн ёроолд яг эгц зогсож байгаа нь далайд зогсож байгаа юм шиг мөртөө дээр нь нэг ч хүн харагдахгүй байгаа нь нэг л хачин ажээ. Далайн ёроолд биш харин далайн мандал дээр зогсож байгаа бөгөөд одоо хариугүй хөдөлж дээр нь хүмүүс гарч ирнэ гэсэн бодол өөрийн эрхгүй төрнө. 

	Гэтэл нэг ч хүн харагдсангүй. Таван зуун жилийн тэртээ болсон тэр нэгэн гунигт явдлын алдарт дурсгал болгон далайн ёроолд мөнхжүүлсэн каллисто ард түмний баатарчуудын энэхүү бунхан хөдөлгөөнгүй дүнсийнэ. 

	Синяев анх түрүүн чимээгүй байдлыг эвдэж,

	— Та нар ийм удаан хугацаанд үүнийг яаж ингэж хадгалав? гэж хэнд ч хандалгүй асуув. 

	— «Рельос Витини» яг энд харагдаж байгаа байдлаараа живсэн юм. Бид түүнийг огт хөдөлгөлгүй ус, цагийн уртаас хамгаалах бодис шингэсэн болохоор одоо ч гэсэн олон мянган жил энэ янзаараа байж чадна. Тугийн байдал та хоёрт гайхал төрүүлж байгаа биз? Энэ бол үнэнхүү түүхт туг нь юм. Туганд тусгай бодис шингээхэд устай нэгдэж чулуужчихсан байгаа нь энэ. Шон, чийдэнгүүдийг хожим нь тавин жилийн өмнө тавьсан юм гэж нэг каллисто хариулжээ. 

	— Чийдэнгүүд хаанаас цахилгаан авч байгаа юм?

	— Өөртөө цахилгаан гаргадаг, хязгааргүй хугацаагаар асаж чадна. 

	Шон босгох, чийдэн тавих, онгоцыг энд нь байлгахад хэчнээн их бэрхшээл тохиолдсоныг «Рельос Витининг» усан дээр татаж гаргахад амар байсан гэж Широков дотроо бодсоноо энэ дурсгалын сүр далайн ёроолд байгаадаа байна гэдгийг ухаарч бодсондоо хүрдэг энэхүү ард түмэнд өөрийн эрхгүй биширчээ. 

	Дэлхийн хүнд хачин санагдах энэхүү дурсгал харамсах, бахархах сэтгэлийг нэгэн дор төрүүлнэ. Олон жилийн тэртээ Штернийг нас барах үед каллисточууд сөхрөн сууж алгаа доош нь харуулан гараа сунгаж байсан шигээ таван зуун жилийн өмнө энэ онгоцонд нөгчсөн хүмүүстэй салах ёс гүйцэтгэв. 

	Синяев Широков хоёр ч нөхдийнхөө хажууд дуугүй сөгдөн ёс гүйцэтгэв. Каллисто даяар мөнхлөн хүндэтгэдэг баатарчуудын дурсгалыг тэр хоёр каллистод байгаа болохоор каллисто ёсоор ингэж хүндэтгэжээ. 

	Тэдний суусан онгоц «Рельос Витиний» дээгүүр бүтэн эргээд бас л алгуур хөөрч эхлэв. Онгоцны тавцан дээр зогсогчид гэрэл бүдгэрэн бүдгэрсээр усан доорх дурсгал харагдахгүй болтол нүд салгалгүй харж явлаа. 

	Онгоц хөөрөх хурдаа нэмэн нэмсээр хэдэн минутын дараа мандал дээр гарч сүүмэлзсэн хөх гэрлээс өдрийн нүд сохлом хурц гэрэлд гарч ирэв. Рельосын илчинд онгоцны тунгалаг «дээвэр» тэр дорхноо хатаж онгоц урьдын хурдаа авч жирэлзэв. 

	— Би каллистод ямар ч сайхан юмс харсан ч энэ дурсгал миний зүрхэнд үүрд хадгалагдана гэж Широковын хэлэхэд Синяев

	— Минийхэд бас нэгэн адил хадгалагдана гэлээ.

	 


Хоёрдугаар бүлэг

	АТИЛЛИ ХОТОД

	Хурц гэрэл, гудамжны халуу шатсан агаарт явж байгаад бүдэг гэрэлтэй сэрүүн тасалгаанд ороход сэтгэл тайвшрах ажээ. 

	Жааз, шилгүй гулдан хаалга маягийн өргөн өргөн цонхыг ямар нэгэн бүдэг шар юмаар бүрсэн нь тасалгааны гэрлийг нарны гэрэлтэй төсөөтэй болгожээ. Рельосын хурц гэрэлд аргасан нүд энэ сайхан гэрэлд амрах шиг болно. 

	Тасалгаа тун өвөрмөц байдалтай ажээ. 

	Зургаа долоон метр өндөр, нүхтэй юм шиг ханы нь цайвар ногооноор буджээ. Таазнаас хагас метр хэртэй зайтай өргөн хөвөө татсан бөгөөд хар шил шиг юмаар хийсэн таазанд тасалгааны доторх юм тодорхой харагдана. 

	Гялалзтал арчсан чулуун шал шиг гялалзсан нүцгэн гөлгөр шал таазнаас шал өөр, юм тусгадаггүй ажээ. Шалны хүрэн өнгөтэй тэгш гадаргууд нэг ч зүйдэлгүй гялалзсан гүдгэр юм харагдана. 

	Тасалгааны булангууд нь дөрвөлжин биш харин мухар хэлбэртэй байв. 

	Тасалгааны төвд ямар ч хашлагагүй жижиг задгай оргилуур ногоон шаргал өнгийн «усаар» оргилж жинхэнэ усан оргилуурын адил сэрүү татуулах боловч«ус» нь огтхон чимээгүй бууна. 

	Тасалгааны модон тавилга нь тохиромжтой бөгөөд дэлхийн хүний нүдэнд дасаагүй каллисто нутгийн өвөрмөц гоёмсог хийцтэй ажээ. Юм бүхэн нь нарийн гоёмсог, будаг шунх нь таарсан урлагийн бүтээл шиг харагдана. Түшлэгтэй зөөлөн «сандлын» хачин маягтай матсан хөл, хаалга тэргүүтнийг дэлхийн ямар ч модтой төсөөгүй гялалзсан тунгалаг хөх өнгөтэй хачин юмаар хийжээ. 

	Тавилгын өнгө ханын өнгөтэй хосолж ногоон туяа татна. 

	Бидний дассан заншлаар хананд тулган тавьсан юм нэг ч байсангүй. Тавилга ханын хоорондох бүтэн хагас метр зайнд ногоон «шилээр» хийсэн намхан урт урт хайрцаг тавьж ургамал тарьжээ. 

	Каллистогийн энэ ургамлууд харь газар байгааг тасалгааны тавилгаас илүү санагдуулна. Дэлхийнхтэй энэ арай л төстэй юм уу гэмээр нэг ч навч, нэг ч цэцэг нүдэнд харагдахгүй байв. 

	Цэцгүүд нь хөх, хачин шаргал өнгөөр алаглана. Цорголон нугарсан ногоон навчис нь дан улаан, улбар шар ургамалтай каллисто нутагт тун хачин харагдана. 

	— Эд тусгайлан ургуулсан ургамлууд байгаа юм. Тэгээд энд та хоёрт зориулж тавьсан юм аа гэж Синьг хэлэв. 

	Тасалгаан дотор чив чимээгүй, нам гүм байлаа. Энэ байшин том хотын төв дунд байгаа хэдий боловч гаднаас өчүүхэн ч чимээ дуулдахгүй ажээ. 

	Цонхны бүдэг шар «хөшиг» нэгэн жигд аяархан намиран хөдлөх нь нойр хүргэнэ. 

	Широков унтах гэж цонхны энэ хөшгийг нүд салгалгүй ширтсэн боловч нойр нэг л хүрч өгсөнгүй. 

	Өөр нэг «диван» дээр хэвтэж байсан Синяев ч унтаж чадсангүй. Каллистод ирсэн энэ анхны өдрийн нэлээд богино хугацаанд харагдсан юм бүхэн нүднээ бууж гурван жилийн үй олон өдрийн зөвхөн анхны өдрийн сэтгэгдэл насан туршид дурсаад баршгүй их байв. 

	Тэр хоёр энэ бүдэг гэрэлтэй, чимээгүй, сэрүүн тасалгаанд зөөлөн оронд таг хэвтэх юм бол сая амармаар туйлдан ядарсан байв. 

	Түргэн унтмаар л байлаа! Синьг ирж одны онгоцонд бид хоёрын хоёр удаа уусан тэрхүү унтуулах эмээ өгөөсэй гэж Широков хүсэх боловч тэгж хүлээж хэвтээд нэмэргүй байв. Тэр хоёр өөрөө амаръя гэсэн юм санж. Тэгэхлээр каллисточууд тэдний энэ хүслийг нарийн чанд хангана гэдэгт тэд огтхон ч эргэлзэхгүй байв. Тэр хоёрыг дуудахаас нааш нэг ч хүн орж ирэхгүй, тэгэхээр Синьг юм уу өөр ямар нэгэн эмчийг яаж дуудахаа Широков бодоод бодоод олохгүй бөгөөд гаръя гэхэд тэгэх тэнхээ байсангүй. 

	Тэр хоёр өдрийн үзсэнээ дотроо бодон дуугүй хэвтэцгээнэ. 

	Одны онгоц буусан, арал дээр угтсан таталцлын хуульд захирагддаггүй хачин «машин», усан доогуур дээгүүр ялгаагүй явдаг онгоцоор далайгаар аялсан явдал, ялангуяа далайн ёроолд домогт «Рельос Витинийг» үзсэн явдал тэдний бодол санааг эзэмдэн нойр хулжаажээ. 

	Тэгээд Атиллид ирсэн нь энэ байв. Тэр хоёр хотыг муу харсан боловч харсан бүхэн нь сэтгэлийг нь маш их хөдөлгөжээ. 

	Атилли хот ордноор дүүрсэн хот байв. Ордон гэж нэрлэж боломгүй нэг ч байшин тэдэнд тохиолдоогүй бөгөөд ордон болгон өөрийн өвөрмөц хийцтэй ажээ. Гэтэл атилли бол каллистогийн тийм том, тийм ч олон хүнтэй хот биш байв. Энэ бол каллистогийн хамгийн хойд «хязгаарын» хот буюу дэлхийн ойлголтоор бол умарт муж байв. Каллисточуудын олонх нь бүслүүрт ойрхон суухыг хүсдэг байна. 

	Эргийн дагуу урт тууз мэт зурайсан Атилли хот Москва, Лондон юм уу, Нью-Йоркоос цөөнгүй байшинтай атлаа байшин бүхэн эргэн тойрондоо улбар шаргал ургамалтай өргөн зурвастай ажээ. Атилли хотын талбай хязгааргүй том байв. 

	Неба арлаас тэдний сууж ирсэн усан онгоц, үнэндээ аяархан явсан боловч, байшин ярайсан эргийн дагуу бүтэн гурван цаг явж байж Атиллийн төв дунд орж иржээ. Бараг байшин бүхэн нь ус руу хатган орсон баримлаар чимсэн өргөн өргөн шаттай юм. Хүмүүс каллистогийн ийм шат хавтгай дээвэртэй байшин барилгыг харсан дороо тэдний уран барилга эртний египетийнхтэй төсөөтэй болохыг ажиглажээ. 

	Хотын төв дунд улаан чулуун зогсоол байсанд хөлөг онгоц ирж зогсжээ. 

	Атилли хотынхон тэднийг маш их хөлтэй угтжээ. Хотын бараа харагдах яагаа ч үгүй байхад тэднийг туйлын янз бүрийн хэмжээ хийцтэй олон зуун онгоц угтан дагахад усан тээвэр хэрэглэгдэхгүй болсон байхад ийм их онгоц яагаад байдаг билээ гэж Широков Синяев хоёрын гайхахад эд бол дэлхийн далбаат онгоц маягийн зугаалгын онгоц хэмээн тайлбарлажээ.

	Тэнгэрт далавчтай хүмүүс пиг дүүрсэн байв. Тэдний тоо олон мянга байлаа. Тэдний дээгүүр маш олон олит ниснэ. 

	Зогсоолд тоо томшгүй хүн цугларсан нь хотын бүх хүн түүнээс гадна өөр хотоос ч угтахаар хүмүүс ирсэн байж ч болох ажээ. 

	Широков Синяев хоёрын толгойд зогсоолоос аваад тэдний байшин хүртэлх замын туршид багширсан хүмүүсийн хувцас, цэцгийн алагласан өнгө л үлджээ. 

	Дэлхийн хоёр каллистогийн арван хоёр хүнийг усан онгоцноос гар дээрээ өргөцгөөж эрэгт гаргажээ. 

	Женьсиньг, Гесьянь тэргүүтэй арал дээр үлдсэн хүмүүс тэднийг гаргаж өгсөн даруйдаа Атилли руу нисэн ирсэн гэдгийг Широков Синяев хоёр мэдэж харсан боловч үй олон угтагчид дундаас «хуучин» танилаасаа нэгийг ч олж харсангүй. Дэлхий дээр бол тийм танилууд хүрч ирж уулзах. 

	Тэднийг хоёр цагаас доошгүй хугацаанаа гар дээрээ дамжуулан явуулжээ. Энэ бол маш удаан явдал байв. Энэ нь сэтгэл догдлуулсан баяртай явдал байсан боловч Широков Синяев хоёрын хувьд хатуу махчилал болж байгааг ердийн үед соргог анхааралтай каллисточууд хүртэл анзаарсангүй. 

	Тэгсээр тэднийг байшингийн нь үүдэнд газар буулгахад тэр хоёрын бие, нэгэнт мэдээ алдсан байжээ. Гэвч тэр хоёр зочломтгой хүмүүсийнхээ мэдэлгүй учруулсан зовлонг нуун давах хүчтэй байв. Каллисточууд анхаарамжгүй юм хийснээсээ болж санаа зовно гэдгийг тэд мэдэж байсан болохоор угтагчдын сэтгэлийг харлуулахыг бодсонгүй. Ялангуяа каллисточуудын ижил дасал болчихсон Рельосын тэсэхийн аргагүй халуу төөнөсөн илч ядрахаар байв. 

	Широков Синяев хоёрын толгой хага үсрэх шахан, ухаан балартан бүх биеийн нь хөлс асгана. Тэр хоёр Диегонь, Синьг бас нэг үл таних каллисто хүний хамт сэрүүхэн тасалгаанд орохтойгоо зэрэг жаргал эдэлжээ. 

	Широков зөвхөн энд орж ирсэн хойноо нарны хордлого болж магад хэмээн болгоомжилж өөрсдийнхөө байдлыг Синяев хэлжээ. 

	Широковын үг гурван каллистог айлган сандруулж тэд уучлал гуйж цаг алдалгүй шууд сэргийлэх ажилд оров. 

	Хоёр зочныг гол дундаа том усан сантай өрөөнд оруулан нүцгэлж ер бусын хөх өнгөтэй усанд суулгаж Синьг хундагатай тун адилхан хоёр савтай цэхэр шингэн юм авч ирээд ууцгаа гэлээ. Тэдний ухаан тэр дорхноо сэргэв. 

	Дараа нь тэр хоёрыг сайн арчиж хувцас нь нэвт хөлөрсөн, бүх юм нь онгоцонд үлдсэн байсан учир каллистогийн нимгэн хувцас өмсгөжээ. 

	Энэ бүхнийг түргэн бөгөөд дуу шуугүй хийсэн байна. 

	Тэр хоёрыг оргилууртай тасалгаанд орж, Синьгийн шаардлагаар «диван» дээр хэвтсэн хойно одны онгоцны эмч сая гунигтайгаар ам нээж,

	— Би хэзээ ч өөрийгөө уучилшгүй юм хийлээ гэв. 

	Диегонь Синьг рүү харахад харцанд нь харамсан зэмлэсэн шинж ил байв. 

	— Бид хоёр одоо бүр сайхан боллоо гэж Широковын хэлэхэд нөгөө нэрийг нь үл мэдэх каллисто хүн:

	— Та нар үүнийг хажуу дахь хэн нэгэн хүнд аль түрүүн хэлэх ёстой байсан. Та нарын нэг нь эмч болохоор өөртөө болон нөхөртөө ямар их аюул учирч байгааг мэдсэн байх ёстой гэв. 

	Широков эмч гэдгээ мэдэгдэхгүйг хичээн,

	— Энэ байшин хэнийх вэ? гэж зайлсхийж асуув. 

	Нөгөө каллисто Широков руу гайхан харав. Широковын асуултыг ойлгоогүй нь илт байв. 

	— Байшин хэнийх ч биш. Бүх нийтийн өмч. Бүх юмны нэгэн адил энэ байшинг Гесьянь Синьг хоёрын зааврын дагуу та хоёрт зориулж тусгайлан зассан юм. Энд сууж байсан айлууд өөр байшинд орсон. Атиллийн байшин суух айлаасаа илүү гардаг юм гэж Диегонь хэлэхэд Синяев:

	— Энэ байшинд айл байсан болохоор өөр байшин зассан бол сайн байх байжээ. Бүгдээрээ адилхан биз. Хүмүүсийн тохийг алдагдуулахгүй байх байжээ гэж хэлэв. 

	— Үүнд санаа зовсны хэрэггүй. Каллисточууд нэг байшингаас нөгөөд, нэг хотоос өөр хотод олонтоо нүүдэг юм. Энэ байшин наад зах нь усан оргилууртайгаараа та нарт тохирч байгаа юм. Оргилуур байшин болгонд байхгүй. Айл бүхэн сэрүүн өрөө хүсэхгүй шүү дээ. 

	— Харин хувийн юмсыг нь... гэж Широков эхэлснээ гүйцэд хэлэлгүй үгээ таслав. 

	Энд, каллистод дэлхийн ойлголт, үг тохирохгүй байв. «Хувийн өмч» гэдэг үг каллисточуудын ухамсраас аль дээр үед алга болсон байна. Широковын асуух гэсэн юм тэдний хувьд учир утгагүй юм болох байв. 

	— Бид унтахаас эрхэм юм алга шиг санагдаж байна. Өнөөдөр сэтгэл маш их хөдөлж ядарлаа гэж Широковын хэлэхэд Синьг:

	— Яриангүй зөв. Өнөөдөртөө эндээ унтацгаагаарай гэлээ. 

	Орны даавуу дэр авч ирсэн нь дэлхийнхтэй яг адил байв. Тэдгээрийг нимгэн торгомсог эдээр хийжээ. Энэ хэт халуун газар хөнжлийн хэрэг мэдээж байсангүй. 

	Үд өнгөрч гадаа маш их гэрэлтэй байсан учир өрөөний асар том хоёр цонхыг ямар нэгэн юмаар хааж болохгүй юу гэж Широков асуув. 

	Үл таних каллисто хүн цонх руу очиж ямар нэгэн юм хийхэд, үүнийг хүмүүс ажигласангүй асар том хоёр цонх хоёуланд нь манан татах шиг болж түргэн өтгөрөн харанхуйлжээ. 

	— Ямар өнгөтэй болгох вэ гэж каллисто асуув. 

	— Юу гэнэ ээ? гэж Синяев хариу асуухад

	— Цонхыг ямар өнгөөр хаах вэ? Ногоон, хөх эсвэл шараар уу? гэжээ. 

	— Шар нь дээр биз. 

	Цонхны хаасан «хөшиг» шар өнгөөр будагдав. 

	— Болох уу?

	— Бололгүй яах вэ вэ, баярлалаа? Энэ гайхамшигт өдөр Широков Синяев хоёр хэд дэх удаагаа бие бие рүүгээ дуугүй харсныг бүү мэд. Тэр хоёрын аль алин нь учир ухаан нь мэдэгдэхгүй юм болж байсан ч асуухгүй өнгөрч байв. Тэд юм асуухын аргагүй ядарчээ. Асуух цаг зөндөө гарна даа. 

	— Та хоёр өглөө болтол унтана биз дээ гэж Синьг явах үедээ инээмсэглэн хэлжээ. 

	Хэрэв тэр хоёрын ингэж удаан унтаж чадахгүй байгааг Синьг мэдсэн бол эргэн ирж туслах. Харин тэр энд байсангүй. Орчлонгийн аянаас буцаж ирсэн бусад каллисточуудын нэгэн адил Атиллид аль түрүүн ирээд хүлээж байгаа төрөл садантайгаа уулзахаар яваад өгсөн байв. 

	Широков Синяев хоёр Атиллид байх хугацааны нь туршид бүрэн эзэмшүүлэн өгсөн том ордонд хоёулхнаа хоцорчээ. 

	Тэр хоёрт «гуанз» болон гадагшаа гарахгүй идэх уух ямар ч юмыг захиалан авдаг багаж тэргүүтнийг сайн зааж өгчээ. 

	Тэдний одоо хэвтэж байгаа өрөөний хажуу талд түүнээс арай бага, тэгэхдээ дутуугүй сайхан тавилгатай өрөө байсанд гэрийн юм бүхнийг дутаахгүй хийсэн долоон өнцөгтийн хэлбэртэй хаалгатай хэд хэдэн «шүүгээ» байв. 

	Шүүгээнүүд доторх нямбай байдлаар өрсөн юмс дотор дутуу юм огтхон байхгүй шиг санагдана. Энэ бүх юм нь тэр хоёрын юм болох учраас яаж ч хэрэглэсэн ч та нарын дур гэж тэдэнд хэлж орхижээ. 

	— Та нарт юу хэрэгтэй болно, эндээс юу олдохгүй байна вэ, тэр болгоныг ямар ч үед өгч байх болно. 

	Бидэнд хэлж байх хэрэгтэй. Бид юм дутаахгүйг бодсон юм гэвч мартагдсан юм байж юун магад гэж нөгөө каллисто хүн хэлжээ. 

	— Бид хоёр та нарт хэчнээн их ажил тарив аа гэж Широковын хэлэхэд

	— Дэлхийд Диегонь түүний нөхдийг зочломтгой хүлээн авсанд хариулж байна шүү дээ гэжээ. 

	— Ээ дээ бид ч ингэж хүлээж авч чадаагүй байх аа гэхээр

	— Та нар мэдээгүй шүү дээ. Бидний ирж явааг та нарт хэн ч хэлээгүй шүү дээ гэж Диегонь хэлжээ. 

	Тэрхүү байшинд энэ гурван өрөө, усан сангаас гадна өөр хэд хэдэн өрөө байсан боловч түүнийг дараачийн өдөр үзэх болжээ. 

	Тэр хоёр хэвтэн хэвтсээр бараг нэгэн зэрэг унтаж өглөө болтол зүүд ч зүүдлэхгүй бөх унтжээ. 

	«ҮЛГЭРИЙН ОРОН!»

	Широковт маргааш нь сэрэхдээ огт унтаагүй юм шиг санагджээ. Шар «хөшиг» нэвт ногоон л гэрэл туссаар байв. Харин цагаа хараад үдэш биш, өглөө орой болсныг мэджээ. 

	Синяев унтсаар байв. Широков босоод цонх руу очив. Цонх хаасан хачин манан түүний сонирхлыг ихэд татсан юм санжээ. 

	Ойртон харахад тунгалагавтар бөгөөд гаднын агаар чөлөөтэй нэвтрэн орж байжээ. «Хөшиг» аяархан хөдөлж, мод бүдэг сүүмэлзэн, далайг ч харж болохоор ажээ. Нимгэн даавуу юм уу, бүдэг шар өнгийн зузаан шил гэмээр харагдана. 

	Широков гараа хүргээд үзэхэд хатуу юм дайралдлаа. Цонх яаж «онгойлгодог» бол?

	Широков өчигдөр цонх «хаахаар» танихгүй каллисто хүний очсон газрыг санаж очиж харахад цагаан, хөх, ногоон, шар өнгөөр будсан дөрвөн жижиг товч байв. Түүний шар нь дараастай байлаа. 

	Широков түүнийг дарж үзэв. Товч улам цааш болж «хөшигний» өнгө улам харлав. 

	«Мэдлээ.» Товчийг хэчнээн чанга дарвал төдий чинээ өтгөн болдог юм байна. Товчийг анхны байдалд оруулбал цонх «онгойдог юм байна» гэж Широков бодов. 

	Тэрээр товчны жижиг толгойноос татаж гаргах гэсэн боловч жижигхэн учир баригдаж өгсөнгүй. 

	«Хоорондоо холбоотой юм байх нь ээ» гэж Широков боджээ. 

	Тэр цагаан дээр дарахад шар нь гарч ирлээ. «Хөшиг» түргэн гэрэлтэн цацарч алга болов. Өрөөнд Рельосын гэрэл цацран туслаа. 

	— Энгийн бөгөөд аятайхан юм гэж Широков чанга хэлжээ. Ажиллагаа нь тун энгийн бололтой. Харин юуны хүчээр ажилладаг, цонхыг юу бүрхсэн нь огт мэдэгдэхгүй байв. Хий болов уу?

	Широков цонхноос нүд салгалгүй цагаан товчийг дарж үзэв. 

	Асар том цонх бүдгэвтэр утаат хальсаар хучигдах шиг боллоо. Цонх тэр аяараа бүдгэрч цонхоор орж ирж байгаа агаар өтгөрч бүдгэрэх шиг болсон байна. 

	Широковын зүрх хүчтэй лугшин ойлгогдохгүй юм сэтгэлийг нь хөдөлгөв. 

	Тэр хөх товчийг аяархан дарж эхлэв. Товч цаашлах тутам хөх өнгө өтгөрөн тодорно. 

	Широков гурав дахь удаагаа цагааныг дарлаа. Цонх «онгойжээ». 

	Тэр ор луугаа очив. 

	Үгүй! Учрыг нь олохын аргагүй юм байна. Миний мэдэх ямар нэгэн төстэй юм алга байна. Асуухаас биш дээ. 

	Синяев унтсаар л байв. Широков тэсэж чадсангүй, түүнийг сэрээхээр шийдлээ. 

	— Сайхан нойрсов уу?

	Георгии Николаевич нүдээ нээснээ хаана байгаагаа мэдэхгүй гайхах шиг боллоо. Гайхсан байдалтай хана, тааз, тасалгааны бүх юмыг гүйлгэн харснаа өндийж орон дээрээ суугаад баясгалантай инээмсэглэв. 

	— Каллисто нутагт сайхан нойрсов уу?

	— Бид каллистод байгаа нь үнэн?

	— Хэрвээ тасалгааны юм хараад итгэхгүй байвал босоод цонхоор хар л даа. Би түүнийг онгойлгочихсон. Тун хачин юм аа. 

	Широков дөнгөж, саяхан туршсан юмаа хэлэв. 

	Гэвч Синяев түүний үгийг огтхон тоосонгүй. 

	— Улбар шар арал, «Рельос Витини» Атилли зүүд биш байсан биз?.. Би сэрэхийнхээ өмнөхөн одны онгоц дотор байна гэж бодсон юм. Бид удаан унтсан уу?

	— Бараг арван дөрвөн цаг. 

	Синяев ямар нэгэн юм эрэх шиг эргэн тойрноо харлаа. 

	— Хачин юм аа, гээд, — Бидний юм яагаад авч ирээгүй байдаг билээ. Би каллисто хувцас өмсөх тун дургүй байна. Биднийх хатаагүй биз. 

	— Каллисточууд биднийг сэрчих вий гэж болгоомжилсон байлгүй. Биднийг дуудахаас цааш хэн ч ирэхгүй гэж Широков хэллээ. 

	— Бид яаж дуудах бил ээ?

	Широков мөрөө хавчисхийж. 

	— Мэдэхгүй байна, явж харъя. 

	— Хүлээ хувцсаа өмсье эхлээд усан санд оръё. Энд бас л бүгчим байна гэж Синяев хэлжээ. 

	Широков дуртайяа зөвшөөрөв. Широковын бүх бие жаахан хөндүүрлэж, толгой нь дүйрэн, маш их халуун газар унтсан юм шиг байлаа. 

	Тэр хоёр усан сантай өрөөг амархан олж очиход цэв цэнхэр өнгөтэй цэвэр усаар дүүрэн байв. Өчигдөрхөн хөхөвтөр өнгийн устай байсныг тэр хоёр андуураагүй сайн санаж байв. 

	Усан сан, тэр хоёулаа шумбан сэлж болмоор том ажээ. Илт өөр чанарын ордог рашаан шиг хүний дүр муухан туссан устай болжээ. Тэр хоёр рашаанаас гарч ирэхэд биес нь бүр сэргэж хөндүүрхэх, толгой дүйрэхээ больжээ. 

	Тэдэнд каллисто хувцас өмсөх дур огт байхгүй байсан боловч хувцастай байгаа нь мэдэгдэмгүй хөнгөн, бие огт барьдаггүй тохиромжтой хувцас гэж үнэлж байв. 

	— Хамгийн түрүүнд хийх юм бол Синьгийг дуудах явдал гэж Широковын хэлэхэд Синяев:

	— Чухам яагаад Синьгийг гэж Гесьянь юм уу Дьеньийг дуудахад яадаг юм гэлээ. 

	Широков цочиж, нөхөр лүүгээ алмайран харжээ. Энэ нэрийг санамсаргүй хэлэв үү, эсвэл санаатай хэлэв үү?

	Синяевын царай хэвийн байдалтай байв. «Санамсаргүй» гэж Широков дотроо бодлоо. 

	— Яагаад гэвэл, каллистогийн халуун бидний хувьд тохиромжгүй байна дасах хүртлээ эмчийн хяналтад цаг ямагт байх ёстой. Хэрэв Гесьянийг дуудах юм гэхэд Синьг гомдож болох юм аа гэж Широков хариуллаа. 

	— Каллисточууд хэзээ юу болж байсан ч гомдохгүй. 

	— Синьгийг дуудсан нь дээр. 

	— «Утас» эрье. Тэд утсаар яаж ярих заавар орхихоо мартаагүй байлгүй дээ. 

	Тэд усны өрөөнөөс цаашаа гарсан хаалгаар нэвт гарав. Синяев хаалга дээр санамсаргүй эргэн харж, усан сангийн ус яахын аргагүй түргэн алга болсныг ажиглажээ. Дараа нь дахин тийм түргэн дүүрчээ. 

	Өмнө нь явж байсан Широков үүнийг мэдэлгүй өнгөрчээ. 

	Энэ тухай Синяевын ярихад Широков:

	— Усан сангийн усыг энгийн автомат сольдог. Тогтоосон цагт солигдож байдаг байх гэжээ. Үгүй байх аа. Тэгдэг бол бидний дотор нь байхад ус солигдож болох байсан. Үгүй автомат биш. Ямар ч гэсэн тогтоосон цагт сольдог автомат биш байна. Эргэж үзье. Над нэг бодол төрж байна, туршиж үзье. 

	Синяев хувцсаа түргэн тайлж усанд үсрэн орж гарч ирээд усан сангийн ирмэг дээр зогсож усыг ажиглав. Широков тэр туршлагыг Синяеваас багагүй сонирхжээ. 

	Хэдэн минут болсон ч ус солигдсонгүй. 

	— Харав уу? гэж Широков хэллээ. 

	— Арай юу бол би зөв тааварласан байх гэж бодож байна. Чи ороод үз л дээ. 

	Широков гуйлгахгүй орох байжээ. Тэр жаахан шумбаад буцаж гарч ирэв. Тэр хоёрыг хувцаслаж байтал ус алга боллоо. Өчигдөр оройнх шигээ хар хөх өнгөтэй устай болжээ. 

	— Одоо ойлгомжтой болоо биз? гэж Синяев бардам хэлээд, — Хоёр хүн ороод гарахад нь ус нь солигддог юм байна. Түүнээс гадна хувцасласан хойно нь солигддог байна шүү. Дахин орж магадгүй гэдгийг хүлээдэг юм байна гэлээ. 

	— Тийм юм байна. Автомат нь «хардаг» бололтой. Хаана байгаа бол?

	Тэд эргэн тойрноо нарийвчлан харж үзлээ. Тасалгаанд усан сан, орны даавуу, алчуур хийсэн жижигхэн долоон өнцөгт шүүгээнээс өөр юм огт байсангүй. Бор өнгөтэй хана тааз хоёрыг хуванцраар хийсэн юм шиг байв. Шал, усны сангийн хана хоёрыг гялалзтал өнгөлсөн цагаан юмаар хийжээ. Ус сольдог автомат гэмээр юм тэр хоёр олж харсангүй. Энэ тасалгаа хаанаас тусаж байгаа нь мэдэгдэхгүй гэрэлтэнэ. 

	— Автомат хананд байгаа байх. Би өөр юм сонирхож байна. Чухамхүү ус өөр өөр өнгөтэй байгааг эхлээд яг ус шиг цэхэр байсан, одоо бол хөх, бараг цэнхэр гэмээр. Өчигдөр ийм байсан. Энэ чинь каллисточууд өдөрт гурван удаа усанд ордог, орох болгонд өөр өөр чанарын ус байдаг гэсэн үг биш? гэж Широков хэлэв. 

	— Тийм шиг байна шүү. 

	— Харин тэд өөрсдөө халууцдаггүй болохоор тэгж олон удаа усанд орохын хэрэг юунд байх билээ дээ? Бидэнд зориулж ингэж хийсэн байх гэж би бодож байна. 

	— Тэгвэл бид өдрийн усандаа орчихсон. Одоо оройн ус дүүрээд байгаа болж байна. 

	— Тийм. Хэрэв бид дөрвөн удаа орох гэвэл яадаг бол Синяев эргэлзсэн байртай толгой сэгсрэв. 

	— Энэ усанд орж болохгүй. Синьгээс асуух хэрэгтэй. 

	— Тийм ээ, чиний хэлдэг зөв. Эмнэлэгтэй ямар нэгэн холбоотой байх. 

	Тэд түрүүчийн хаалгаараа гарлаа. Түүгээр гарахад найман дөрвөлжин метрээс илүүгүй жижигхэн тасалгаанд оржээ. Тасалгааны ханыг хилэн шиг бамбагар зөөлөн даавуугаар бүрсэн байв. Мөн таазыг нь тийм даавуугаар бүржээ. Шал нь гишгэхэд бамбалзсан зөөлөн бие угаадаг резин шиг сэржгэр эдээр хийсэн байлаа. 

	Таазнаас төмөр шиг гялалзсан ямар нэгэн том бөмбөрцгийг урж гинжээр дүүжилжээ. Хананд гурван товч бүхий жижигхэн самбар байв. 

	— Энэ юу бол? гэж Синяев асуув. 


— Эзнээ олоогүй асуулт байна даа. Би чиний мэдэхээс илүү юу мэдэх билээ дээ. Ямар нэгэн гэрлийн багаж биз. Усан сангийн хажууд байгаа тасалгаанд байгаа болохоор лав тийм биз ээ. Ийм багаж байгаад би гайхахгүй байна. Каллисточууд биднээс хоёр дахин урт насалдаг. Бие махбодыг эрүүлжүүлэх тустай арга хэмжээгүйгээр ингэж насалж болохгүй. Тэдний нас дээр үед биднийхтэй адил байсан гэж би номоос уншсан. Усан сангийн ус, энэ багаж хоёр нэгэн төрлийн зүйл байна. 

	Тэр тасалгааны цаана том танхим байсанд тэдний урьд өмнө үзэж байснаас хачин өөр хэлбэртэй маш олон шүүгээ байлаа. Эдгээр «шүүгээ» бараг харагдамгүй тунгалаг ажээ. Тэдгээр нь ном, ямар нэгэн багажуудаар пиг дүүрэн байв. Түшлэгтэй намхан зөөлөн сандал, найман өнцөгт ширээнүүд тавьжээ. 

	Тэд шууд цааш явж өчигдөр үзсэн «гуанзанд» орж ирэхэд ширээ, хэдэн түшлэгтэй зөөлөн сандал (каллисто энгийн сандал гэж байдаггүй). Буланд хоол зөөдөг том багажаас өөр юм байсангүй. Хэдэн баримал хайрцагтай цэцгүүдээр тасалгааг чимэглэжээ. 

	— Чи өлсөж байна уу? гэж Широковын асуухад Синяев:

	— Өлсөх нь ч өлсөж байна, тэгэхдээ дараа болъё. Эхлээд бүх тасалгааг үзье гэлээ. 

	Тэрээр дараачийн хаалга руу очлоо. Бусад өрөөний нэгэн адил хоёулаа онгойдог бариулгүй хоёр хатавчтай хаалга байлаа. 

	Синяев босго алхмагцаа зогсож Широковыг дуудлаа. 

	— Хараач

	Энэ өрөө бидний үзсэн бүх өрөөнөөс маш том юм. Нэг хана нь цаанаа далайн мандал цэлийсэн нэлэнхийдээ цонхтой. Рельосын гэрэл гадаа байгаа юм шиг тусна. Ханууд нь хувхай цэнхэр өнгөтэй бөгөөд дөрвөн дугуй буланд нь урт цорго болж хуйларсан навчтай улбар шар ургамал тойруулан тарьсан усан оргилуур харагдана. Тэдний хооронд цагаан баримлууд тавьжээ. Шал, тавилгууд нь ув улаан өнгөтэй юм. 

	— Яагаад ийм эрс тэс өнгөөр будсан бол? гэж Широковын хэлэхэд Синяев:

	— Хараач! гэж давтав. 

	Тэгэхэд нь тасалгаа дотор ямар нэгэн юм хөдлөн байхыг Широков харжээ.

	Анхлан нарийхан урт тэмтрүүл бүхий ямар нэгэн амьтан байх шиг санагджээ. 

	Энэ бол зургаан төмөр хөл дээр явсан жижиг бөмбөрцөг байв. Тэр бөмбөрцөг нэг юмнаас нөгөө юманд хүрч уян налархай «гаруудаараа» илэх мэт болно. Түүний нэг «гар» нь сунаж баримлыг том багс шиг үзүүрээрээ арчлаа. Баримал дээр суусан өлөн хумхын тоос алга боллоо. 

	Босгон дээр зогсож байсан хоёр хүн рүү бөмбөрцөг түргэн дуу чимээгүй хүрч ирээд гурван метр зайтай зогсоод хана руу «гараа» сунгаж товч даржээ. Тэгэхэд тэнд байсан баримал байрнаасаа хөдөлж дороос нь нүх гарч ирэхэд бөмбөрцөг «гараа» хумхиж тийшээ оржээ. Баримал хуучин байрандаа ирж нүхийг таглав. 

	— Ердийн нэг андроид5 байна. Би түүнийг хармагцаа тэгж бодсон юм. Тасалгааг автоматаар цэвэрлэнэ гэдэг бол техник өндөр хөгжсөн үед л хийж чадна гэж Широковын хэлэхэд Синяев:

	— Өрөө бүхэнд ийм багаж байгаа даа. Үүний хийцийн талаар хэлж өгөөч гэлээ. 

	Андроид үүргээ гарамгай биелүүлсэн байв. Тавилга, баримлууд дээр бөртийх тоосгүй болж шал гишгэхийн аргагүй цэвэрхэн гялалзана. 

	Энэ тасалгаа сүүлчийнх бололтой. Түүний хажууд уншлагын өрөө байлаа. 

	— Долоон тасалгаатай байшин юм байна. Миний бодсоноос бага байжээ. Саяхан төлөвлөж барьжээ. Усан сан, юмны өрөө, номын гурван байшингийн арын хагаст багтсан бөгөөд цонхгүй үлдсэн дөрөв нь нүүрэн талдаа байгаа нь над таалалтай санагдаж байна гэж Широков хэллээ. 

	Баярлалаа. Одоо бид ямаршуу байшинд байгаагаа мэдэж авлаа гэж Синяев хариулав. 

	Широков инээлээ. 

	— Гурван жилийн дотор ийм байшинд дасаж дэлхийдээ эргэж очсон хойно давчуу, тохь муутай санагдана даа гэж тэр хэллээ. 

	Хоёулаа гэнэт инээхээ болив. Алс холын эх орон нь нүдэнд нь бууж тэнд хоцорсон бүхэн нэг л дотно сайхан санагдана. Тэнд эндхийн бүх талын тохилог байдал байхгүй гэсэн ч дэлхийн ахуй амьдрал муу боловч ямар нэгэн үед маш өөр болно. Төрөлх нарны гэрэлд ногоон ургамал дотор дотно сайхан санагдана даа. Каллистогийн юм бүхэн нь сайхан авч нэг л эвгүй!

	Тэр хоёрт дэлхийн байшин тавилгыг агшин зуур ч гэсэн нүд ирмэх төдийд боловч харах хүсэл төржээ. 

	— Ээ дээ цанаар ч гэсэн гулгах юм сан гэж Синяев гэнэт санаандгүй хэлжээ. Цана, цас! Энэ хоёр энэ бүхнийг мөд харж чадахгүй дээ!

	Тэд цонх руу очив. Цонхны цаана хөх хавтангаар зассан тавцан, түүнээс ус руу хатган орсон шат харагдана. Шатны үзүүрт «шилэн» бүрхүүлтэй жижиг завь дайвалзана. Усан оргилуурын цаадах булангийн хаалгаар тавцан дээр гардаг юм байна. 

	Байшингаас далайн эрэг хүртэлх налуу дагуу улбар, улаан, шаравтар өвс өтгөн ургасан өргөн цэцэрлэг үргэлжилнэ. Энэ «ногоон» цэцэрлэг дунд хар, цагаан бор шар өнгөтэй баримал бас харагдана. Нэлээд хэдэн жижигхэн шувуу хүмүүсийн нүднээ туслаа. 

	Нэг тийм шувуу тавцангийн түшлэг дээр ирж суухад хүмүүс сайн ажиглан харав. Энэ бол цэнхэр өдтэй, хөх элэгтэй биеэсээ урт нарийнхан хурц хошуутай, хараацай шиг хоёр салаа сүүлтэй болжморын хэрийн шувуу байв. 

	Широков аяархан шовшроход тэр шувуу толгойгоо эргүүлэн тэдэн рүү ногоон нүдээр харж дэрхийн нислээ. Тэр шувуу Рельосын туяанд ягаан болор шиг гялсхийн улбар шар навчис дундуур алга болжээ. 

	— Үлгэрийн орон гэлтэй гэж Синяев гунигтайхан сулхан хэлээд,

	— Бид энэ бүхнийг зүүдэндээ харж байгаа биш байх аа? гэлээ. 

	Широков инээмсэглэв. Нөхрийн нь толгойноос цанын тухай бодол бас л гараагүй бололтой. 

	— Зүүд гэх юм бол, бид хоёулаа адил зүүдэлж байгаа болно доо, тэгтэл тэгэх ёсгүй. 

	Тэдний ард шилэн алхаар мөнгөн ялтас тогшихтой адилхан сулхан дуу гарлаа. 

	Хоёулаа эргэн харахад тасалгаа хуучин янзаараа үгүй байв. Дуу дахин гарахад тэд хаанаас гарч байгааг ойлгов. 

	Нэг ханан дээр хааш хаашаагаа хоёр метр орчим хөх мөнгөн өнгөтэй том дэлгэц мөн тийм өнгөтэй ханаас үл мэдэг ялгаран харагдана. Түүний доод талд хоёр цагариг хөлтэй таван өнцөгт жижиг намхан ширээ, түүн дээр хоёр товч, төмөр тор шиг юмтай уртавтар хайрцаг байв. 

	Жингэнэсэн дуу гурав дахь удаагаа гарлаа. 

	Энэ чинь «утасны» хонх байна гэж Синяев хэлэв. Тэд дэлгэц рүү очлоо. Дэлгэц тунгалаг биш мөртөө яагаад юм хөв хөх харагдана. Дэлгэцэд тэдний дүр харагдахгүй байлаа. 

	Широков ширээн дээр бичиг байгааг харж авч уншихад Бьяннинь орос хэлээр: «Энэ дэлгэцээр каллистод байгаа ямар ч хүнтэй ярьж болно. Ярихдаа зүүн талын товчийг дараад ярих гэж байгаа хүнийхээ овог нэрийг хэлэх хэрэгтэй. 

	Хэрэв өөр гаднаас хүн дуудаад хариу хэлэх болбол баруун талын товчийг дараарай» гэсэн байв. 

	— Тэгэхээр каллистод ижил овог нэртэй хүн байдаггүй болж байна гэж Синяев хэлэхэд Широков, микрофон буюу түүний оронд болох багажийг хамгаалсан сараалж, товчийг ажиглах зуураа:

	— Чи үүнийг мэддэггүй байсан юм уу? Би аль түрүүнээс мэднэ. Харин нэг сонин юм байна. Бьяининь өчигдөр энд байгаагүй. Энэ бичгийг хэзээ тавьсан бол? гэж асуулаа. 

	— Биднийг унтаж байх хоорондуур биз. 

	— Тийм байх. Ямар нэгэн хүн орж иржээ. Энэ ч яах вэ. Өөр нэгэн санаа юм байна. Энд цоож түгжээ гэж юм байхгүй бүх хаалга онгорхой байна. 

	Каллистод сониуч зантай хүн байдаггүй юм болов уу?

	— Чи юу гэнээ. Тэдэнд тийм зан байхгүй. Дэлхийд өөр гарагаас хүн ирсэн бол түүний гэрийн өмнө өглөөнөөс аваад орой болтол хүн пиг дүүрэн байх. 

	— Яг тийм дээ. Ямар ч үед ямар ч каллисто хүн ороод ирж болох нь ээ. 

	— Тэдний илүү нь түүнд л байгаа юм. Тэд цаг ямагт бусдын төлөө, бусдыг бага ч гэсэн аягүйдүүлэхгүйн төлөө бодож байдаг улс. Энэ бод тэдний яс маханд нь шингэж заншил болжээ. 

	— Яг тийм дээ гэж Широков давтав. Дахин утасны хонх дуугарчээ. 

	— Ямар нэгэн хүн бидэнтэй ярих гэж байна даа. 

	— Бас энд байсан хүмүүсийн нэгтэй ярилцах гэж байж ч мэднэ. 

	— Магадгүй ямар ч гэсэн ярих хэрэгтэй. Широков баруун талын товч дарав. Дэлгэц агшин зуур гэрэлтэж цагаан өнгөтэй болсноо гэнэт «алга» болжээ.

	«Цонх» гарч тэдний байгаа тасалгаатай бараг адил тасалгаа харагдлаа. Гагцхүү тэнд усан оргилуур байсангүй. 

	Дэлгэцийн тэнд хоёр алхам газар Синьг зогсож байв. 

	Хэрэв тэр хоёр Синьгийн дүр дэлгэцэд гарч ирэхийг хараагүй байсан бол Синьг гэж андууран ухасхиймээр адилхан байжээ. 

	— Би та нарыг дөрөв дэх удаагаа дуудаж байна. Та нар удаан бөх унтлаа шүү. Та хоёрын бие ямар байна гэж Синьг асуув. Хэрэв Синьг гэнэт гар барихаар гараа өгсөн бол тэр хоёр гар барих гэж сарвайж байв. Каллистод болохгүй гэх юм байхгүй юм шиг энэ үед тэдэнд санагджээ. 

	Тэд зурагт радиог сайн мэддэг, дэлхийд харж ярилцдаг утас мэддэг байсан болохоор зурагт радиогоор ярилцаж болохыг мэдэж байсан одны онгоцонд дэлгэн харж байсан. Бас ном уншиж, их юм мэдсэн байжээ. Тэгэхээр Синьг «биеэрээ» харагдсан нь тэдэнд гайхал төрүүлсэнгүй. Харин техникийн хөгжлийг нь бишрэн гайхжээ. 

	Тэд Синьгийн үгэнд хариу өгөхийн оронд саяхан дэлгэц байсан газар луу ширтэн, дэлгэц олж харах гээд чадсангүй. Хөх мөнгөн «шил» огт харагдахгүй болжээ. Синяев хана хүртэл гараа сунгаж болно гэж бодон болгоомжтой гэгчийн гараа явуулж үзжээ. Гэтэл гар нь хатуу гөлгөр юманд тулжээ. Дэлгэц байрандаа байсан юм байж. 

	Дэлгэц байгааг тэмтэрч мэдсэн боловч өмнө нь онгорхой нүх байна гэсэн бодол салахгүй байлаа. 

	Тэдэнд Синьг дахин дуугарахгүй удах шиг санагдаж байтал Синьгийн дуу дахин гарч хариу хэлэхгүй байгаад гайхсан шинжгүй,

	— Та нар миний үгийг сонсохгүй байна уу? гээд тэдний дэлгэцийн өмнө байгаатай яг адилхан хайрцаг дээр байгаа ямар нэгэн бариулыг эргүүлж, одоо сонсож байна уу? гэв. 

	Синьгийн дуу маш чанга санагджээ. 

	— Бид таны дууг түрүүн ч сайн сонсож байсан боловч самгардаж хариу хэлж чадаагүй билээ гэж Широков хэлэв. 

	Синьг инээмсэглэн бариулыг буцаан эргүүлжээ. 

	— Та нар юунд самгардав? гэж жирийн байдлаар асуугаад, — Энэ чинь жирийн нэг дэлгэц шүү дээ. Та нарын биес ямар байна вэ? Сайхан нойрссон биз? гэж асуулаа. 

	— Маш сайн! Бид арван дөрвөн цаг унтаж маш сайхан амарлаа гэж Широков хариуллаа. 

	— Бид Атиллийг үзэх гэж тэсэж ядаж байна гэж Синяев нэмж хэлэхэд Синьг:

	— Тэгвэл би одоохон нисэж очих уу. Та нар өөр ямар нэгэн хүнийг хүсэж байгаа юм биш гэлээ. 

	— Та ирвэл маш сайн байна. 

	— Тэгвэл хүлээж байгаарай. Хэдэн минутын дараа би очно. Тавцан дээр бууна. 

	КАЛЛИСТОГИЙН ЖИРИЙН НЭГ ӨДӨР

	Үнэхээр удаан хүлээлгэсэнгүй. Таван минут болоогүй байтал тэдний хаалганы тавцан дээр нисдэг завь хүрч ирлээ. Тэр шатны тэнд зогсож байсан завьтай яг адилхан, гагцхүү богино далавчаараа ялгаатай байв. Бараг эгц аяархан доошлон буумагц далавч нь алга болж тэр завьтай яг адил болжээ. Тэгэхээр олитын дан ганц агаараар биш, бас усанд зугаалахад зориулагдсан байх нь ээ. 

	Широков Синяев хоёр олитын буухыг ажиглан харжээ. Синьгийн олит арал дээр үзсэн олит шиг агаарт хий зогсоогүй шууд газарт буужээ. 

	— Энэ хуучин хийцийн эд бололтой. Яагаад гэвэл далавчтай юм гэж Синяев хэллээ. 

	«Шилэн» бүрхүүл нарийхан төмөр дээр сөхөгдөж Синьг угтан гарч ирэх зав өгөхгүй гэж яаран гарч байшинд орж иржээ. 

	— Та нар гадаа Рельосын гадаа гэрэлд аль болох бага явах хэрэгтэй гэж Синьг дэлхийн ёсоор гар барьж мэндлэх зуураа хэлжээ. 

	— Бид гурван жилийн турш дандаа байшинд яаж сууж байх билээ гэж Синяев сөргөн хэлжээ. 

	— Тэгж ч болохгүй дээ. Та нарын бие дасах хүртэл маш болгоомжтой байх хэрэгтэй. 

	— Бид Атиллийг сонирхох гэсэн юм.

	— Олитоос харж болно доо. Та нар усан онгоцны бүрхүүлийг санаж байгаа биз? Түүний хамгаалалтын дор бол айхгүй хэчнээн байсан ч болно. 

	— Олит бас тийм бүрхүүлтэй гэж үү? гэж Широков асуув. 

	— Байхгүй. Бидэнд түүний хэрэг байхгүй. 

	— Яагаад тийм байдаг бил ээ?

	— Жаахан алдаа гаргасан байна. Тэд усан онгоцонд бүрхүүл хийсэн мөртөө олитод хийгээгүй байна. Харин одоо хийсэн. Та хоёрын олитыг одоо ингээд аваад ирнэ гэж Синьг хэллээ. 

	— Бидний олит гэнэ ээ?

	— Тийм ээ, та нарынх. Бүрхүүлийг нь аль түрүүн хийчихсэн. 

	— Биднийг илүү халамжлаад байгаа юм уу эсвэл танай эндхийн жирийн заншил юм уу гэдгийг Синьг та хэлж өгнө үү? гэж Синяев асуув. 

	— Би нэг л сайн ойлгосонгүй. 

	— Хэрэв тийм тусгай бүрхүүл бидэнд биш, өөр нэгэн каллисто хүнд хэрэгтэй болж гэхэд хийж өгөх үү?

	— Хийж өгөх биз. Би одоо ойлголоо. Санаа зовсны хэрэггүй. Бид нэг нэгэнтэйгээ харьцдаг шигээ та нартай харилцаж байна. Би нэг жишээ хэлье. Миний олит тэр байна. Энэ олит хэрэгцээнээсээ аль түрүүн хасагдсан байна. Гэтэл би дэлхийд очсон бусад нөхдийн нэгэн адил шинийг жолоодож чадахгүй юм. Бид эндхийнхээс хоцорчээ. Тэгээд бидний хүсэлтээр хуучин маягаар арван хоёр олит хийж өгсөн нь энэ. 

	— Бид каллистод дөнгөж өчигдөр ирсэн шүү дээ. 

	— Тэгээд юу гэж. Тийм олит хийхэд ядаад байх юм байхгүй. 

	— Би танай үйлдвэрүүдийг сонирхох гэж их бодож байна гэж Синяев хэлжээ. 

	— Тэгэхэд саад хийх юм огт байхгүй. 

	— Яараад яах вэ. Юм бүхэн цагтай байдаг. Өнөөдөр хот үзээд Диегонид очиход болно. Тэр энд биз ээ? гэж Широков асуулаа. 

	— Тийм, бид цөмөөрөө Атиллид суусан

	— Бидний олитыг түргэн авч ирэх болов уу? гэж Синяев тэсэж ядан асуухад

	— Үүнийг мэдэж болно. Гэхдээ одоо гадагш гарч болохгүй гэж би зөвлөх байна. Одоо яг өдөр дунд болоод байна нөхрийнхөө дургүйцсэн царайг ажигласан Широков:

	— Синьгийн хэлдэг зөв. Дэмий аюултай юм хийгээд яах вэ? Цаг амархан өнгөрдөг учиртай. Жишээ нь над энд сууж байгаад асуух юм их байна. Түүнээс гадна би өлсөж байна гэлээ. 

	— Та нар цайгаа уугаагүй юм уу?

	— Мартаж орхижээ. Бэлтгээрэй Синьг гуай! Би танаас залхтал тань юм асуумаар байна. 

	Синьг инээмсэглэв. 

	— Би муу хариулах байх гэж айж байна. Каллистод арван нэгэн жилийн дотор юм их өөр болжээ. Над өөрт маань ойлгогдохгүй юм их болжээ. Бидний шинэ танилуудын хэн нэгийг нь дуудахыг зөвлөе гэж Синьг хариуллаа. 

	— Хэнийг Женьсиньг гуайг дуудах нь эвгүй юм аа гэж Синяев хэлэв. 

	— Хаанаас даа? Тэр хэрэв завтай бол дуртай ирнэ шүү дээ. Тэр лав завгүй байгаа. Гесьянийг дууд л даа, энэ хүн юм бүхнийг мэднэ. Эсвэл Вьег Диегонийг. 

	— Гесьянь, Бьесьи хоёрын нэгийг гэж Синяев шийдэв. 

	— Тэгээрэй. Бьесьи туршлагатай инженер шүү гэж Синьг хэлэв. 

	— Би одоо тэдэн рүү утасдаад орхиё. Хэний нь нэрийг хэлэх бил ээ? гэж дэлгэцэд утсаар ярьж үзэх гэсэн Широков хэлэв. 

	— Ялгаагүй. 

	— Би Гесьяний нэрийг мэдэхгүй6

	— Сьень гэдэг. 

	— Манай дэлхийд Сеня гэдэг нар байдаг гэж Синяев хэлэв. 

	— Түүнийг тэгж дуудаарай, тэгвэл их баярлах болно. 

	— Тэгнэ гэж үү?

	— Яриангүй тэгнэ

	— Ямар ч гэсэн өөрөөс нь асууя гэж Широков зөвлөлөө. 

	Тэр дэлгэц рүү очиж товч дараад чанга гэгчийн:

	— Сьень Гесьянь гэж хэлэв. Дэлгэц түрүүчийнхээ адил алга болно гэж бодож байтал «байрандаа» байсаар байв. 

	— Нөгөө хүн товчоо дарах хүртэл дэлгэц хэвээр байдаг юм гэж Синьг тайлбарлав. 

	— Яг энэ үед ямар нэгэн хүн бидэнтэй ярих гэвэл яах вэ? гэж Синяев сонирхон асуужээ. 

	— Тэр хүний дэлгэц агшин зуур харлана. Энэ бол ярьж байна гэсэн тэмдэг

	— Нарийн техник байна шүү!

	— Аа, үгүй! Тун энгийн шүү. 

	Минут юм уу, минут хагас хэрийн болоод дэлгэц алга боллоо. Тэдний өмнө Гесьянь өөрөө харагдлаа. Дэлгэцийн дэргэд байсан Бьесьи зогсож байв. 

	Широков Синяев хоёр нэг каллисто айл, гэрийн тавилга гарч ирэхийг сонирхож байгаад Бьесьи гараад ирэхэд бүх юмаа таг мартаж орхижээ. Тэр хоёулаа яахын аргагүй энэ байдлаасаа яаж гарахаа мэдэхгүй сандран улайжээ. 

	Дадал заншил болчихсон ойлголтоос салахад бэрх байдаг. Амьдралын явцад хоногшин тогтсон хүний үзэл бодол өөр, хамгийн сайн ч атугай бодлоор нэгмөсөн нэг дор солигдчихдоггүй. 

	Бьесьи бие нь гэрэлтсэн цайвар хувцастай байсан нь нимгэхэн хальс нөмөрсөн юм шиг байв. 

	Би ямар нэгэн «эвгүй» хувцас өмсчихсөн юм байна гэсэн бодол Бьесьийн толгойд ороогүй нь лавтай. Тэр дэлхийн хүмүүстэй баясгалантай гэгчийн мэндэлжээ. 

	— Та нарыг харсандаа баярлахын ихээр баярлаж байна Гесьянь одоохон ирнэ, одоо усанд орж байгаа гэжээ. 

	Широков Синяев хоёр түүний нүүр лүү нь харахыг хичээж байв. Тэр хоёрын зовж байгааг мэдсэнгүй. Тэр хүмүүсийг муу мэддэг. Нүүр царайны байдал хувирахыг мэддэггүй байжээ. 

	Харин Синьг мэджээ. 

	— Манай зочид та нарыг хүрч ирэхийг хүсэж байна гэж Синьг хэлжээ. 

	— Тэгэлгүй яах вэ. 

	— Тэдний хаана буусныг та нар мэдэж байгаа биз?

	— Мэдэлгүй яах вэ. 

	— За, тэгвэл бид хүлээж байя гэж хэлээд Синьг дэлгэцээ унтраасны учрыг Бьесьи лав мэдээгүй биз. 

	Синьг Широков руу эргэж,

	— Юу болов? Та нарын нүүр час улайсан. Яагаад тэгэв? гэж асуув. 

	Ингэж шууд асуусан асуултад мөн шууд хариулахаас өөр арга байхгүй. Харин Синьг зочдоо бүдүүлэг юм гэхгүй биз?

	«Дэлхийн байдлыг мэдэх хойно. Бас тэгээд эмч хүн гэж Широков бодов. 

	Синяев цаг ямагт Широковоос шийдэмгий байдгийнхаа дагуу юунаас болж сандарцгааснаа Синьгт илэн далангүй тайлбарлаж өгчээ. 

	— Тийм байж! Тэгэлгүй яах вэ, бид уул нь бодох юм байсан санж. Хойшид ийм юм болохгүй гэж хариулжээ. 

	— Та яая гэж байна? гэж Широков сандрангуй асуув. 

	Синьг түүний санааг таасан бололтой,

	— Санаа зовсны хэрэггүй. Каллисточууд учрыг ойлгох ёстой. Та биднийг бас л муу мэдэж байна. Та нар түр гарч байхгүй юу гэлээ. 

	Широков Синяев хоёр бие бие рүүгээ харжээ. Бид хоёр каллисточуудаас арай их юм шаардаж байгаа юм биш биз? гэсэн бодол тэр хоёуланд нь төржээ. Гэвч Синьгийн үгийг дагахаас өөр ямар ч арга байсангүй. 

	Тэр хоёр хажуугийн өрөөнд орсон хойно Синяев,

	— Тусгүй юм болчихлоо. Гэхдээ би баяртай байна. Хэрэв тэр манайд тийм байдлаараа ирсэн бол түүний хажууд байхад тун эвгүй болох байсан гэв. 

	Широков дуу гарсангүй. 

	Синьг хэнтэй юу гэж ярьсан нь бүү мэд, ямар ч гэсэн Бьесьийн хувцас шиг хувцас өмссөн хүн дахин нэг ч харагдаагүй өнгөрчээ. 

	Гесьянь Бьесьи хоёр маш түргэн нисэн иржээ. Широков Синяев хоёр энэ хугацаанд дассан Гесьянийг ирэхэд ихэд баярлажээ. Энэ удаа маш их нимгэн боловч тунгалаг биш хувцас өмсөж ирсэн Бьесьнийг хараад өөрийн эрхгүй самгардсан боловч мэдэгдэлгүй өнгөрч амжжээ. Харин залуу каллисто хүүхэн чухамхүү ямар «алдаа» гаргаснаа мэдэхгүй өнгөрсөн бололтой байлаа. 

	Гесьяний олитыг харахад Синьгийнхээс шал өөр хийцтэй мөртөө агаарт хий зогсохгүй түүний нэгэн адил тавцан дээр буужээ. Үүний учрыг Синяев тэр дор нь асуухад,

	— Аа, хянах гэж л буусан юм. Би таталцлын талбайг тасалж орхисон. Та нар дургүйцэхгүй бол бид та нартай хамт удаан байна. Эрчим хүч хэмнах гэхэд болохгүй юм аа. Тэгж байтал салхи... би яг санахгүй байна гэж Бьесьи хэллээ. 

	Салхи гэсэн үг каллистод цаг уурыг зохицуулдгийг дахин санагдууллаа. Өнөөдөр салхи тавих гэсэн эсэхийг Бьесьи санахгүй байлаа. 

	— Та нарт салхи юунд саад болдог юм бэ? гэж Синяев асуув. 

	— Хэрэв олитыг харах хүнгүйгээр хий зогсоож орхих юм бол салхи хөөгөөд явчихна. Надад нэг удаа тийм явдал тохиолдсон юм гэж Бьесьи инээн хариулахад Гесьянь тосон авч,

	— Тэгсэн! би олитоо удаан эрсэн. Бьесьи бид хоёр мод руу орсон байсан. Модноос гараад ирэхэд байсангүй! Яадаг билээ. «Чи талбайг таслаагүй юм уу?» гэхэд тийм «байх гэлээ. Та нар яасан гэж санана? Гурван километр холоос олит маань олдсон. Нэг хүн нисэн ирж доошилж ирээд «энэ та нарын олит биш биз» тээр тэнд залуургүй нисэж явна» гэв. 

	Яагаад гэвэл таталцлын талбай залгаатай байхдаа олит арай агаарт хөөрөөд явчихааргүй хүнд байдаг юм. Үнэндээ олитод жин байхгүй. Салхи түүнийг өвс шиг хийсгээд явчихна гэлээ. 

	Синьг инээнэ. Широков Синяев хоёр чих тавин чагнав. Энэ инээдэмтэй яриа каллистогийн жирийн нэгэн өдрийн байдлыг тэдэнд харуулж өглөө. Энэ нь дэлхийтэй огтхон төсгүй байв!

	— Бидэнтэй цуг цай уу л даа гэж Широков урив. 

	— Тэгье тэгье гэж Гесьянь Бьесьи хоёр зэрэг хариулжээ. 

	— Бид хоёрын юмыг авч ирүүлэх ямар нэгэн арга байхгүй юу. Би хувцсаа солих гэсэн юм сан гэж Синяев хэлэхэд Синьг:

	— Ядах юм байхгүй гэлээ.

	Тэр дэлгэц рүү бослоо. Удалгүй тэдний үзэж байснаас шал өөр тасалгаа харагдлаа. Тасалгааны хануудад тэр хоёрынхоос их бага хэмжээтэй олон дэлгэц харагдана. Гол дунд нь налуу ширээ, түшлэгтэй зөөлөн сандал байв. Тасалгаанд өөр нэг ч юм байсангүй. Сандал дээр залуухан каллисто хүн сууна. 

	— Би дуудах дохио өгөөгүй болохоор энэ хүн биднийг харахгүй гэж Синьг хэллээ. 

	— Энэ ямар хүн бэ?

	— Хэсгийн жижүүр. Энэ бол зохицуулах газар байгаа юм. Хэсгийн доторх бүх ажлыг эндээс зохицуулна. Атиллид ийм найман хэсэг бий. Хэсгүүдийн ажлыг зохицуулдаг хотын төв жижүүр гэж бас бий. Тэнд хэд хэдэн жижүүр суудаг. Хотын төв жижүүр урьитийн төв жижүүртэй ажлаа зохицуулна. «Урьить» гэдэг бол танай «мужтай» ойролцоо. Харин урьитийн жижүүрүүд манай тивийн төв газар болох каллистогийн жижүүртэй байнгын холбоотой ажиллана. Ийм замаар манайх ажлаа зохицуулдаг юм. 

	— Энэ журам хуучирсан гэж Гесьянь ярианд оролцож, — өөр ямар нэгэн юмаар заавал солих ёстой. «Каллистогийн» жижүүр дээр үед гарагийн зөвлөлд шууд захирагдаж байсан үед энэ журам болж байсан. Одоо зөвлөл үнэндээ байхгүй болсон байхад хуучин журам байсаар байна гээд мөрөө хавчисхийж, хуучныг баримтлах гэж нэмж хэллээ. 

	Широков инээмсэглэв. Юм бүхэн цаг үетэй байдаг, Гесьяний хэлдэг зөв. Харин каллистод хуучныг баримтлах үзэл байна гэж хэлэхэд нэг л эвгүй байлаа. Широков Синяев хоёр мэдсэн харсан бүхнээ бодоод үзэхэд каллистод хуучин, үеэ өнгөрүүлснийг эрхэмлэн дэмждэг хүн байдаг гэж болшгүй байлаа. 

	— Шинэ журам тогтооход юу саад болоод байгаа юм бэ? гэж Синяевын асуухад,

	— Дадал заншил хуучин журам болсоор байна гэж Гесьянь хариулжээ. 

	— Гарагийн зөвлөл байхгүй гэж та хэллээ. Эцсийн шийдвэрийг хэн гаргах вэ?,

	— Хэн хамаагүй, би гаргасан ч болно. Бүх хүн зөвшөөрөхгүй байхад яаж болох билээ. 

	— Хүмүүсийн саналыг яаж мэдэх вэ?

	— Арван хоног тутамд зөвлөгөөн болдог. Хүн бүхэн саналаа хэлж болно. Хэрэв эсэргүүцэх хүн гарахгүй бол хэрэгжүүлнэ. 

	— Хэн хэрэгжүүлэх вэ? 

	— «Хэн» гэдэг чинь юу гэсэн үг вэ? Холбогдох хүн бүхэн. 

	— Над ойлгогдохгүй байна. Жишээ нь би цамхаг барья гэсэн санал гаргасан гэж бодъё. Тийм цамхаг хотын чимэг болно гээд бүгдээрээ зөвшөөрч гэвэл цааш нь яах вэ? Төслийг нь хэн гаргаж, хэн материал, ажиллах хүч гаргах вэ? Хэнд хэлэх вэ?

	Гурван каллисто бие бие рүүгээ харлаа. Синяевын энэ гэнэтийн асуултад яаж хариулахаа мэдэхгүй байх шиг боллоо. Широков юу гэж хариулахыг нь тэсэж ядан байв. 

	— Би бас тань шиг над ойлгогдохгүй байна гэж хэлэх байна гэж Гесьянь хэлээд таны саналыг эсэргүүцсэн хүн гарсангүй болохоор зүйтэй гэж үзсэн байна. Тэгэхээр одоо та ганцаар тэр цамхгийг барих гээгүй боллоо. Тантай адил бодолтой хүн олон байна. Каллистод уран барилгачид олон, машин, барилгын материал элбэг. Тэгвэл болно биз дээ? Цамхаг баригдана. 

	— Хэн барих вэ? гэж Синяев салахгүй асуув. 

	Гесьянь Синяевын асуултыг огт ойлгохгүй байгааг Широков ойлгож,

	— Барих ажлыг хэн төлөвлөгөөнд оруулж, хэн эхлүүлэх вэ? Барих газрыг хэн сонгож, хэн төслийг нь зохиох вэ? Цамхгийн төслийг нэг дор олон хүн гаргах мэтийн юм гарч болно биз дээ гэлээ. 

	— Үргэлж ийм юм болдог. Нэг хүн төсөл гаргах нь ховор байдаг. 

	— Хамгийн сайны нь хэн сонгон авах вэ?

	— Уран барилгачид өөрсдөө. Тэд нэг нэгэндээ төслөө үзүүлж сайны нь шилэн авна. 

	— Тэгэхэд маргаан гарахгүй гэж үү?

	— Хаанаас даа? Гарахгүй яах вэ. 

	Сайн нь өөрөө ялгараад ирнэ шүү дээ. Хэрэв минийх таныхаас сайн болсон байхад та зөвшөөрөхгүй байх гэж үү. 

	Синяев Широков руу харав. 

	— Ашиггүй яриа болж байна гэж тэр оросоор хэллээ. 

	— Төсөл бэлэн болсон үед, бага юм байвал хэсгийн жижүүр төлөвлөгөөнд оруулна. Том бол урьитийг бүх гарагийн шинжтэй бол, «каллистогийн» жижүүр төлөвлөгөөнд оруулна. Цааших ажил нь мөн ийм замаар хэрэгжинэ гэж Гесьянь үргэлжлүүлэн хэллээ. 

	— Жижүүрийг ямар хүн хийх вэ? Энэ их төвөгтэй ажил биз? гэж Широков яриа өөрчилж асуужээ. 

	— Тийм их төвөгтэй биш ээ. Зөвхөн ажиллаж дасах хэрэгтэй. Ийм ажил хийх дуртай хүн бүхэн жижүүр хийж болно. Жишээ нь би ажиллаж болох боловч би дургүй. Жижүүрт дуртай тэр ч байтугай салахгүй ажиллая гэдэг хүн ч байдаг. Жижүүр хийж байсан хүн хугацаагаа дуусмагц аргагүй өөр хүнд ажлаа өгөх явдал ч гардаг. Дуртай нь түүний халаа авна. Жижүүр хийх хүн орон тооноос үргэлж илүү байдаг. Зарим үед хотын төв жижүүрээс намайг болгож өгөөч гэж гуйхад хүрдэг гээд Гесьянь инээж, — Дашрамд хэлэхэд, ийм явдал зөвхөн жижүүрт биш, газар болгон гардаг гэлээ. 

	— Ямар хугацаатай вэ?

	— Хугацаа нь дөрвөн цаг. Ажиллах дуртай хүний дурыг хангаж чадахгүй хугацаа. Энэ хэцүү юмны нэг. Ажлын цаг сонгох тухай асуудлыг анагаах ухаан шийднэ. Бид эмч нар дөрвөн цаг бүрэн хангалттай гэж үзэж байна. Хөдөлмөрийн шаардлагад хангалттай, бас тэгээд биед хоргүй хугацаа байгаа юм. Ажлын цагийг нэмэгдүүлэх санал их олонтоо гардаг боловч бид зөвшөөрдөггүй. 

	Ингэж ярилцаж байх хооронд хэсгийн жижүүр хотын янз бүрийн газартай холбоо барьжээ. Жижүүр дохио ирэх болгонд толгойгоо өндийлгөж налуу ширээн дээр нэг товч дарахад нэг дэлгэц «алга» болж гэр, усан онгоцны өрөө буюу үйлдвэрийн тасаг бололтой учир нь үл мэдэгдэх өрөөний дотор тал, харагдан ямар нэгэн каллисто хүн жижүүрт юм хэлэх буюу жижүүр дуудан ярилцаж байгаа нь харагдана. Нэг дэлгэц дээр мөн тийм өөр нэгэн хэсгийн жижүүрийг тэр дөрөв харжээ. 

	Широков Синяев хоёр нүд салгахгүй харж байв. Каллистогийн нэг өдрийн ажлын байдал жижүүрийн дэлгэцээр дамжин тэдний дэлгэцнээ харагдаж байлаа. Хааяа кино дэлгэц дээр кино гаргаж байгаа кино танхим харагдана.

	— Ямар учраас бид жижүүрийг харж байхад жижүүр биднийг харахгүй байна вэ гэж Синяев асуув. 

	— Дэлгэцийн зөвхөн нэг талыг залгасан. Биднийг дохио өгсөн үед жижүүр бидний дэлгэцийг өөрийн аль нэгэн дэлгэцтэй залгана. Түүний ажилд саад болохгүй гэж ингэдэг юм. Хэрэв ярих гэсэн хүн жижүүрийн чөлөөгүй байгааг харвал хүлээх хэрэгтэй. 

	— Тэгвэл бид ийм байдлаар дуртай газраа харж болох уу?

	— Хаанаас даа болохгүй. Тийм холбоо зөвхөн жижүүр бас эмнэлгийн газрууд жижүүртэй байна. 

	Синьг зүүн талын товчийг дахин нэг дарахад жижүүр ширээ рүү гараа сунгаж харагдлаа. 

	Тэгсэн дор жижүүрийн өрөө дэлгэц рүү «эргэн харлаа». Жижүүрийн өрөө нөгөө нэг талаасаа харагдсан болохоор түрүүчийнхээ эсрэг талын ханын дэлгэцтэй холбосон байна. 

	Жижүүр залуугийн тайван царайд гайхах, баярлах байдал тодрон суудлаасаа үсрэн босож шууд тэдэн рүү гүйгээд ирэх шиг боллоо. 

	— Дэлхийн хүмүүс! Манай зочид! гэж тэр уулга алджээ. 

	— Та сайн байна уу? гэж Широков хэлэв. 

	— Би та нарыг манай хэсэгт буусан гэдгийг мэдсэн боловч над руу залгана гэж огтхон бодоогүй юм. Би та нарыг харсандаа маш их баярлаж байна. 

	— Манай зочид танаас нэг юм хүсэж байна гэж Синьг хэлэв. 

	— Би юу ч гэсэн хийхэд бэлэн!

	Жижүүр Широков Синяев хоёрыг нүд салгалгүй харна. Тэр хоёр түүний цогтой царайнд тодорсон баяр хөөрийг хараад өөрийн эрхгүй инээжээ. 

	— Та биднийг хараагүй байсан юм уу? гэж Синяев асуулаа. 

	— Хоёр удаа харсан. Эхлээд та хоёрыг неба аралд ирэхэд гэртээ дараа нь энд Атиллид. Гэвч хоёрхон харахад бага!

	— Манай зочид усан онгоцонд орхисон юмаа авчруулахыг хүсэж байна гэж Синьг хэллээ. 

	— Цөмийг нь үү?

	— Үгүй, Их олон юм байгаа. Одоохондоо зөвхөн хоёрыг нь... Синяев «чемодан» гэдэг үгийг яаж хэлэхээ мэдэхгүй түгдрэв. Гэтэл тэр нь каллисто хэлэнд орчуулагддаггүй байжээ. 

	Тэгээд, төмөр түгжээ, бариул бүхий хоёр хүрэн хайрцаг гэв. 

	Юу гэж байгааг нь Синьг ойлгож лавлан тайлбарлажээ. 

	— Одоохон гэж жижүүр хэлэв. 

	Тэр ширээ рүүгээ эргэж зохих газар нь залгажээ. Нэг дэлгэц «алга болж» тэдний онгоцны ижил дасал болсон залуурын өрөө гарч ирлээ. Онгоцны дарга тэднийг харж гараа дохин мэнд хүргэж байгаа харагдана. Жижүүр зочдын хүслийг товч тодорхой хэллээ. Широков Синяев хоёр үг бүрий нь сонсож байв. 

	— Дэлхийн хүмүүс дөрөвдүгээр хэсгийн 4472-т буусан. 

	— Тэдний хүсэлтийг би өөрөө биелүүлж чадахгүйдээ харамсаж байна. Би одоохон юмыг нь явуулъя гэж далайчин хэллээ. 

	Жижүүр онгоцны дэлгэцийг унтраагаад тэдэн рүү ирж,

	— Би яриа таслахгүй бол болохгүй нь намайг хэд хэдэн удаа дуудаад байна. Надыг дуудагчид миний хэнтэй ярилцаж байгааг харсан хэдий боловч... гэв. 

	— Дараа дахин уулзана биз гэж Широков хэлэв. 

	Синьг дэлгэц тасаллаа. 

	— Та нарын юмыг одоо аваад ирнэ гэж түүний хэлэхэд Синяев:

	— Үнэндээ, би юмаа авхуулах гэсэндээ харамсаж байна. Бид өөрсдөө онгоц руу нисэн очсон бол дээр байсан биш үү гэлээ. 

	— Ийм юм бодсоны хэрэггүй. Каллисто хүн бүхэн та нарын ямар ч хүслийг дуртай биелүүлнэ. Та нар хэдэн хүний биш, бүх гарагийн зочин шүү дээ. 

	— Юм хүргэж өгөх даалгавар хэнд өгөх вэ? гэж Широков асуув. 

	— Хэнд ч хамаагүй гэж энэ үед завтай байгаа хүнд. 

	— Тийм хүн олдохгүй бол яах вэ?

	— Тийм хүн цаг ямагт олон байдаг. 

	Арван таван минут өнгөрөөгүй байтал тавцан дээр олит ирж буулаа. Түүнээс нэг каллисто хоёр чемодан гаргаж иржээ. 

	— Энэ хүнд баяр хүргэх юм шүү гэж Синяев хэлжээ. 

	Тэд тавцан дээр гарч ирэхэд каллисто хүн тэдэнд баяртай гэгчийн, тэгэхдээ хэсгийн жижүүр шиг учир зүггүй баяр хөөр болохгүй мэнд хүргэв. 

	— Бид таны тус хүргэсэнд хязгааргүй баярлалаа. Танай нэрийг мэдэж болохсон болов уу? гэж Широковын хэлэхэд,

	— Намайг Жьесь Дньинь гэдэг. Би та хоёртой уулзсандаа баярлаж байна гэв. 

	— Бид хоёр юм авчрахыг хүссэнээрээ танд арай саад болоогүй биз?

	— Та нар ингэж хүсээгүй. Гэхдээ бид та нарын хүслийг дуртай гэгчийн гүйцэтгэсэн. Та нар өөр ямар нэгэн хүсэх юм байхгүй юу?

	— Үгүй ээ, баярлалаа. Юу ч хэрэггүй. 

	— Тэгвэл би цаашаа явъя даа. Та нарт каллистод сайн зочлохыг хүсье.

	Олит далд орсон хойно Гесьянь:

	— Энэ ямар хүн болохыг та нар мэдэхгүй биз? Энэ бол том геологич. Их алдарт эрдэмтэн байгаа юм гэв. 

	— Тэгвэл яагаад бидний юм авчрахыг түүнд даалгасан юм бол? Эсвэл тийм хүн гэдгий нь мэдээггүй юм гэж үү? гэж Широков гайхан асуухад, Бьесыи

	— Ямар ялгаа байх вэ? Хэрэв тэр үүнийг хийж чадах байсан бол гэж гайхан хэллээ. 

	Широков Синяев хоёр юу ч хэлсэнгүй. Алдарт эрдэмтнээр ачаа зөөгчийн үүрэг гүйцэтгүүлсэн нь тэдэнд маш ч их хачин санагджээ. Харин каллисточууд түүнийг нэг их юманд бодсонгүй. Хэн нэгэн хүнд ямар нэгэн юм хийх л гэсэн бол тэдний ойлголтоор хийх л ёстой байна. 

	— Тэр яагаад энд байж, бидэнтэй ярилцсангүй вэ?

	— Яагаад гэвэл, та нар тэгж хүсээгүй шүү дээ. Та нарын асуулт бидний хувьд хачин байна. Би та нартай удаан хамт байсан болохоор сайн ойлгож байна. Бусад хүмүүс ойлгохгүй байна. Каллистод дэлхийнхээс өөр шүү дээ гэж Синьг хариулжээ. 

	— Бид үүнийг мэдэж байна гэж Синяев сүүрс алджээ. 

	Широков Синяев хоёрын унтсан өрөөнд чемодануудыг оруулж иржээ. Тэр өрөөг сайн цэвэрлэсэн мөртөө оронд гар хүрээгүй байв. Широков төмөр цэвэрлэгч харцгааснаа хэлж өрөө бүхэнд тийм андроид байдаг юм уу гэж асуув. 

	— Өрөө бүхэнд. Мөн гудамж, цэцэрлэг цэвэрлэдэг машин бий. Та нарын нэрлэж байгаагаар «аньдарььндь» тасалгааг цэвэрлэсэн мөртөө ор хурааж чадахгүй учраас хөндөхгүй орхисон байна. Энд дахин унтахгүй биз. Өнөөдөр энэ байшинд өөрчлөлт хийнэ. Та нар хаана унтаж байхаа зааж өгөөрэй, тэнд бас ор хураадаг машин тавина гэж Гесьянь хариулжээ. 

	— Бид өөрөө энд унтах болж байна?

	— Энэ өрөө бусад өрөөнөөс сэрүүхэн байгаа учраас. Энэ байшинд та нарт зориулж тусгай сэрүүцлэг хийсэн юм. Гэтэл бас л бага болжээ. Хүчтэй болгох хэрэгтэй. 

	— Хэчнээн их ажил удаж байна даа? гэж Синяевын хэлэхэд Бьесьи. 

	— Тэгэхгүй яах вэ та нарын байдал өөр шүү дээ, гэхдээ аль нэгэн каллисто айл гэртээ өөрчлөлт хийлгэхийг хүсдэг. Энэ бол ердийн юм гэв. 

	Харин хаана юу хүсэж байгааг яаж мэдэх вэ?

	Широков Синяев хоёр зай завсаргүй юм асууж байв. Алхам бүр асуух юм улам улам их болж байлаа. Каллисто дэлхийн ахуй байдал гадна талаараа төстэй авч мөн чанартаа эрс ялгаатай байжээ. Үүний шалтгаан зөвхөн техникийн хөгжилтөд байсангүй. Гол ялгаа нь каллисто хүмүүсийн сэтгэл, тэдний хөдөлмөр. нэг нэгтэйгээ харилцах харилцаанд байлаа. Төрийн ямар нэгэн байгууллага огт байхгүй байсан мөртөө энэ ялгаа шийдвэрлэх үүрэг гүйцэтгэж, бүх ахуй байдлыг тодорхойлон тогтоож байв. Өчүүхэн төдий албадах явдал огт үгүй бөгөөд юм бүхэн хүн бүхний нийгмийн ажилд гар бие оролцох гэсэн хувийн хүсэлтэд тулгуурлан, сайн дураар биелэгдэнэ. Каллистогийн нийгмийн байгуулал нь каллистогийн бүх хүн амыг нэгтгэсэн нэгэн их гэр бүл бөгөөд энэ олон сая халуун амтай гэр бүлийн хүн бүхэн нийтийн зорилтыг хувийнхаасаа илүүд үзэж түүнд хүрэхэд бүх хүч мэдлэгээ зориулдаг байна. Энэ зорилт бол ахуй байдлаа улам бүр төгс сайхан болгох, байгалийн шинэ шинэ хүчийг нээн ашиглаж урлаг, шинжлэх ухааныг хөгжүүлэх явдал байв. Эцэс хязгааргүй сайхан зам!

	Дэлхийн хүмүүст бол бүхнийг аль болох түргэн, аль болох ихээр мэдэж авах хүслэн оргилж Синьг Гесьянь, Бьесьи гурав дуртай гэгчийн хариулж байв. Энэ нь Широков Синяев хоёрыг зоригжуулж тэр хоёр нэрэлхэхгүй асууж байв. 

	Каллисточууд дэлхийд байхдаа эх захгүй их юм асууж Широков хэл муу мэддэгээсээ болж хэчнээн их сандарч байснаа саналаа. Яах вэ! Ингэх учиртай юм чинь ямар ч гэсэн одоо каллисточууд над шиг зовохгүй юм чинь. 

	— Ийм учир жижүүрүүд байгаа юм. Энэ жижиг багажийг харцгааж байгаа биз гэж хэлээд Вьесьи «утасны» дэлгэцийн адил «болроор» хийсэн радио нэвтрүүлгийн динамик шиг хайрцаг хадсан хана руу очлоо. 

	— Энэ хайрцаг жижүүрээс ажилчин шаардагдаж байгаа тухай мэдээ хүлээн авна. Ажил хийхийг хүсвэл (Широков дотроо «хийх болбол» гэдэггүй «хүсвэл» гэдэг байна шүү гэж бодов) Энэ хайрцаг залгаж дуртай ажлаа сонгон аваад жижүүрт мэдэгдэнэ. Тэгэхэд тэр ажлыг хасна гэлээ. 

	Бьесьи хайрцгийн маш жижигхэн бариулыг эргүүлэхэд,

	— Дөрөвдүгээр хэсгийн төв «В» агуулахад «Гьирьи» маягийн тооцооны машин засах хоёр хүн хэрэгтэй Кусуди явах Вьерьи» онгоцны багт таван хүн хэрэгтэй. Хоёр дугаар хэсгийн 289 2387-р байшинд шинэ айл орсон учир хүлээн авах дэлгэцийг өөрчлөн залгах хүн шаардагдаж байна... гэж чанга гэгчийн тодорхой хэллээ. 

	Бьесьи багажийг тасалсан учир ингээд таг боллоо.

	Эдгээр нь аар саар ажил байгаа юм. Ажил гарахын хэрээр үргэлж зарлагдаж байдаг. Оройдоо маргааш хийх ажил зарлана гэж тэр хэлэв. 

	— Бидний саяын дуулсан ажил эзнээ олсон биз? гэж Синяев асуув. 

	— Тэгэлгүй яах вэ. Дахин зарлагдана гэж огт байхгүй. Зарласан ажлыг хийх гэсэн хүн яарахгүй бол болохгүй гэв. 

	— Яагаад?

	— Өөр хүн авч орхино. 

	— Ажил бага байдаг юм гэж үү?

	— Атиллийн хүн амтай харьцуулан бодоход маш их бага. Эдгээр нь аар саар, төлөвлөгөөнд ороогүй ажил. Ийм ажлыг ажлын биш цагаар хийдэг юм. 

	Гесьянь инээд алдав. 

	— Эмнэлгийн шаардлагыг тоохгүй ажилладаг хүний хүсэл үүгээр илэрдэг юм. Тэд ийм аар саар ажил ажлын хорхой дарна гэж үздэг. Тэгээд бид буулт хийх болдог юм даа гэж Гесьянь хэлжээ. 

	— Яагаад ажил ийм бага болчихсон юм бэ?

	— Автоматжуулалтаас болоод үндсэн их ажил хүний оролцоогүй хийгдэнэ. 

	— Цаашид яах вэ?

	— Ийм байдал өөрчлөгдөхгүй гэж би бодож байна. Бүр одоо каллистогийн хүн амын тэн хагас нь шинжлэх ухаан, урлагийн ажилтан болсон. Цаашид техник хөгжиж автомат олшрохын хэрээр дан оюуны ажил хийгчдийн тоо нэмэгдсээр л байх болно доо. 

	— Тэгэхээр танайд оюуны биеийн хөдөлмөрийн хооронд бас л ялгаа байгаа болж байх шив дээ. Биеийн хөдөлмөр гэж ямаршуу юм байна? гэж Широков асуужээ. 

	— Машин, автоматыг ажиллуулах газар. Тэд өөрөө ажиллах хэдий боловч арчлах, зохицуулах мэтийн ажил байдаг. Мөн саяны бидний ярилцсан жижиг сажиг ажил,

	— Энэ биш ээ. Би бүр өөр маягийн юм асууж байна гэж Широков инээмсэглэхэд Синяев:

	— Хүн амын тэн хагас нь шинжлэх ухаан, урлагийн ажилтан гэж та ярилаа. Гэтэл нөгөө хагас нь юу хийдэг болж байна даа? гэж асуухад Гесьянь:

	— Энэ асуултад би хариулсан гэж бодож байна хэмээн гайхан хэлээд, — Эрдэмтэн, урлагийн хүмүүсээс эмч инженер мэтийн олон өөр мэргэжилтэн хэрэгтэй шүү дээ. Манайд янз бүрийн маш олон үйлдвэр байдагт олон хүн ажилладаг. Элбэг дэлбэг юм өөрөө бий болно гэж үгүй. Автоматчилал энэ хөдөлмөрийг бага болгох боловч биеийн хөдөлмөр байсаар байна. Дашрамд хэлэхэд юмны тань эрдэмтэн хүн авчирсанд та нар гайхацгаасан. Аар саар ажлыг ихэвчлэн шинжлэх ухаан, урлагийн хүмүүс хийдэг юм гэв. 

	— Яагаад тэр бил ээ?

	— Нэгд, хүнд ганц биеийн тамир хангалтгүй биеийн хөдөлмөр бас зайлшгүй хэрэгтэй. Хоёрт оюуны хөдөлмөрийн хүмүүст үе үе завсарлаж амьдралын гүнд орж байх нь бусад ямар ч хүмүүсээс илүү их шаардлагатай. Өдөр болгон чөлөө цагаараа биеийн хөдөлмөр хийдэг хүн олон байдаг. 

	— Хүн бүхэн өв тэгш боловсрол олж авдаг юм байна гэсэн бодол төрж байна гэж Синяев хэлэв. 

	— Тийм ч тийм боловч нарийн мэргэжил бий. Жишээ нь намайг эмч гэдгийг та нар мэдэж байна гэхдээ хаана ч ажиллаж чадахаар бүх машины зохион байгуулалтыг мэднэ. 

	— Хүүхэд хэдэн жил суралцах вэ?

	— Ерөнхий боловсрол олж авахад хоёр хагас жил хэрэгтэй. Сонгон авсан мэргэжлээ эзэмшихэд хугацаа тодорхойгүй боловч ихэвчлэн хоёроос гурван жил байдаг. 

	— Харин хэдэн настайдаа сургуульд ордог вэ?

	— Гурван настайдаа7.

	Тэгвэл дэлхийн насаар бол каллисто хүүхэд арван долоотойдоо дээд мэргэжилтэй болдог юм байна. Гесьянь Дьеньи мэтийн залуу хүмүүс эрдэмтэн болсон ийм учиртай юм байжээ. 

	— Та нарын хэлж байгаа бүхнийг өөрсдийн нүдээр үзэхээс наана болохгүй нь ээ гэж Синяев хэлэв. 

	— Та нарт үзэх цаг байна. Өнөөдөр бол та хоёрын каллистод ирсний дөнгөж хоёр дахь өдөр нь шүү дээ. Одоо бүтэн хагас, танайхаар бол гурван жил байна гэж Синьг хариулжээ. 

	— Гэвч бид цай уухаа дахин мартаж орхижээ. Танай гарагт ингэсээр байж өлбөрч үхэж магадгүй юм байна гэж Широков хэлэв. 

	ОЛИТОД

	Каллистод ресторан, гуанз гэдэг юм байхгүй байв. Хоол бүхнийг гэртээ сууж байгаад тусгай хоолойгоор авч болдог байна. Хоол идэх өрөөнд Широков Синяев хоёрын өөр хоорондоо «гуанз» гэж нэрлэдэг тэрхүү өрөөнд тусгай тавиур дээр том зузаан «альбом» байсанд олон мянган хоолны нэр, зураг байлаа. Хоол болгоны ард тусгай дугаар байсныг таван өнцөгт хаалга дээрээ дөрвөн эгнээ тоотой автомат дээр товч шиг дарах учиртай юм байжээ. Авах хоолныхоо дугаарыг дарж жижиг бариулыг эргүүлэхэд минутын дараа хонх дуугарч бүх хоол багаж дотор ирсэн байдаг байна. Хоол сайхан амтлаг бөгөөд гоёмсог саванд хийсэн, халуун хүйтэн нь захисан хүний хүсэлтэй тохирсон байна. Хоолоо идээд аяга тавгаа (тэдгээр нь олон талтай болохоос биш дэлхийнхээс нэг их ялгаагүй ажээ) нөгөө автоматад эргүүлж хийгээд өөр нэг бариул эргүүлэхэд болох нь тэр. Каллисто айл хоол хийх, аяга сав угаах мэтийн юм мэддэггүй байна. 

	Синьг таван хүний цай захиалжээ. Широков Синяев хоёр «цэсэд» байгаа каллисто хоолыг сонгон авч сураагүй боловч аян замдаа каллисто хоолонд дасаж ямар ч хоол идэж сурчээ. 

	— Хэчнээн хүн... гээд Синяев «гал зууханд» гэдэг үгийг мэдэхгүй дахин түгдрэв. 

	Широков энэ үгийг бас мэддэггүй байжээ. Ер нь тийм үг байдаггүй бололтой. 

	— Хүнсний үйлдвэрт үү? Тэнд хэчнээн хүн ажилладгийг асуух гэсэн үү гэж Бьесьи асуугаад

	— Ер нь нэг ч хүн байхгүй. Хоол хийх гэрт хүртэж өгөх ажил автоматаар хийгдэнэ гэв. 

	— Харин үйлдвэрт хүнсний зүйл нийлүүлэх ажил? мах ногоо, жимс?

	— Арав хоноод ногоо, жимс өгдөг, тэдгээрийг хүлээн авах дээр тавиад гүйцлээ. Махны хувьд гэвэл, та нар эндүүрч байна, амьтны мах гэж бодож байна уу. 

	— Тэгвэл юу юм бэ? Амьтны хувьд бол шинэ бараг манай мах шиг байх юм гэж Широковын асуухад Синьг:

	— Дээр үед каллисточууд дэлхийн хүмүүсийн адил амьтны мах идэж байсан, одоо тэгэхээ больсон гэв.

	— Та нарын идэж байгаа тань мах мөн л дөө, гэхдээ хиймэл мах. Тийм мах амьтны махнаас хоолтой бөгөөд огт хоргүй гэж Бьесьи нэмж хэлэв. 

	— Тэгэхээр Каллистод мал нь нядлагддаггүй болж байна уу? Тэгтэл мал нь хязгааргүй өсдөг байх даа? гэхэд

	— Бидэнд мах нь хэрэггүй, харин арьс үс нь хэрэгтэй. Ер нь каллистод амьтан цөөн. Олон дүрсийн амьтныг хортой буюу ашиг тусгүй гэж устгасан. 

	— Ногоо, жимсийг бас хийдэг үү?

	— Үгүй ингэхийн хэрэг байхгүй. Хийж болохгүй юм гэж байхгүй, гэхдээ ногоо, жимс бүрэн хангалттай. 

	— Хаана ургуулдаг юм бэ?

	— Газар болгонд. Бүх хүн хотод суудаг биш. Эрдэмтэн урлагийн ажилтны олонх нь хотоос хол суух дуртай. Сууц бүхэн цэцэрлэг буюу ногооны газартай. Тэнд ажиллах ашигтай. Цаг ямагт ширээний ард юм уу, шинжлэх танхимд сууж яаж болох вэ?

	— Бид хүнсний үйлдвэр буюу хотын гадна байгаа тийм сууц үзэж болох уу гэж Синяев асуув. 

	— Бололгүй яах вэ. Хүссэн бүхнээ үзэж болно. 

	— Хүнсний үйлдвэрт ер нь нэг ч хүн байхгүй гэж та хэллээ. Тэгвэл юу юу байдгийг хэлж өгөхгүй юу? Тайлбарлаж өгөөрэй? Та нарын үг бүхнийг бид хэчнээн анхааралтай сонсож байгааг та нар харж байгаа биз дээ? гэж Синяев инээмсэглэв. Бьесьи:

	— Би хоолны мэргэжилтэй байсан. Хоолны мэргэжил буюу хоолны ухаан гэсэн ч яах вэ. Чухал хэрэгтэй зүйл гээд альбом руу зааж, — Энэ цэсэд олон мянган нэр байгаа. Гэвч цаг ямагт шинэ шинэ хоол нэмж гэлээ. 

	— Тэгэхээр тийм цэс өөрчлөгдөж байдаг болж байна уу?

	— Тийм ээ. Өөрчлөгдөж байдаг юм. Барагцаалбал хагас жил болоод айлуудад шинийг өгдөг юм. 

	Цайгаа ууж гүйцээд цөмөөрөө унтлагын өрөөнд орж ирэв. Орнуудыг ямар нэгэн юм засчихсан байсанд Широков Синяев хоёр гайхав. 

	Широковын асуултад Гесьянь:

	— Зүгээр! Тийм аар саар юм бодоод яах вэ. Та нар манай зочид шүү дээ гэж хариулжээ. 

	— Бидний орыг ер нь тэгээд хэн хураасан болж байна?

	— Яая гэж жишээ нь би хураасан байвал гэж Гесьянь инээмсэглээд ялгаа юу байх вэ. Над сайхан байсан гэснээ, — Хойшид ийм юм болохгүй гэж яаран нэмж хэлээд, — Цөмийг нь гэрийн машин хийх болно гэв. 

	— Баярлалаа! Бид өөрсдөө хураачих байсан юм гэж Широков хэллээ. 

	Тэр хоёр хувцсаа сольж өмсөхөд олон жил дэлхийн юм үзээгүй байгаад үзсэн юм шиг сайхан санагджээ. Дэлхийн хийсэн даавууны үнэр нь хүртэл сайхан санагдсан байна. 

	Хувцсаа солиход хүртэл каллисто дэлхий хоёрын заншлын ялгаа харагдлаа. Тэр хоёр хувцсаа солихын тулд өмсөж байснаа цөмийг нь тайлах хэрэгтэй болжээ. Гэтэл Бьесьи үүнийг мэдэж байсан мөртөө гарсангүй. Тэгээд уучлал гуйж, түр гарч байна уу гэхэд хүрчээ. 

	— Бидний заншил танд инээдэмтэй санагдаж байна уу? гэж Широков Синьгээс асуухад ,

	— Огт үгүй. Учрыг нь мэдэж ядах юм алга. Хүмүүс хэчнээн ялгаатай байсан ч бие биеэ үргэлж ойлгох учиртай. Харин та нар биднээс тун бага ялгаатай юм гэлээ. 

	— Та цаг ямагт ялдам эелдэг байх юм гэж Синяев хэлэв. 

	Тэднийг дахин тавцантай залгаа өрөөнд ороход үл таних хэдэн каллисто нэг ханын дэргэд юм хийж байв. Эд бол байшингийн сэрүүцүүлгийг хүчтэй болгох мэтийн бага сага засвар хийхээр ирсэн хүмүүс гэж Гесьянь тайлбарлав. 

	— Та нарын эргэж ирэхэд бүх юм дууссан байна гэж тэр хэллээ. 

	Ердийн байдлаар мэндэлцгээсний дараа ажилчдын («эдний ямар хүмүүс болохыг нь хэн мэдэх билээ дээ. Том эрдэмтэн хүнээр бидний чемодан авч ирүүлсэн шүү дээ» гэж Широков дотроо боджээ) нэг нь дэлгэцийг эдний нэр дээр холбосны хэрэггүй юу гэж асуужээ. 

	— Тэгээрэй. Миний нэр дээр холбосон ч болно гэж Синяев хэлэв. 

	— Өөрөөр холбовол дээр байна. Та нарын нэрийг хэлэхэд төвөгтэй. «Дэлхий» гэсэн үгээр холбовол яасан юм гэж Синьг санал болгоход «ажилчдын» удирдагч бололтой нөгөө каллисто:

	— Та нар татгалзахгүй биз? гэж асуув. 

	— Хаанаас даа. Харин сайхан болно. 

	— Тэгвэл бид тэгж холбоё гээд, — Дьэльхьий гэж давтан хэлээд, — Би зөв хэлж байна уу? гэлээ. 

	— Болох нь болж л байна гэж Синяев инээмсэглэжээ. 

	— Үүнийгээ «каллистогийн» жижүүрт мэдэгдэхээ мартуузай гэж Гесьянь хэлэв. 

	Энэ үеэс тавцан дээр хар бор өнгөөр будсан том олит ирж буулаа. Түүнээс нэг каллисто гарч байшин руу орж ирэв. Тэр элэгсэг гэгчийн мэндлээд энэ олит зочдынх гэлээ. 

	— Яг хүрээд ирлээ, Баярлалаа! гэж Синяев хэлэв. 

	— Түүнийг жолоодоход та нарыг сургах уу? гэж Каллисто асуухад Бьесьи:

	— Би сургая гэлээ. 

	— Тэгвэл баяртай! Над хэн нэгэн нь олит өгнө үү?

	— Минийхийг аваарай. Тэр байна гэж Гесьянь заалаа. 

	Каллисто хүн сониуч зангаа нуух гэсэн бололтой. Широков Синяев хоёр луу нэг сайн хараад гарлаа. 

	— Түүний хаана очихыг нь та асуусангүй шүү дээ гэж Широковын хэлэхэд Гесьянь:

	— Түүнийг асуугаад яах юм бэ? гэв. 

	— Тэр танай олитыг аваад явлаа шүү дээ. Та өөр олитыг хаанаас авах юм бэ?

	— Хаанаас ч яах вэ. 

	«Каллисто хүний хариу байна даа. Түүнд ядах юм байхгүй. Хаанаас ч гэхэд болох нь тэр» гэж Широков дотроо боджээ. 

	«Ажилчдыг» гэртээ орхиод тавуулаа гадагшаа гарав. 

	Широков Синяев хоёрт тусгайлан хийсэн олит зургаан хүний суудалтай байв. Гадаад дотоод хээ маягийг нь харахад гоёмсог тоглоом шиг санагдана. Том ч гэсэн урлагийн бүтээл болгон хилэн тавиур дээр тавьчихмаар санагдана. 

	— Энэ бол хамгийн шинэ хийцийнх. Жолоодоход тун амархан гэж Бьесьи хэлэхэд Синяев оросоор,

	— Каллисточууд бидэнтэй ингэж харилцаж байгаа нь гайхамшигтайяа. Чи олитын өнгийг зүгээр нэг ингэж хийсэн гэж бодож байна уу? Тийм биш ээ. Би дээр үед хэнд нь билээ дээ, хар бор өнгөнд илүү дуртай гэж хэлсэн санагдаж байна. Хараач түүнийг санаж хийсэн байна шүү дээ гэв. 

	— Тэгсэн ч байж болох юм гэж Широков үл итгэсэн өнгөөр хариуллаа. 

	Өглөө бөртийх ч үүлгүй байсан тэнгэр үүлээр бүрхэгдэж Рельос харагдахгүй болсон нь тэдний нүднээ шууд туслаа. 

	— Бороо орох болов уу? гэхэд Бьесьи тэнгэр өөд харж,

	— Үгүй, энэ борооны үүл биш ээ. Хуваарь харахад мэдэгдэнэ. Та нарт зориулж үүл гаргасан бололтой гээд үгээ тайлбарлаж, — Та нарт их халуун байна гэж каллисточууд санаа зовниж байна. Ялангуяа өчигдрийнхөөс хойш гэв. 

	— Өчигдөр юу болсон гэж?

	— Юу болсон гэж гэнэ ээ? Атиллийн гудамжаар явсны дараа та нарт муу юм болсон шүү дээ. 

	— Та яаж мэдсэн юм бэ?

	— Каллисто даяар мэдэж байгаа юм чинь. 

	Энэ үг дэлхийгээс ирсэн зочдод жинхэнэ үнэн байдлыг сануулжээ. Тэд каллистогийн бүх хүн амын анхаарлын төвд байгаагаа нэг үе мартсан байжээ. Үүнээс болж нэг ч каллисто хүн сонирхож үзэгдэхгүй байгаа байж ч болох юм, Тэр хоёрыг дураараа байг гэж хоёулынхны нь орхисон бололтой байв. Нэг ч каллисто хүн өөр ертөнцийн хүнийг харах гэж үзэгдэхгүй. Нисэн ирэхгүй байлаа. 

	Широков өглөөнөөс үдэш орой болтол Штерний одон орны оргилыг пиг ороосон хүмүүс, түүнээс түрүүн Курскийн тэнд комендант байхдаа каллисточуудыг сонирхогч хүмүүсээс хамгаалах гэж Черепановаас олонтоо гуйдаг байснаа санав. 

	Атиллийн хүмүүс шал өөр байдалтай байлаа. 

	Дан ганц зочдод зориулж хот дээр хуралдуулсан үүл тэднийг хэр зэрэг халамжлан бөөцийлж байгаагийн тод жишээ байв. 

	Олитын зургаан зөөлөн сандлыг хүн суумагц түүний хэвээр болдог тэдний мэдэх шил шиг эдээр хийжээ. 

	Бьесьи жолоо дээр суулаа. Үнэндээ, тэд эхлээд «жолоо гэмээр юм огт олж харсангүй. Залуур товч ямар нэгэн бариул гэмээр юм огт байсангүй. Олитын бодлоор био гүйдлээр залдаг юм байна гэсэн бодол Синяевт төрж байжээ. 

	Каллистод био гүйдлээр ажилладаг техник байж магадгүй гэсэн бодол Неба арал дээр буугаад «буудал» руу ямар нэгэн залуургүй машинаар нисэж явах үес анх түүнд төрсөн юм байжээ. 19... онд тэднийг дэлхийгээс гарч байх үес гар хөлгүй хүний гар, хөлийг сайн орлосон био гүйдлээр ажилладаг хиймэл эрхтэн гарсан байсан. Каллистогийн техник аль ч талаар дэлхийгээс илүү шиг Синяевт санагджээ. 

	Гэтэл түүний таавар буруу байжээ. Бьесьи цал мөнгөн өнгөтэй ногтон гуталтай хөлөө төмөр бэхлээстэй жижиг гишгүүр дээр тавьжээ. Энэ лав «жолоо» бололтой. Түүний дэргэд суусан Синяев хөдөлгөөний нь анхааралтай ажиглаж байв. 

	Эхлээд хөлийнхөө өсгийгөөр зөөлөн дарлаа. 

	Тунгалаг бүрхүүл бууж олит завийг бүрхэв. 

	— Хаашаа явах вэ? гэж Бьесьи асуув. 

	— Бид хот үзмээр байна. 

	— Диегонид очъё. Эхлээд Атилли дээгүүр нисэж үзье гэж Широков нэмж хэлэв. 

	Бьесьи хөлийнхөө өлмийг өндийлгөлөө. Олит тавцангаас тасарч эгц дээшээ дөчин метр хөөрөв. 

	Хөлөө дахин үл мэдэг хөдөлгөх төдийд олит хөөрөхөө больж эгц урагшаагаа нисжээ. 

	Арал дээрхийн нэгэн адил хөдөлгүүр байна гэхийг гэрчлэх ямар нэгэн дуу өчүүхэн төдий анир чимээ үл гарна. Олит үлгэрт гардаг нисдэг хивс шиг өөрөө нисэж байх шиг байв. 

	Суудал тохилог, тунгалаг бүрхүүл зүг бүхнээ харахад тохиромжтой. Машины хажуу тал хүний бүслүүрт тулсан намхан учир зүг бүхнээ, тэр ч байтугай доошоо саадгүй харж явлаа. Бие бараг жингүй болсон шиг байгааг дан ганц бие барьсан зөөлөн сандлаас болж байна гэхийн аргагүй, биеийн жин багассан нь илт байв. Тэгэхээр олит агаарт эсрэг таталцлын хүчээр тогтож байгаа юм байна. Урагшаа нисгэх хөдөлгүүр байгаа нь лавтай боловч хаана байгаа нь огт мэдэгдэхгүй байжээ. 

	— Олитыг жолоодож сурахад хэчнээн хугацаа хэрэгтэй болох вэ? гэж Синяевын асуухад, Бьесьи:

	— Хугацаа хэрэггүй, миний байранд сууж машиныг жолоодоорой гэлээ. 

	— Хэрэв тийм бол дэлхийд очоод ирсэн Синьг, түүний нөхөд юунд хуучин хийцийн олит хийлгэсэн юм болж байна даа?

	Бьесьи мөрөө хавчисхийв. 

	— Тэднээс өөрсдөөс нь асуу даа. Хачин учир нь мэдэгдэхгүй юм байна даа. 

	Хоёр дахь эгнээний суудалд Синьгтэй зэрэгцэн сууж явсан Широков түүн рүү харахад Бьесьийн үгийг дуулаад одны онгоцны өмчийн царай барайх шиг боллоо. Түүгээр үл барам Синьг эргэж доошоо ямар нэгэн юм харж байгаа дүр үзүүлэв. 

	«Сэтгэхүйн сонин шинж байна даа. Энэ нэг ёсны хуучинтай зууралдах үзэл ганцхан Синьгт биш, одны арван хоёр жуулчин цөмд илэрдэг байна» гэж Широков дотроо боджээ. 

	Синяев хуучин танилынхаа эвгүй болохыг бас ажиглаж дуугарсангүй. Тэр Бьесьид хандаж,

	— Арал дээр бидний суусан олитод ийм гишгүүр байгаагүй гэлээ. 

	— Тэр автомат маягийн олит байсан биз. Жишээ нь тогтоосон замаар хүнгүй нисдэг ачааны олит байдаг юм. Харин энэ олит чөлөөтэй нисэхэд зориулагдсан юм. Миний байранд суугаад үзэхгүй юу?

	— Би айж байна. Би жолоодоход газар уначхаж юун магад гэж Синяевын хариулахад,

	— Тэгэхгүй. Олит хэзээ ч унахгүй. 

	— Өөрөө унахгүй нь магад, харин би түүнийг эцсийн хурдаар нь доош залчихвал?

	— Тэгж залгагдахгүй. , Болгоомжлох юм огт байхгүй. Жолоодож ядаад байх юм огтхон байхгүй. Хөлөө урагш, хойш, хажуу тийшээ, дээш, доош болгоход болох нь тэр, Эргэх нь жолоочийн оролцоогүйгээр автоматаар хийгдэнэ. Гагцхүү хөлөө урагш, хойш нь их огцом хөдөлгөж болохгүй. Тэгвэл эвгүй ухасхийх буюу зогтусна. 

	— За яах вэ? Туршаад үзье гэж Синяев хэлэв. 

	Тэр хоёр байраа сольж суулаа. 

	Минутын дараа Синяев:

	— Үнэхээр тун амархан юм байна. Хөлийн хөдөлгөөн самуурахын аргагүй амар юм. Широков чи туршиж үзэх үү? гэлээ. 

	— Дараа. Чи сайн анхаарч ав гэж Широков хариулжээ. 

	Атилли хот далайн эрэг дагасан ганц хязгааргүй урт гудамжтай нь дээрээс сайн харагдаж байв. Байшин бүхэн гудамж эрэг хоёрын хооронд байна. Гудамжны нөгөө талд гурав, дөрвөн километр үргэлжилсэн хязгааргүй урт, цонхгүй ямар нэгэн намхан намхан байшингууд байна. Тэдгээрийн цаана улбар шар ургамалтай тал тэнгэрийн хаяа хүртэл үргэлжилжээ. 

	— Эдгээр нь үйлдвэрүүд байгаа юм гэж Гесьянь тайлбарлав. 

	Гудамжаар маш олон явган хүн явна. Явган явах ашигтай каллисточууд үргэлж нисээд байж чадахгүй болохоор үүнд гайхах юм байсангүй. 

	Зүг бүрд сүлжилдсэн янз бүрийн хэмжээтэй олит болон өөр тоо томшгүй олон нисдэг машин хараад Широков эхний үед Синяев жолоодож яваад мөргөлдүүлчих вий гэж болгоомжилж байснаа тайвшрав. Хотын дээрх хөдөлгөөн ямар нэгэн үл үзэгдэх зохицуулагчид захирагдан байгаа юм шиг ажээ. Машинууд чиглэл, хурдныхаа дагуу янз бүрийн өндөрт ниснэ. Синяев Бьесьийн заасан ёсоор дүрэм зөрчихгүй явж байв. Агаар тусгай тусгай бүсэд хуваагдсан мэт байв. Хамгийн дээд талд хачин хийцтэй, хүнгүй бололтой том том машинууд түүний доогуур олитууд бүр байшин модны оройгоор каллисточууд жигүүрээр нисэж харагдана. 

	Широков бүр дэлхийд байхдаа каллисто номоос дирижабль шиг агаарын том хөлөг харснаа санаж одоо яагаад харагдахгүй байгааг асуув. 

	— Тэд хэрэгцээнээс гарсан. Зохион бүтээгчид цаг ямагт шинэ хийцийн машин гаргаж хуучирсныг сольж байдаг юм гэж Гесьянь тайлбарлав.

	Хагас цаг хэртэй ниссэний дараа Синяев одоо болох уу даа гээд

	— Хотыг дээрээс нь биш, доороос нь газраас харъя. Диегоний байшин хаана байна вэ гэлээ. 

	— Бид аль түрүүн өнгөрөөд явчихсан. 

	— Эргэх үү дээ?

	— Энд эргэж болохгүй. Жаахан нисээд эргэе гэж Бьесьи хэлэв. 

	— Ойр орчимд юм алга байна шүү дээ. 

	— Тэгсэн ч ямар нэгэн олит эргэтэл гараад ирж мэднэ. Эргэх тусгай газар байдаг юм. 

	Төдий л удалгүй дор, гудамжны яг гол дунд ногоон гэрэлтэй өндөр шон харагдлаа. Тийм шон урьд өмнө харагдаж байжээ. 

	— Одоо энд эргэж болно. 

	Синяев хөлийнхөө хошууг зөөлөн зүүн тийш эргүүлэхэд олит дуулгавартай гэгчийн том хагас тойрог гаргаж эргэв. 

	Тэдний хойноос нисэж байсан машинууд эргэхгүй бол шонд тулан очиж хөөрөх буюу доош болж зам тавьж өгч байлаа. 

	— Эндээс нэг ч олит нисэж гарч ирэхгүй. Бид танд хэлэхээ мартсан боловч та зүүн тийшээ эргэлээ гэж Бьесьи хэлэв. 

	— Хэрэв ээ нисээд гараад ирэх юм бол дүрэм зөрчихсөн гэж яаж шийтгэх вэ? гэж Синяев инээмсэглэн асуужээ. 

	— Тийм юм болсон гэж би огтхон сонсоогүй юм байна. 

	Хэрэв ямар нэгэн хүн дүрэм зөрчвөл?

	— Тийм юм болохгүй байх гэж би бодож байна. Хэрэв тийм юм болбол тэр хүн өвчилснөөс болсон байх учир эмчид үзүүлэх болно доо гэж Гесьянь тайван хэлжээ. 

	— Юу гэж хариулах нь мэдэгдэж байгаа юм асуугаад яах юм гэж Широков дургүйцсэн өнгөөр хэлэв. 

	Синяев Гесьяний хариултад санаа нь ханасан ч юм уу, эсвэл нөхрийнхөө үгэнд ороод тэр ч юм уу, ямар ч гэсэн үг хэлэлгүй маш анхааралтай жолоодон явав. 

	— Диегоний орсон байшин энэ гэж хэдэн минутын дараа Бьесьи хэлэв. 

	Тэгтэл гэв гэнэт олит дотор үл таних хүний:

	— Георгий Синяев! Георгий Синяев! гэж хэд хэд давтан хэлэх сонсогдов. 

	— Юу вэ? Миний нэртэй төсөөтэй юм байх чинь гэж Синяевыг асуухад Гесьянь 

	— Тийм ээ. Таныг дуудаж байна. Энэ олитод танай байшингийн дэлгэцийн хүлээн авагчийг давхар залгасан юм шиг байна. Хэн нэгэн хүн та нарыг дуудаж байгааг мэдэгдэх гэж гэв. 

	— Манай дэлгэцийг «дэлхий» гэсэн үг дээр залгасан шүү дээ. 

	— Олитыг хийж байх үес энэ үг мэдэгдээгүй байсан шүү дээ. 

	— Георгий Синяев!.. 

	— Би хариулах уу?

	— Би дүрмийг нь мэдэхгүй байна. Олитод ийм юм байдаггүй юм. Олит гар дамжих нь олонтоо байдаг гэж Гесьянь хариулахад Широков:

	— Огт танихгүй хүний дуу байна гэв. 

	— Хариу дуугүй байхад эвгүй юм аа даа. Гэртээ харих уу?

	— Бид Диегоний гэрийн харалдаа ирээд байна. Буугаад хэн дуудаж байгааг мэдье гэж Бьесьи хэлжээ. 

	— Дуртай байшингаасаа хариу өгч болдог бол тэгэлгүй яах вэ гэж Синяев зөвшөөрчээ. 

	Энэ үед тэд буух байшингийнхаа тавцан дээр яг ирсэн байжээ. Синяев гишгүүрийг хойш нь татахад олит нэгэн байрандаа хөдлөхгүй хий зогсжээ.

	— Гишгүүрийг гишгээрэй гэж Бьесьи хэлэв. 

	— Хүчтэй юу, сул уу?

	— Ялгаагүй цаг ямагт нэг л адил хурдаар бууна. Олит тавцангийн чулуун шалд хүрмэгц Дьеньи гүйн гарч иржээ. 

	Каллисточууд эрэгтэй эмэгтэй ялгаагүй адил хувцас өмсдөг юм байна гэж Синяев бодож байсан бол одоо тийм юм биш байна гэдэгт нэгэнт итгэжээ. Дьеньи өргөн цайвар ногоон бүстэй цагаан платье өмсөж эрэгтэй хүнийхээс арай урт алтан шаргал үсээ энгийн зохимжтой самнажээ. Ингээд харахад одон орны жуулчны хувцастай байснаасаа илүү аятайхан юм шиг Синяевт санагджээ. 

	Широков Дьеньий чухам ямар хувцастай байгааг нь ч анзаарсангүй, уулзсандаа хязгааргүй баярлан нүүр өөд нь гөлрөн ширтжээ. Тэгээд энэ хугацаанд түүнийг үгүйлж санаж байснаа гэнэт ухаарчээ. 

	«Тэнэг юм, харсан дороо хайртай болчих гэж. Каллистод хүүхэн эргүүлэх гэж ирсэн юм шиг» гэж Широков өөрийгөө зэмлэн боджээ. 

	Дьеньийн араас Диегонь түүний хүү хоёр гарч ирлээ. 

	— Түргэн дотогшоо орцгоогоорой!

	Гадаа ил удаан зогссоны хэрэггүй гэж Гесьянь хэлэв. 

	— Рельос харагдахгүй байна шүү дээ. 

	— Ялгаагүй. Түүний туяа үүл нэвтлэн ирж байгаа. 

	— Та нар биднийг их уйтгартай байлгах нь байна шүү. Ингээд байх юм бол бид юу харж чадах билээ дээ гэж Синяев хэлэв. 

	— Эхний үед ингэхгүй бол болохгүй. Дараа нь үзэж болно. 

	Тавцан руу гардаг өрөө тэдний тийм өрөөтэй тун адилхан гагцхүү усан оргилуур байсангүй. 

	Ямар нэгэн хүн Синяевыг маш их дуудаж байна гэдгийг Синьг хэлжээ. 

	— Одоохон мэдээд орхиё гээд Вьег Диегонь дэлгэц рүү эргэв. 

	— Хүний дуудлагыг тэмдэглэж байдаг юм гэж үү? гэж Синяев асуув. 

	— Үгүй. Гэхдээ яаруу, чухал юм ярих гэсэн бол жижүүрт ярилцах цаг зааж орхисон байж болох юм. Тэгвэл та өөрөө тантай ярилцах гэсэн хүн рүү ярьж болно шүү дээ. 

	Дэлгэц дээр Атиллийн төв жижүүр харагдлаа. Тэр нь хэсгийнхээс хэд дахин том бөгөөд таван хүнтэй ажээ. Вьег Диегонь тэдний нэгтэй ярилцав. 

	Широков Синяев хоёр дэлгэц рүү очоод хэрэггүй гэж боджээ. Хэрэв жижүүрүүд тэднийг үзэх юм бол яриа саатна гэж бодсон ажээ. 

	Дэлгэц «унтрав». 

	— Тантай Аинь Зивьень ярих гэсэн юм байна. Тэр таныг аль болох түргэн яриарай гэсэн байна гэж Диегонь хэлэхэд Бьесьи:

	— Аинь Зивьень гэнэ ээ. Хачин юм даа? гэж дуу алджээ. 

	— Тэр тань ямар хүн юм бэ? гэж Синяев асуув. 

	— Маш том эрдэмтэн. Таталцал эсрэг таталцал судлах бүх ажлыг удирддаг юм. Та яагаад түүнд хэрэгтэй болсон юм бол?

	— Одон орны судлагчийн хувьд хэрэгтэй болсон болов уу? гэж Широков хэлэв. 

	— Одон орны судлал каллисто дэлхийгээс муугүй хөгжсөн байх ёстой гэж Синяев эсэргүүцээд, — Юу гэж таах билээ дээ? гэж хэлээд, дэлгэц рүү очиж зохих товчийг дараад, — Аинь Зивьень! гэж цэвэрхэн гэгчийн хэлэв. 

	Дэлгэц тэр дорхноо «алга болов». Номоор дүүрсэн бараг харагдамгүй тунгалаг олон шүүгээтэй, энгийн байдлаар зассан жижиг тэр өрөө харагджээ. 

	Дэлгэцийн өмнө цагаан өнгийн тунгалагавтар энгийн хувцастай ахимаг насны каллисто хүн зогсож байв. 

	— Георгий Синяев үү? гэж асуугаад хүлээсэн байдал дуугүй болов. 

	— Тийм, би байна. 

	— Өршөөгөөрэй би таныг сандруулж орхив уу даа. Тун чухал, та байх хэрэг гараад зөвхөн бидний хувьд биш, бас та хоёрт, танай гарагт чухал хэрэгтэй. Та нар каллистог орхиж сетитод очих хэрэгтэй болсон болохоор хойшлуулах арга огтхон байхгүй. 

	— Яагаад тэгсэн гэж? гэж Синяевын амнаас өөрийн эрхгүй гарчээ. 

	Зивьень инээмсэглээд,

	— Учир нь та нарт тодорхой байгаа байх гэж би бодох юм. Хэрэв мэдээгүй бол Гесьяниас асуу даа. Тантай хамт яваа шүү дээ. Эсвэл нөхрөөсөө, тэр тань эмч шүү дээ гэв. 

	— Яахын аргагүй ч болоогүй гэж би бодож байна. 

	— Тэгвэл сайн. Хэрэг маш чухал учир бид аз туршиж болохгүй байна. 

	— Ямар ч гэсэн би таны үгнээс гарахгүй гэж Синяев хэлэв. 

	— Теси таталцлын хүрээлэнгийн салбарт хүрээд ирэхгүй юм. 

	— Хэзээ?

	— Аль болох түргэн бол төдий чинээ сайн. 

	— Би одоо очсон ч бэлэн байна. 

	— Тэгвэл бүр ч сайн. Та аль байшинд байна вэ?

	— Атилли, хоёрдугаар хэсэг 8843 гэж Диегонь хариулжээ. 

	— Тэндээ байж байгаарай. Хагас цагийн дараа таныг авах олит очно. 

	— Тэгж болохгүй. Манай зочид одоохондоо энгийн олитоор нисэж болохгүй. Зөвхөн өөрийнхөөрөө гэж Гесьянь хэлжээ. 

	— Тэгвэл яах бил ээ?

	— Би хүргээд өгч болохгүй гэж үү?

	Би таталцлын хүрээлэнг мэднэ гэж Бьесьи хэллээ. 

	— Тэгвэл сайн. 

	— Би танай тэнд удах уу? гэж Синяев асуухад,

	— Хоёр өдөр. 

	— Би ганцаар очих уу, нөхөртэйгөө очих уу?

	— Бид түүнтэй уулзахад баярлах байна. Гэхдээ бидэнд зөвхөн та хэрэгтэй гэж каллистогийн шулуун зангаар Зивьень хариулжээ. 

	Синяев өөрийгөө яагаад хүрээлэнд хэрэгтэй болсныг асуусангүй. Асуудал онц чухал, дэлгэцээр ярихад эвгүй байсан нь мэдэгдэж байв. 

	— Бид таныг хүлээж байя гэж Зивьянь хэлэв. Дэлгэц «унтрав» өөрөөр хэлбэл дахин харагдав. 

	— Чи надтай хамт очих уу? гэж Синяев асуухад Широков:

	— Хэрэггүй биз. Ганцаараа оч доо гэв. 

	— Чи бидний олитгүй яах билээ дээ?

	— Широков эндээ үлдэнэ. Манайд зочилж байг. Бид уйтгарлуулахгүй байхыг хичээе гэж Диегонь хэлжээ. 


Гуравдугаар бүлэг

	ТЭНГЭРТ ГЭРЭЛ ГЯЛСХИЙСЭН НЬ 

	Каллистогийн хөлөг онгоцыг буцсаны дараа Николай Николаевич Козловскийн ахуй амьдралд их өөрчлөлт гарчээ. Каллисточууд түүний хувь заяанд зүүдэнд ч оромгүй өөрчлөлт санаандгүй гаргажээ,

	ЗСБНХУ-ын Шинжлэх Ухааны Академийн санаачилгаар каллисточуудын дэлхийд өгөөд явсан шинжлэх ухаан, техникийн асар их материалыг судлан ашиглах олон улсын хороо байгуулж, хорин гурван орны том эрдэмтэд, түүний дотор Куприяновын угтах бүлгийн бүх гишүүд орсон байна. 

	Шинэ хорооны анхны зохион байгуулах хуралдаанаар академич Неверовын саналаар, бүх гишүүдийн санал нэгтэй дэмжсэнээр Козловскийг тус хорооны даргаар сонгожээ. 

	Даргаар сонгосонд гайхсан Козловский (тэр хуралд зочноор оролцсон юм байжээ),

	— Харин, хүндэт нөхөд өө, би эрдэмтэн биш, намын ажилтан хүн билээ. Би ийм хороог яахин удирдаж чадах билээ дээ? гэхэд Неверов:

	— Бид бүхнийг нэгэн санаатай хамт олон болгон нэгтгэж чадах хүн хэрэгтэй. Та үнэхээр тийм хүн мөн. Хорооны бүх гишүүд таныг мэддэг хүндэтгэдэг. Татгалзсаны хэрэггүй. Отто Юльевич Шмидт туйлын шинжээч биш байсан боловч Зөвлөлтийн туйлын шинжээчид түүний удирдлагаар хойд туйлд хэд хэдэн гялалзсан амжилт олсон билээ гэв. 

	Хуралд оролцсон ЗХУКН-ын Төв хорооны нарийн бичгийн даргыг үг хэлэхийг хүсэхэд. 

	— Би та нарын сонгуулийг дэмжиж байна гэж товч хэлэв. 

	Козловскийд зөвшөөрөхөөс өөр аргагүй болжээ. 

	Тэгээд түүнээс хойш арван нэгэн жил гаруй болжээ. Энэ багахан хороо олон улсын шинжлэх ухааны асар том хүрээлэн болжээ. Гишүүнд элсэж одон оронд жуулчлах ухааны мэргэжилтэн биологич, тоочин, химич, зохион бүтээгч-инженер, одон орны судлалтан, хэл судлагч зэрэг янз бүрийн мэргэжлийн эрдэмтэд ажиллаж дэлхийн орон бүхний хэлээр ярилцсан газар байв. 

	Анагаах ухааны салбарын эрхлэгч профессор Куприянов дэд даргаас гарч хороонд эхлэн ажилласан олон хүн өөрчлөгдөн оронд нь олон шинэ хүн орж, ажил төрөл өргөсөж, хүрээлэнгийн өмнө бүр цоо шинэ зорилт тавигдсан боловч Козловский хүрээлэнгийн захирлаар ажилласаар байлаа. Каллистотой холбоо барихтай холбоотой юм бүхэнд, шинжлэх ухааны ертөнц даяар түүний нэр хүнд гандан буурахгүй байв. 

	Дэлхийн хүн төрөлхтөн каллисточуудын айлчлалтын хариуд хариу айлчлахаар бэлтгэж байжээ. 

	Каллистогоос зочин ирэхээс өмнө дэлхийн анхны хиймэл дагуул хөөргөж, гараг хооронд аялах гэсэн өнө мөнхийн мөрөөдлийг хэрэгжүүлэхээр бэлтгэж байв. Каллистогийн материалыг судалсан явдал эрдэмтэн, инженерүүдийн ажлыг түргэтгэж өгчээ. Огторгуйд аялах ухааны салбар ажиллаж байсан бүх хүчин Козловскийн удирдсан хүрээлэнд зүй ёсоор нийлжээ. 

	Каллистогийн одны онгоц хөөрсний дараа таван жил болоод анхны огторгуйн хөлөг онгоц саранд бууж, хүнгүй автомат пуужин Сугар, Ангарагт буулгахаар бэлтгэж байв. Каллисто гарагт нисэж очих том одны онгоц хийхэд хариугүй ойртож байлаа. 

	Каллистод очихоор каллисточуудтай цуг ниссэн хоёр эрэлхэг хүний нэр дэлхийн хэвлэлийн хуудаснаас салахгүй байв. Широков Синяев хоёрын бүх гавьяанаас өөр ингэж өнө удаан дуурьссан юм байсангүй. 

	19... оны тавдугаар сард тэр хоёрын ниссэнээс хойш яг арван нэгэн жил болоод тэдний зураг сонин сэтгүүлийн тэргүүн нүүрт:

	«Дэлхийн баатрууд каллистод буулаа!» гэсэн сэтгэл догдлуулсан гарчигтайгаар гарчээ. 

	Энэ үед тэр хоёр Сириус Рельосын аймгийн өөр нэгэн гараг дээр байсныг хэн яахин мэдэх билээ дээ. 

	Дэлхийн баатрууд. 

	Энэ бол сэтгүүлчдийн санаанаасаа зохиосон сүржин чимэг биш ээ. 

	«Тэд дэлхийн баатрууд» гэгдэх гавьяатай улсаа. 

	Зөвлөлт засгийн газар дангаар хоёр эрдэмтнээ баатрын алтан таван хошуугаар шагнажээ. Үүнийг хүн бүхэн хүсэж байсан болохоор үүнд хэн ч гайхсангүй. Харин орон бүхний шинжлэх ухааны академи олон нийтийн байгууллага, хэвлэл үүнд дургүйцжээ. 

	Яагаад «Зөвлөлт Холбоот Улсын баатар» болдог бил ээ? Широков Синяев хоёр каллистод зөвхөн ЗСБНХУ-ыг төлөөлж очсон юм гэж үү?

	Профессор Матиссен хамгийн түрүүнд «Дэлхийн баатар» гэж хэлжээ. 

	Тэгээд тусгайлан зарлан хуралдуулсан чуулганаар хүн төрөлхтний түүхэнд анх удаа олон улсын шинэ цол гаргажээ. Бүх хүн төрөлхтний өмнөөс огторгуйд онц гавьяа байгуулсан хүнийг шагнахаар тогтоожээ. Өөр ертөнцтэй холбоо тогтоохоор дэлхийгээс явсан анхны хоёр хүн болох Петр Аркадевич Широков, Георгий Николаевич Синяев нарыг «дэлхийн баатар» цолоор шагнах тухай бага хурлын зарлигийг уншихад төлөөлөгч, олон тооны зочин, сурвалжлагчдын алга ташилт нүргэлж байв. 

	Хэрэв тэд үүнийг мэддэг сэн бол тэдний сэтгэл зүрх ямар их баяр хөөр зүй ёсны бахархлаар бялхах байсан бол!

	Хүн төрөлхтний олгосон энэхүү эрхэм дээд өндөр шагналыг тэд гагцхүү хорин таван жилийн дараа л мэдэх биз ээ. 

	Арван нэгэн жил өнгөрлөө. Баатруудын эргэж ирэхэд арван дөрвөн жил үлджээ. 

	— Миний насны хүний хувьд маш их хугацаа. Тэднийг иртэл би яагаад ч амьд байхгүй. Амьд байж бол! гэж Куприянов хэлэхэд Козловский:

	— Энэ юуны өмнө танаас өөрөөс тань хамаарна. Широков Синяев хоёрын эсэн мэнд золгох гэсэн хүн бүхний амь насыг танд даалгасан шүү дээ. Энэ даалгаврыг зөвхөн бусдын хувьд биш бас өөрийн хувьд биелүүлэх хэрэгтэй. Широков тантай уулзахыг хязгааргүй хүсэж байгаад эргэлзсэний хэрэггүй биз гэв. 

	Синяев, талийгаач Штерний хөргийн хамт Козловскийн албаны өрөөний хананд хадсан Широковын хөргийг Куприянов харж санаа алджээ. 

	— Хэлэхэд амархан даа! гэв. 

	— Хийх л хэрэгтэй. Тун болохгүй юм гэхэд Зинаида Александровна Синяевагийн адил болгох хэрэгтэй. 

	— Энэ арай л болоогүй дээ. 

	— Харж байна уу! Тэгээд та юунд гиюүрээд байгаа юм бэ? Куприянов инээмсэглэжээ. 

	— Широковыг харж, каллисто гэдэг юу болохыг мэдэх хүслэн ч хязгааргүй байна даа гиюүрэх нь нас өндрийнх. 

	Козловский мөрөө хавчисхийж,

	— Ажиллаарай! гэв. 

	Курск мужийн намын хорооны нарийн бичгийн дарга байсан энэ хүний хэлсэн даалгавар албан ёсны байсан юм. «Каллистогийн хорооны» нэг хуралдаан дээр дэлхийд хоёр дахь удаагаа нисэн ирэх одны онгоцыг угтахад бэлтгэх тухай асуудал гарчээ. Энэ асуудлыг профессор Лебедев арай эрт дэвшүүлсэн байна. Куприянов энэ завшааныг ашиглан аль дээр үеэс сэтгэлийг нь амраахгүй байсан нэгэн зүйлийг хэлж амжжээ. Энэ бол Широков Синяев хоёрыг эргэн ирэх үес тэдний нөхөд төрөл садны олонх нь нас барчихсан байх аюул байв. 

	— Бид тэгээд яах вэ? гэж академич Неверов түүнээс асуухад,

	— Каллистогийн анагаах ухааны номуудаас олж авч байгаа мэдлэгээ ашиглах ёстой. Каллисточууд тодорхойгүй хугацаагаар унтуулах замаар бие махбодын үйл ажиллагааг зогсоож чаддагийг бид мэднэ. Ийм аргаар хүнийг удаан хугацаагаар амьд байлгаж болно гэж Синьг хэлсэн. Энэ нь нас уртасгахгүй, зөвхөн түр завсарлага болдог нь үнэн. Тэд өөрсдөө ийм завсарлага бараг хийдэггүй байна. 

	— Харин бид хийж чадах болов уу?

	— Мөдхөн чаддаг болно. 

	— Таны нэрлэж байгаагаар энэ «завсарлагыг» каллисточууд хийдэггүй болж байна. Түүнд шохоорхох юм алга байна даа гэж хорооны нэг гишүүн дургүйцэхэд Куприянов:

	— Широков, Синяевын дотнын хүмүүсийг аврах ганц арга энэ байна гэж эсэргүүцэв. 

	— Тэгэхээр та унтуулах замаар хорин таван жил амьдралаас халах... 

	— Үгүй гэж Козловский үгийг нь тасалж, — Би Михаил Михайловичийн санааг ингэж ойлгож байна. Тодорхой тооны хүмүүсийн эрүүл мэндийг хорооны хяналтад авч, тун болохгүй бол каллистогийн арга хэрэглэх гэж байгаа юм байна. 

	— Яг тийм гэж Куприянов батлан хэлжээ. 

	Энэ саналыг санал нэгтэй дэмжсэн байна. Тэр дороо «амьд байлгах» комисс байгуулж даргаар нь Куприяновыг өөрийг нь тавьжээ. 

	Түүнээс хойш олон жил өнгөрчээ. «Ямар ч байсан амьд байлгах» хүмүүсийн дансанд орогчид байнгын хяналтад байсныг зүрхний өвчнөөр зуурдаар нөгчсөн Николай Емельянович Синяеваас бусад нь энх тунх байв. 

	Жилийн өмнө Синяевын эхэд үхлийн аюул тохиолджээ. Синяевын хамгийн дотно хүн болох хөгшин эхийн нь бие маш их муудаж яагаад ч нөхцөлгүй юм шиг болжээ, Харин энэ үе болоход каллистогийн эмчлэх аргыг сайн судалсан, харин практикт хэрэглэж туршиж амжаагүй байжээ. Каллистод хэрэглэдэг аргаар Синяевын ээжийг унтуулахаас өөр арга огт байхгүй гэж Куприянов санал тавьжээ. 

	Зинаида Александровна Синяева хүүтэйгээ уулзах гэж ухаангүй хүсэж байсан болохоор баяртай гэгчийн зөвшөөрчээ. 

	Каллистогийн анагаах ухааны ном бичсэн үл мэдэх эмчийн зааврыг эмч нар яг таг хийжээ. Алс холын каллистогийн шинжлэх ухаан зочныхоо эхийн амийг аварчээ. 

	«Сэхэшгүй унтсан» эмгэний биед хачин өөрчлөлт гарч арьсны үрчлээс арилан өнгө орж үс нь харлан мэдэгдэм залуужсан байна. 

	Жилийн дараа Зинаида Александровна Синяевыг танихын аргагүй болжээ. Далан настай эмгэн дөчин настай юм шиг болсон байна. Хачин хийцтэй үй олон багаж тойруулан жирийлгэн зоосон шилэн бүрхүүлийн дор тийм ч их настай биш эмэгтэй амьд мөртөө үхсэн юм шиг хэвтэнэ. Синяевын эгч дүү нар эхээ арайхийн таньжээ. Тэдний хүүхэд байх үест эх нь ийм байсан ажээ. 

	Синяев дэлхийд буцаж ирээд явах үеэс нь «залуу» болчихсон эхтэйгээ уулзах нь гарцаагүй байв. 

	Тун саяхан энэ туршлагыг хоёр дахь хүнд хийжээ. Өвгөн академич Лебедев залуужуулах нойроор нойрсож үзье гэж гуйжээ. Бас түрүүчийнх шиг юм болжээ. Каллисто эмчийн жор яг таг үйлчилж байв. 

	«Залуужуулах» шинэ арга дэлхийн эрдэмтдийн сэтгэлийг ихэд хөдөлгөжээ. «Унтах өвчин» хүний амь насанд муугаар нөлөөлөхгүй гэж каллисточууд заасан байв. Гэвч хүнийг дахин залуужуулах асуудлыг бүрэн шийдвэрлэх явдлыг яг эндээс л эрэх хэрэгтэй байлаа. Сайхан хэтийн төлөв нээгдэв. 

	Куприянов түүний шадар шавь, мэргэжилтэн нар анагаах ухааны шинэ салбарт амь насаа зориулан ажиллав. Харин каллисточуудын орхисон материал дутуу байжээ. Унтуулахад мэдэгдэхгүй юм олон байв. Өтлөлттэй тэмцэх хүчит арга гаргаж хүн төрөлхтөнд бэлэглэх хүсэл хэчнээн байвч каллисточуудын дахин ирэхийг хүлээхээс өөр арга байсангүй. 

	— Бид арван дөрвөн жилийн дараа бидний ажлыг ёстой удирдаж чадах хүн Петр Аркадьевич Широковтой болно. Каллистод гурван жил байхдаа каллистогийн анагаах ухааныг сайн мэдэхийн хамтад одоо бидэнд олдохгүй байгаа юм бүхнийг авч ирнэ гэж Куприянов хэлдэг байжээ. 

	Каллисточуудын дэлхийд дахин ирэхийг хүлээх нь урьдынхаас хэцүү болжээ. 

	Хэрэв каллисточуудаас асууж бол хариу авч болох байв. Тэгтэл мөн сайхнаа! Ингэх арга даанч байсангүй. 

	Гэрлээс хурдан юм юу байх бол? Гэрэл хоромд 300 000 километр цацардаг. Гэтэл каллисто дэлхийн хоорондох хязгааргүй зайд гэрэл найм гаруй жил явж хүрдэг байжээ. Хүрээд хариу ирэхэд арван долоон жил хэрэгтэй. Ингэж ярилцах арга байхгүй. 

	— Хэцүү байна, бидэнд өөр арга даанч алгадаа гэж эрдэмтэд ярилцана. 

	Тэгж байтал ер бусын юм болжээ!.. 

	— Ер бусын! Байж боломгүй! «Жам бусын»... 

	19... оны есдүгээр сарын 12-нд (энэ өдөр хүн төрөлхтний түүхэнд алтан үсгээр бичигджээ) агаарын дээд давхрын цаана яг жижиг дэлбэрэлт болох шиг ер бусын гэрэл гялсхийх нь Дорнод Сибирь, Умарт Хятадын нутгаас харагдсан байна. 

	Өдөр бүр яг нэг цаг үед гайхамшигтай адилхан гэрэл гялс гялсхийх болжээ. (Аз болоход энэ үес тэнгэр цэлмэг байв). 

	Хорин есөн гялсхийлт, арван таван минутын завсарлага, дахиад хорин есөн гялсхийлт, дахиад завсарлага, бас гялсхийлт

	Өдөр бүр.

Автоматаар үүсгэсэн тайлбар]

	 

	Энэ ер бусын үзэгдлийг цаг уур шинжээчид шинжилж эхэлжээ. Гялсхийлт хэчнээн өндөрт болж байгааг яг тодорхойлж үзэхэд дэлхийн гадаргаас зуун гучин километр өндөрт буюу Хевисайдын давхрын дээд захын ойролцоо байжээ. 

	Гялсхийлт тогтмол бөгөөд ижил тоогоор давтагдаж байгаагаас үзэхэд байгалийн үзэгдэл гэхийн аргагүй байв. 

	Юу юм бол?.. 

	Есдүгээр сарын 16-нд дэлхий ертөнц гайхан шагших сонин зүйлийг мэджээ. 

	Нууц задарчээ. Үнэндээ, тэр улам бүр учир нь үл мэдэгдэх болсон боловч хамгийн гол нь ямар учиртай гялсхийлт болохыг нэгэнт мэджээ. 

	Тэнгэрт хэн тийм юм хийж байгааг хүн төрөлхтөн мэдэж чаджээ. 

	Харин ямар учиртай нь урьдын адил мэдэгдэхгүй хэвээр байв. 

	Энэ үес болоход Ази тивийн дорнод хэсэгт болж байгаа энэ үл мэдэгдэх үзэгдлийг орон бүхэнд сонирхох болжээ. Эрдэмтэй, эрдэмгүй хүмүүс янз янзаар тайлбарлаж байв. 

	Гялсхийлт өөр ертөнцөөс ирж байгаа гэсэн ганц зүйл маргаангүй байв. 

	Хятад ЗСБНХУ-ын торгон хил дээр байдаг. Албазан станцын жирийн нэг цахилгаанчин, холбоочин Николай Семенович Кабанов түүний нууцыг нээжээ. Тэр гялсхийлт урт богино хэмжээтэй байгааг анх түрүүн ажиглажээ. Тэгээд Кабановын толгойд морз үсэгтэй адил юм гэсэн санаа төрж учрыг нь зовохгүй олжээ. 

	Дэлхийн агаар мандлаас өндөрт өдөр бүр яг нэг цагт «Петр Широков» гэсэн үг гурван удаа давтагдаж байжээ. 

	Дахин хүн төрөлхтний сэтгэл донслов. 

	Каллистогоос ирж байгаа юм байна!

	Каллисточууд үл мэдэгдэх аргаар дэлхийд дохио ирүүлжээ. Энэ маргаангүй болов. Морз үсгийг Синяев Широков хоёроос мэдсэн гэдэг нь бас маргаангүй болов. Бүхний мэдэх хүний овог нэрээр бүтсэн хоёр үг сонгон авсан нь хаанаас дохио ирж байгааг ойлгуулах гэсэн арга байжээ. Түүнийгээ өдөр бүхэн тогтмол давтаж байсны учир бол хүмүүс шууд ажиглах учрыг нь ойлгохгүй өнгөрч магадгүй гэж каллисточууд болгоомжилсноос болжээ. 

	Бас каллисточууд дохиогоо дөрвөн сараас багагүй хугацааны өмнө явуулсан гэдэг нь мэдэгдэж байв. Яагаад гэвэл одны онгоц энэ жил тавдугаар сард л каллистод хүрэх байжээ. 

	Юу юм бол? гэсэн урьдын асуулт дахин гарч иржээ. 

	Каллистогоос дэлхий хүртэл гэрлээс хоёр зуун тавь дахин хурдан ирдэг юу байх билээ дээ?

	«Петр Широков»? гэдэг нь зөвхөн эхний дохио байгаа нь маргаангүй. Хүн төрөлхтөн дохио харж каллистогоос ирж байгааг ойлгосон гэж үзсэн үедээ өөр мэдээ ирүүлнэ. Түүнийг алдаж болохгүй байв. Козловский түргэн арга хэмжээ авчээ. Дохиог тайлсан мэдээ ирсэн дор, каллистогоос ирснийг мэдсэн дороо дорнод сибирь рүү тус хүрээлэнгийн анги нисжээ. 

	Цаг агаарын байдал эвдэрч үүл гарч магадгүйг бас харгалзсан байна. Тэгээд Козловскийн мэдэлд өндөрт нисдэг гурван онгоц өгчээ. Дохио сайн харагдаж байсан Хабаровск хотоос ажиглалт хийхээр болжээ. 

	Козловскийгоос гадна Куприянов Аверин Смирнов, Ляо Сен, Лежнев, Матиссен болон морз хүлээн авахдаа гарамгай мэргэжсэн дөрвөн туршлагатай оператор иржээ. 

	Гялсхийлт анх үзэгдсэнээсээ арав хоноод өөрчлөгдөж Широковын овог нэрийг латин үсгээр нэвтрүүлжээ. Дахин арав хоноод бас өөрчлөгдөж каллисточууд англи үсгээр нэвтрүүлжээ. 

	— Бүр тодорхой бөгөөд ухаалаг боджээ. Яг нэг янзаар дохио өгч болохгүй байжээ. Үзэгдсэн газар нь тайлж чадахгүй болно гэж Куприянов хэлэхэд Аверин:

	— Мөн ч тэвчээр байна даа. Бүхэл сарын турш нэвтрүүлэх болж байна гэжээ. 

	— Нэгэнт ойлгомжтой боллоо. Каллисточууд ямар нэгэн чухал мэдээ өгөх гэж байгаа юм байна. Бидэнд хүлээн авахад бэлтгэх хугацаа өгч байна. Харин сарын хугацаа гэдэг бол эцсийн хугацаа гэж би бодож байна. Өдөр болгон жинхэнэ мэдээ ирэхийг нь ажиглаж байх хэрэгтэй гэж Козловский хэлэв. 

	— Широков Синяев хоёрт орчуулах цаг хэрэгтэй гэдгийг бас бодолцох хэрэгтэй. Мэдээг орос хэлээр, бас латин, англи хэлээр ч ирүүлж болох юм. Дараа нь дахин морз үсгээр. Тийм амар юм биш гэж Куприянов нэмж хэллээ. 

	Козловскийн хэлдэг зөв байжээ. Аравдугаар сарын арван хоёрт, яг нэг сарын дараа дэлхийн холбоочдын огт хүлээж авч байгаагүй ер бусын мэдээ нэвтрүүлж эхэлжээ.

	Цаг агаарын байдал ямар ч байсан өдөр болгон Хабаровскийн нисэх онгоцны буудлаас гурван онгоц хөөрч үүлнээс дээр гарч дөрвөн цаг эргэлдэн нисдэг байв. 

	Өдөр болгон дөрвөн оператор хурдан нэвтрүүлгийг бичиж авч байв. 

	Широков Синяев хоёр дэлхийд мэдээ яаж хүлээн авахыг нарийн бодолцсон байна. Каллистогоос жирэлзэн ирж байгаа мэдээг нисэх онгоц дотор суугаад хүлээн авна гэдэг бол гарамгай холбоочинд ч гэсэн бэрх зүйл байв. Мэдээ аль болохоор удаан боловч түргэн ирж байв. Үг болгоныг гурван хэлээр гурав дахин давтана. Өдөрт тэмдэглэлийн дэвтрийн хоёр, гурван хуудас мэдээ хүлээн авч байв. Харин дараа өдөр нь түрүүчийн өдрийнхийг давтана. Гэвч түүнийг яг бичиж авдаг байжээ. 

	Мэдээ маш тодорхой ирж байв. Нэг ч алдаа, нэг ч мэдэгдэхгүй үсэг гарахгүй байжээ. Богино, урт гялсхийлт тооны талаар яг нарийн давтагдана. Каллисто, дэлхийн операторуудын хооронд наян триллион километр биш, тун бага зай байгаа юм шиг байв. Мэдээний зорилго эхний өдөр мэдэгджээ. 

	 

	«Дэлхийн тооллоор 19... оны есдүгээр сарын арван таванд каллистод хүрлээ. Хоёулаа эрүүл сайн. Бүгдэд, бүгдэд чин зүрхний мэнд хүргэе! нэвтрүүлгийн арга, түүний багажийн тайлбарыг хүлээн аваарай. 

	Широков, Синяев»

	 

	гэжээ. 

	Энэ цахилгаан сонинуудад гарсан явдал ямар сэтгэгдэл, төрүүлснийг бодохын ч аргагүй. Нэвтрүүлгийн арван долоон жил суухгүйгээр каллистотой ярилцаж болно гэсэн хэрэг!

	Саяхан болтол огт боломгүй бодогдож байсан юм одоо боломжтой боллоо. 

	Харин хүн төрөлхтөн байгалийн бүх хуулийг мэдээгүйгээ мартан боломжгүй гэж үздэг юм бүхэн ингэх юм биш биз!

	Козловский анхны мэдээ хүлээж аваад Хабаровскт буцаж ирээд зөвлөгөөн хийжээ. 

	Зөвлөгөөнд оролцогчдод профессор Смирнов:

	— Широков Синяев хоёр каллистод есдүгээр сард хүрчээ. Тэгэхээр дохиог тэдний очсон дор буюу түүний анх ажигласан өдөр болох есдүгээр сарын 12-нд явуулжээ. Ингэхэд дохио каллистогоос дэлхий хүртэлх зайг бидний бодож байсанчлан дөрвөн сар биш, маш богино хугацаанд туулсан байна. Нэвтрүүлгийн арга нь гэрэл юм уу радио долгион мэтийн хэлбэлзэлд үндэслэгдээгүй байна. Ямар нэгэн шинэ юм байна. Таталцлын хүчинд юу юунаас илүү төсөөтэй юм. Таталцлын асуудлаар ажиллаж байгаа физикчдийг энд нэн даруй ирүүлэх хэрэгтэй гэж мэдэгдэхэд Козловский:

	— Тэгье би өнөөдөр тушаал өгье, тэгэхэд маргааш миний физикийн салбарын ажилтнууд ирнэ. Харин Широков Синяев хоёр каллистод 15-нд очсон гэж байхад дохио яагаад 12-нд ирдэг бил ээ? гэлээ. 

	— Алдсан байлгүй. Олон жилийн нислэгийн явцад гараг хоорондын аяны онцлогоос болж хэдэн өдөр алдаа биз, үүнд гайхах юм алга гэж Куприянов хэллээ. Козловскийн ангийн онгоц өдрөөс өдөрт, долоон хоногоос долоон хоногт агаарт хөөрч зузаан дэвтэр дүүрэн хурдан бичгээр бичсэн юмтай болжээ. 

	Каллистогийн шинжлэх ухааны гайхамшигт нээлтийн учрыг дэлхийн эрдэмтэд алхам алхмаар мэдэж байв. 

	Нэвтрүүлэг төгсөж, сүүлчийн «хариу хүлээе» гэсэн үг бичигдсэний дараа хүнд, яаралтай ажил эхэлжээ, түүнийг дэлхий даяар амьсгал даран ажиглаж байв. Санаанд багтамгүй холын хол хоёр гарагийн хооронд шууд хурдан цахилгаан холбоо тогтов. 

	Энэ аварга зорилтыг давшгүй бэрхшээлийг дэлхийн техник давж чадах болов уу?

	Амжилт олоход зайлшгүй хэрэгтэй болгоныг каллисточууд мэдээлжээ. Одоо инженер одон орны судлалтан нарын чадал мэдэх хэрэг. 

	— Бид ямар ч гэсэн зорилгодоо хүрнэ. Гурван сараас хэтрэхгүй хугацаанд манайх хариу мэдээ явуулна. Тэр үеэс каллисточуудтай байнгын, өдөр тутмын харилцаа эхэлнэ гэж «каллистогийн хүрээлэнгийн» захирал Козловский хэвлэлд мэдэгджээ. 

	— Тэгэхээр одоо би Синяев, Лебедев хоёрыг огт дуурайхгүй гэж Куприянов хэлэхэд Козловский:

	— Яаж мэдэх вэ, тэгэх хэрэгтэй болж ч мэднэ. Танаар үл барам над ч тэгэх хэрэг гарч мэднэ. Широков Синяев хоёр надтай уулзах дуртай байгаа байх гэж бодох юм гэлээ. 

	«БИД ДЭЛХИЙТЭЙ ЯРИНА»

	Синяев арайхийж маргааш өдрийн орой болоход эргэж иржээ. Түүнийг байхгүй хойгуур Широков Диегонид байгаад байжээ. Хоосон том тасалгаанд ганцаараа эргэж очих дур хүрсэнгүй. Дэлхийн нөхөр нь хэчнээн дотно болсныг Широков сая нэгэнт ойлгожээ. Бодсон санаснаа эх орноо улам бүр санах зовлонгоо хуваалцан явах хүнгүй гав ганцаар каллисто руу нисэх гэж байснаа санаад Широковын зүрх шимширчээ. 

	Тэд аян замын уртад бие биеэ үг дуугүй ойлгодог нэг хүн шиг болжээ. Хоёулаа байж байх нь аль алинд нь сэтгэлийн зовлонг хөнгөвчилж байлаа. Энд каллистод юм бүхэн, нар байгаль, хүн, амьсгалах агаар хүртэл харийн билээ. Нэг ч хүн эх орноосоо ийм итгэлгүй хол одож байсан удаа огт үгүй. Синяевын түр байхгүй байсан үе дотнын хүнгүй бол хэчнээн хэцүү болохыг Широковт ойлгуулж өгчээ. 

	«Харин та ханьтай болж дэлхийгээс удаан хугацаанд салах зовлонг амар давах болно. Юу ч гэсэн амар хэрэг биш. Хоёулаа бол хөнгөн болно» гэсэн Штерний зөнч үгийг энэ өдрүүдэд Широков олонтоо санажээ Түүний өөртөө авсан үүрэг, зорилгын хэцүү болохыг өвгөн эрдэмтэн түүнээс илүү ойлгож байжээ. Түүний үг хэчнээн зөв байсан гэж!

	Диегонь, түүний хүү, Дьеньи гурав Широковыг төрөл садан лугаа адил халамжилж байгаа нь нүднээ харагдахгүй боловч юм бүхэн дээр илэрч байв. Широковын юм бүхэн ид шидтэй юм шиг бүтэж байлаа. Каллисточууд түүний сэтгэл санааны өчүүхнийг ч андахгүй байв. Жинхэнэ хүний нийгмийн үе улирсан ахуйгаар нарийсан хөгжсөн тэдний элэг зүрхний энэрэл нь юм бүхэн дээр Широковт ойлгогдож байжээ. 

	Тэр энэ айлд дуртай болж, нэг л дотно сайхан санагдаж, яагаад ч юм өөр хүнтэй уулзах дур хүрэхгүй байв. Широков ийм бодол төрсний учрыг бүүр түүр тааж байв. Энэ хоёр өдөр Диегонид нэг ч хүн ирсэнгүй. Гесьянь, Синьг хоёр Синяевын явсан даруй алга болсноороо дахин үзэгдсэнгүй. Тэднийг ирээч гэвэл дуртай ирнэ гэдгийг Широков мэдэж байсан боловч тэгэх уур хүрээгүй байна. Өөрийг нь ингэж ганцаар орхисонд тэр баярлаж байв. Диегонийхон түүнд саад болохгүй байлаа. 

	Широков яваандаа нөхөртөө уур хүрч дэлгэц залгаж ядаад хэзээ ирэх гэж байгаагаа хэлчих тийм их завгүй байна гэж үү? Эсвэл над шиг ганцаардахын зовлон амсахгүй байгаа юм болов уу? Намайг үгүйлэхгүй, эсвэл бүр мартчихаа юу? гэж бодно. 

	Ингэж бодож байгаад Рьиг Диегонь руу очив. 

	— Нөхөр тань тун завгүй байгаа нь лавтай. Зивьень дуудсан болохоор маш чухал ажил гарсан хэрэг. Та хамт явахгүй яасан юм? гэж, одны онгоцны дарга агсан Диегонийг хэлэхэд Широков:

	— Зивьень надыг оч гээгүй шүү дээ гэж каллисточуудаас олонтоо дуулж байсан үгээр хариулжээ. 

	— Та манайд уйдаж байна уу?

	— Үгүй ээ Гэвч... 

	— Би мэдэж байна гээд Диегонь Широковын дух үсийг эелдэг илээд, мэдрэлийн ядаргаа болжээ. Сүүлийн үед таны сэтгэл маш их хөдөлсөн. Танай бие, би мэдрэлийн тогтолцоог хэлж байна, өөрийн эрхгүй амралт шаардаж байна. Хэрэв таныг хүсвэл Синяевыг иртэл бид таныг унтуулъя гэлээ. 

	— Үгүй, хэрэггүй, Бид хоёулаа ийм арга хэрэглэхэд хүрч магадгүй гэхдээ, одоо биш шүү. Танай эхнэр бусад хүүхэд тань яагаад харагдахгүй байна вэ? гэж яриагаа өөрчлөх санаатай Широков асуугаад,

	— Та зургаан хүүхэдтэй гэж байсныг би санаж байна гэв. 

	— Би тэдэнтэй уулзсан. Таныг ир гээгүй цагт хэн ч ирэхгүй шүү дээ. 

	— Гэтэл танай хүү Вьег... 

	— Таны хэлдэг зөв. Харин Дьеньий аавтай та уулзах дуртай байгаа гэж бид бодсон юм аа. 

	Широков нүүрээ улайсныг мэдэв. Баларсан юм аа! Өдөр ирэх тутам улам бүр хүчтэй болж байгаа миний тэрхүү далдын сэтгэлийг Диегонь гадарлачихсан юм гэж үү? Тэр энэхүү сэтгэлээ барих гэж бодсон боловч улам бүр хүчтэй болж барих гэснээс ч тэгсэн байж болох юм. Диегоний үгийг өөрөө юу гэж ойлгож болох билээ дээ. 

	Широков юу гэж хариулахаа мэдэхгүй дуугүй байв. Диегонь хариу хэлэхэд тус болж,

	— Та манай ач охинтой удаан хугацаанд хамт байж бараг бидэнтэй дассан шигээ түүнтэй дасжээ. Синяев, та хоёр түүнд хайртай болжээ гэж бид бодсон юм. Бид арай андуураагүй биз ээ? гэлээ. 

	Диегонь санаатайгаар «Синяев та хоёр» гэж хэлэх шиг Широковт санагдав. 

	— Ээ, хаанаас даа! Та нар андуураагүй. Та нар андуураагүй. Дьеньийг хайрлахгүй байж яахин болох билээ дээ? гэж Широков хариулжээ. 

	Диегонь инээмсэглэв. Тэгснээ тэр дорхноо инээмсэглэл нь алга болж өөртөө хэлж байгаа юм шиг аяархан гэгчийн;

	— Дэлхийн хүн, каллистогийн хүн: Гадаад байдлаараа маш их адил харин, дотоод байдлаараа... гэлээ. 

	Энэ үг Широковыг бүр сандруулж орхижээ. Диегонь бүхнийг мэдчихсэн болох нь эргэлзээгүй боллоо. Диегонь ач охиноо дэлхийн хүн ач охинтой нь гэрлэж (ингэж хэлэхэд Широковын зүрх хэрдхийжээ) болно гэж бодож байгаа юм байжээ. Тэгэхдээ энэ явдлыг эрдэмтэн хүний ёсоор физиологийн ухааны үүднээс бодолцож үзсэн юм байж. 

	Харин түүнд яагаад ийм бодол төрсөн юм бол? Дьеньи өөрөө ямар нэгэн сэжиг авхуулаагүй байтал түүнд ийм бодол төрөх байсан гэж үү?» гэж Широков дотроо бодов. 

	Гэвч Широков бодлоо яаж ч баталж чадсангүй. Дьеньи өөртэй нь Синяевтэй яг нэгэн адил харилцдаг. Гагцхүү Кетьод байхад гарыг нь үнссэн нэг явдал бий?.. 

	Диегоний үг Широковын нүдийг бүрэн нээжээ. Тийм ээ, тэр Дьеньид хайртай болсон. Яагаад? Ийм асуудалд хариулах хүн байдаг болов уу? Дьеньи хамгийн сайхан хүүхэн шиг санагдсанаас,

	Широковт аягүй ч юм шиг, аятайхан ч юм шиг энэ яриа Синяевын явсан тэр орой болжээ. 

	Широков шөнө нь муу унтжээ. Тэр тэнд дэлхийд анх хүнд хайртай болсноо түүнийгээ одоогийнхтойгоо эргэцүүлэн боджээ. 

	Лена хүүхэнд яагаад хайртай болсон бил ээ? Ижил ашиг сонирхол эрмэлзэлтэй байх ёстой гэж хүмүүс ярьдаг. Лена бид хоёрт ийм юм байсан уу? Үгүй, ер нь байгаагүй. Харин хайртай болсон. 

	Дьеньи тэр хоёрт нэг адил зүйл өөр ертөнцөд тэмүүлсэн эрмэлзэл байлаа. Дьеньи кетьод байхдаа ахуй байдлаа өөр гарагийн хүн үзэхийг хүсдэгээ түүнд хэлж байсан. Одоо дэлхийг үзэхийг мөрөөдөж байгаа. 

	Хайрын шижим энд байсан юм биш? Үгүй! Түүнтэй сетитод анх учирсан дор хайрын сэтгэл төрснийг Широков одоо сайн ойлгожээ. 

	Амьдралын түлхүүр болсон энэ тэмүүлсэн сэтгэл юунаас үүсдэг юм бол? мөнхийн, бас тэгээд бүрэн тайлж мэдээгүй байгалийн нууц юм!

	Широков бага залуу хүн биш байв. Хорин долоотойдоо эх нутгаасаа гарсан. Дэлхийд өнгөрсөн хугацаагаар бодоход одоо гучин наймтай байх ёстой. Харин гэрлээс илүү хурдны хууль түүнийг бараг найман насаар «залуужуулжээ» одоо гучин настай хүн байв. 

	«Тийм ч их ялгаа биш дээ. Манай дэлхийн тооллоор бол Дьеньи арван ес, хорьтой. Харин Диегонь дотоод байдлын ялгаа гэж юу хэлсэн юм бол? Каллисточууд гэрлэлтийг гагцхүү нас уртасгах хэрэгсэл гэж үздэг. Диегонь үүнийг хэлсэн байх» гэж Широков бодов. 

	Тэр яваандаа огт учраа олохоо байжээ. Маргааш Диегоньтой шууд илэн далангүй ярилцъя гэж шийдээд унтжээ. Дьеньи өөртэй нь ярилцахаас дээр юм байхгүй гэсэн энгийн юм яагаад ч юм толгойд нь орж ирсэнгүй. 

	Харин дараачийн өдрийн туршид энэ бодлоо биелүүлж чадсангүй өнгөрчээ. Үүнд илэрхий шалтгаан байгаа юм шиг санагджээ. Үүнд: «Энэ бүхэн миний хоосон санаа юм биш биз? Хэрэв би Диегоньд тийм оргүй юм хэлбэл тэр яах бол?» гэж бодогджээ. 

	Тэгээд Широков Синяевыг арайхийж эргэж ирэх орой хүртэл ганцаар байхыг хүсэж байгаа дүр үзүүлэн Дьеньитэй уулзахаас үхтлээ зугтаж байв. Тэр Диегонь буюу түүний хүүгийн цоо харсан харцаас зайлсхийж байхад ийнхүү хэцүү болсон энэ айлаас зайлах гэж Синяевыг улам бүр тэсэж ядан хүлээх болжээ. 

	Цөмөөрөө оройн хоол идэж байтал Синяев иржээ. Түүнтэй цуг Бьесьи, Аинь Зивьень хоёр ирсэн байна. 

	Синяев баяр хөөр болсон царайтай орж ирээд Широковыг хүзүүдэн авч маш чанга тэврэхэд энэ үед тэр хоёрын бодол санаа ав адилхан байсныг Широков ойлгожээ. 

	— Надыг юу мэдсэн гэж! Бид удахгүй дэлхийтэй ярина гэж Синяев оросоор хэлэв. 

	— Яаж ярих гэж?

	— Цахилгаанаар. 

	Широков нөхрөө солиорч байна гэж боджээ. 

	— Ямар цахилгаанаар? Чи хэлж байгаагаа сайн бодож байгаа биз? Тэгж болно гэж үү?

	— Болно гэдэгт хамаг учир байна гэж Синяев баяртай гэгчийн инээгээд,

	— Итгэхгүй байна уу? Зивьениэс асуу гээд түүн рүү эргэж каллистогоор

	— Миний нөхөр над итгэхгүй байна. Миний яг үнэн юм хэлж байгааг баталж өгөөч гэжээ. 

	Зивьень Широков руу харж тун үнэмшим байдлаар:

	— Дэлхийтэй холбоо барих талаар Синяев ярьсан бол үнэн. Түүний туслалцаатайгаар бид холбоо барьж болно гэж итгэсэн юм. Та бидний аз болоход туршлагатай одон орны судлалтан хүн байжээ. Жишээ нь өөр мэргэжлийн тантай бол огт юм бүтэхгүй байсан. Гэхдээ амжилт олоход нь их ажиллах хэрэгтэй. Та бэлэн биз дээ гэлээ. 

	— Дэлхийтэй олон жил шаардахгүй холбоо барих... гэтэл Синяев үгийг нь тасалж,

	— Нэг ч минут гэлээ. 

	— ... гэж байгаа болохоор түүнийг хэрэгжүүлэхэд би бүхнийг хийхэд бэлэн. 

	— Чи морз мэднэ биз? гэж Синяев асуув. 

	— Огт мэдэхгүй. 

	— Бид ч тэгж бодсон. Гэвч бидний дэлхийгээс авч гарсан номуудаас олдох биз. Олдохгүй бол балрах нь тэр. 

	— Учрыг нь чи тайлбарлаж өгөөч, чи намайг зовоогоод яах гэсэн юм бэ? гэж Широков гуйв. 

	— Хэлэхэд ч амар! Би арайхийж хагас хугас ойлгосон. Их юм ярих болно. Байрандаа очъё.

	Широков Синяевын санааг ойлгож сурсан болохоор яагаад ч юм, каллисточуудын дэргэд юм хэлэх дургүй байгааг нь ойлгожээ. 

	— Харъя гэж хэлээд Широков босов... Тэднийг нэгэнт явна гэсэн болохоор битгий яв гэж зүй ёсоор нэг ч хүн гуйсангүй. 

	— Маргааш өглөө би та нартай очиж уулзаж болох уу? Бүх юмаа нарийвчлан ярилцах хэрэгтэй гэж Зивьень хэлэхэд Синяев:

	— Бололгүй яах вэ гэж хариулаад

	— Та манайд хонох юм биш үү? гэж нэмж хэлэхдээ үл мэдэг ээрсний нь ганцхан Широков ажиглажээ. 

	— Үгүй, би эндээ байж, энэ талаар Диегоньтой ярилцъя. 

	Зивьень Диегонь хоёр өчигдөрхөн уулзсан юм шиг мэндэлснийг харсан Широков тэр хоёр ямар харилцаа холбоотой болохыг мэдэх гэж,

	— Та хоёр хуучин танил уу? гэж асуухад Зивьень:

	— Би Диегонийг бүх каллисточуудын адил мэднэ. Харин бид хоёр анхлан уулзаж байгаа нь энэ гэв. 

	Вьег Диегонь тэднийг хүргэж өгөх болоход Широков. :

	— Бид баярлалаа. Биднийг хүргэж өгөөч гэж би гуйх гэж байсан юм гэлээ. 

	Тэд салах ёс хийгээд тавцан дээр гарч ирэв. Бьесьи Диегоний олитоор гэр лүүгээ нислээ. Вьег Диегонь Широков Синяев хоёрын байшингийн тавцан дээр түрүүн орхисон Синьгийн олитоор буцаж ирэхээр болжээ. 

	Харанхуй болж цэцэрлэгийн мод бүдгэрч эхлэв. Тэнгэр урьдын адил үүлтэй хэвээр байв. Энэ өдрүүдэд цаг уурын байдал өөрчлөгдсөнгүй. Каллисточууд зочдоо рельосын хурц гэрлээс хамгаалсаар байлаа. Хиймэл үүл зузаан боловч бороо орохгүй байв. Широков үүний учрыг асуухад Диегонь:

	Атиллид борооны хэрэг байхгүй. Агаарын чийгийг тариалангийн талбай, ой услахаар зохицуулдаг юм гэв. 

	Вьег Диегоний жолоодсон тэдний олит тэднийд түргэн хүрч, тэр хоёрт ямар нэгэн юм хэрэгтэй эсэхийг Диегонь асуугаад хэрэггүй гэсэнд салах ёс хийгээд буцжээ. 

	— Одоо нэг боллоо доо! гэж Синяев санаа амарсан байдалтай сүүрс алдаад би тэдний дотор ядарч орхилоо гэхэд Широков:

	— Би бас! гэж дурамжхан хэллээ. 

	Диегонийхоос явсан дор түүний нүдэнд Дьеньи дахин харагдаж «ингээд байдаг байж!» гэж бодов. 

	Тэднийг ормогц байр нь гэрэлтэй болжээ. Гэрэл гэнэт асааж нүд гялбуулахгүй алгуур асжээ. Гэхдээ хаана юу гэрэлтүүлж байгаа нь огт мэдэгдэхгүй байв. 

	— Харин яаж унтраадаг бол гэж Синяев асуув. 

	— Тусгай товч бий. Чи хоол идэх үү?

	— Үгүй энэ хоёр өдөр тэд намайг юм идэхгүй болтол хооллож байсан. Намайг бөөцийлөхийн хэрээр бөөцийлсөн. 

	— Чи хаана байсан бэ?

	— Тесийн салбарт. Чи мэдэж байгаа шүү дээ. Зивьенид байж байлаа. 

	— За, яриад байгаарай!

	— Би эхлээд усанд орохгүй бол болохгүй нь ээ. 

	— Чи санаатайгаар намайг зовоогоод байгаа юм биш биз? гэж Широков инээгээд, — 3а, оръё гэв. 

	Тэд усанд орсныхоо дараа их танхимын нэг диван дээр сууцгаалаа. 

	— Юунаас эхлэх бил ээ? гэж Синяев асуухад Широков:

	— Эхнээс нь гэж тоглоом хийснээ үнэхээр үнэн болж байна уу? Би ер нь нэг л итгэхгүй байна гэв. 

	— Ээ, Петя минь! Мөн ч сайхан, мөн баяртай шүү! Бодоод үзээч! Бид мөдхөн дэлхийд юу болж байгааг мэднэ. Бидний төрөл садан, найз нөхөд ямар байгааг мэднэ. Бүхнийг шүү!

	— Түргэхэн шиг яриач!

	— Тийм ч амар юм биш. Би зөвхөн оросоор ярьж чадах байсан учраас Диегоний дэргэд ярихыг хүсээгүй юм. Тэр өвгөн их сайн ойлгох юм. Тэдний дэргэд би ёстой усан тэнэгээ мэдэж ямар их зовсон гээч!

	— Гайгүй биз. Тэд их хөгжилтэй боловч ялгаа нэг ч тийм их биш шүү. 

	— Энэ хоёр өдөр би ёстой нэг усан тэнэг амьтан байлаа. Тэгээд уг учрыг нь мэдэхгүй хоцорлоо. Би мэдэхгүй байгаагаа тэдэнд шууд хэлж, дэлхийд учрыг нь олж чадна гэлээ. Чи яасан гэж бодож байна?

	— Чи миний улам бүр дор гэдгийг мартаж байна гэж Широков инээмсэглээд, — Дэлхийд ямар ч гэсэн учрыг нь олохгүй яах вэ? гэв. 

	— Чи арал дээр харсан завиа санаж байгаа биз?

	— Тийм, тэгэхгүй яах вэ!

	— Каллисточууд таталцлын нууцыг мэджээ. Мэдээд ч зогссон биш, энэ хүчийг ашиглаж сурсан байна олит, Гесьянии одны онгоц агаарт яагаад хий зогсож байна вэ гэвэл газар ба тэдгээрийн хоорондын таталцлыг султгаснаас тэр. Таталцлын хүчийг дураараа хүчтэй юм уу сул болгож болдог байна. Ёстой гайхамшиг биш үү?

	— Гайхамшигтайяа. Харин учрыг нь хэлээч. 

	— Миний лекц чагнаж бай. Гэхдээ лекц уншигч өөрөө ярьж байгаагаа муу мэддэг гэдгийг мартаж болохгүй. 

	Оршил нь болно. Чи өнөөдөр яав даа?

	— Яаснаа би өөрөө мэдэхгүй байна. Би сонсож үзсэн бүхнээсээ болоод сэтгэл донсолж орхижээ гэж хэлээд Синяев духаа арчсанаа каллисточууд таталцлын хүчийг «Нить» гэдэг юм байна. Таталцлын нить орчлон даяар түгэн байдаг гэнэ. Бүх юмны хооронд нить байх боловч холдох тутам сулардаг байна. Дэлхий каллистогийн хооронд бас байгаа. Зөвхөн Рельос нарны хооронд биш, бас дэлхий каллистогийн хооронд байдаг гэдгийг давтан хэлье. Энэ хоёр гараг маш сул боловч таталцаж байдаг байна. Тэдгээрийн хооронд таталцлын холбоо байна. 

	— Теси юу? гэж Широков тааварлан асуухад,

	— Яг тийм биш, гэхдээ үндсэндээ тийм. Теси гэдэг нь нить өөрөө биш, зөвхөн түүний үндсэн хэсэг нь, цөмийн нь хэсэг гэсэн үг. Цөмийг нь хөдөлгөөнөөс теси гарч агшин зуур орчлон даяар тархан өөр биеэс гарч байгаа теситэй харгалдахаараа түүнтэй холбогдон нить үүсгэдэг байна. Таталцлын талбай ингэж бий болдог ажээ. Миний ойлгосноор бол тэнд эсрэг хүчний хууль бас үйлчилдэг байна. Би тэдний тайлбарыг муу ойлгосон гэдгээ түрүүн хэлсэн шүү дээ. 

	— Болно, үүнээс илүү ойлгосны хэрэг бидэнд байхгүй. Бид хоёр физикч биш хойно. Тэгэхээр теси гэрлээс хурдан болж байна уу? гэж Широков асуув. 

	— Үгүй. Шал өөр юм байгаа юм. Хөнгөн бөгөөд маш бөх, хязгааргүй урт олс байна гэж бод. Түүний нэг үзүүрээс угзрахад хэчнээн урт байсан ч нөгөө нэг үзүүрт агшин зуур мэдэгдэнэ. Эсвэл шилээ хараад жагссан их жагсаал байж гэж бод. Команд өгмөгц жагсаал тэр аяараа нэг дор хөдөлнө. Жагсаал хэчнээн урт байсан ч эхний эцсийн хүн нэгэн дор хөдөлнө гээд Синяев гараа дэлгэн,

	— Хэчнээн ухаан заравч үүнээс илүү тайлбарлаж болохгүй байна. Үүнийг тун цөөхөн каллисто мэддэг юм байна гэж нэмж хэлэв,

	— Би бүдэг бадаг ойлголоо гэж Широков хэлээд хоёулаа инээлдэв. 

	Бидний бүдэг бадаг ойлгож байгаад хамаг гай байна. Харин дэлхийд тодорхой ойлгоно. Юу ч болсон теси орчлонгийн бүх юмсыг таталцлын нитиэр холбож байдаг юм байна. Тэгэхээр дэлхий каллистогийн хооронд нить, үнэндээ тоо томшгүй нить байдаг юм байна. Харин каллисточууд энэ нитийг хүчтэй юм уу сул болгож чадна. Олсны үзүүрийг угзрах юм уу, урт жагсаалыг команд өгөн хөдөлгөж чадна. 

	— Би учрыг нь олох шиг боллоо гэж Широков хэлэв. 

	— Олох шиг болох хамаагүй. Над бас тэгж санагдсан. Цааш нь сонсож бай. Одоо хамгийн хэцүү юм руу оръё. Та нар таталцлын нитийг дураараа султгаж чаддаг болохоор дэлхий каллистогийн хоорондын таталцлыг бүрэн устгаж чадах болж байна уу? гэж би каллисточуудаас асуусан. Зивьень үгүй. Онолын үүднээс болох боловч практик дээр болохгүй. Тэгье гэвэл, Рельосын цулаас олон сая дахин их цулыг гаргаж чадах эрчим хүч хэрэгтэй. Таталцлын хүчийг бага хэмжээнд өөрчилж болно. Харьцангуй зүйл дээ. Каллисточууд дэлхий каллистогийн хоорондын маш бага бараг байхгүйтэй адил нитийг өөрчилж чадна. Маш нарийхан зурвас теси цацраг. Гэвч түүнийг харилцах утас болгон ашиглаж болно гэж хариулсан. 

	— Би юу ч ойлгосонгүй. 

	Тэгнэ дээ! Тийм мөртөө учрыг нь олсон шиг боллоо гэж хэлнэ. Атомын бусад бүх хэсгийн адил тесид эсрэг цэнэгтэй хэсэг болох эсрэг теси байна. Теси эсрэг теси хоёр мөргөлдвөл авалцана. Тэгэхээр чи одоо бодоод үз. Бид теси, эсрэг теси гэсэн хоёр цацрагийг мөргөлдөхүйцээр явуулна. Тэр хоёр ямар газар мөргөлдөнө тэндээ авалцаж тэсрэн гэрэл цацарна. Энэ тэсрэлтийг дэлхийн ойролцоо агаар мандалд болохоор тооцоолон явуулах хэрэгтэй.

	— Байзнаач! Эсрэг цацраг дэлхийд хүрэх замдаа маш их зай туулна. Тэгж явахдаа нэмэх цацрагтай мөргөлдөж авцалдчихна шүү дээ... 

	— Яг үнэн гэж Синяев үгийг нь таслаад, — Үүнийг би тэр дор нь асуусан юм. Тийм юм болохгүй юм байлаа. Теси-цацрагуудыг мөргөлдөхөөр явуулна гэдэг бол зөвхөн бүдүүлэг, бүдүүвчилсэн жишээ юм, тэгж болохгүй зэрэгцээ явуулж болно. Каллисточууд өөр арга олжээ. Тэд туслах цацрагийн хүчээр нэмэх хэсгээс эсрэг хэсэг нэмэх тесиэс эсрэг теси буй болгож сурчээ. Энэ бол чармайгаад чармайгаад огтхон ойлгож болдоггүй, тэгээд чамд тайлбарлаж болохгүй ээдрээтэй юм байгаа юм аа. Нэг сонин юм гэхэд, Зивьянь «Атом яндашгүй» гэж Лениний бичсэнтэй адил юм хэлсэн. Тэгээд тэд тесийн хэсгүүдтэй хамт ямар ч зай туулах хэсэг нээсэн байна. Эдгээр хэсгийн (дашрамд хэлэхэд нэр өгч амжаагүй тийм шинэ юм байна) улмаас гарагийн цэнэгт давхрын зааг дээр эсрэг теси бий болж тэсрэлт болдог байна. Тэсрэлтийг хүчтэй, сул гэх мэт дураараа хийж болно. 

	— Тэгэхээр эдгээр тэсрэлтийг харж, цахилгааны тууз мэт уншиж болдог болж байна уу?

	— Одоо л чи учрыг нь ойлголоо. Каллистогоос теси явуулсан дор дэлхийн тэнгэрт богино, урт тэсрэлт болно. Каллисто өөрөө цэнэгт давхартай болохоор нэг «сар» дээрээсээ дохио явуулах юм дэлхийд дохио явуулах багаж бүр бэлэн байгаа гэж Синяев санаандгүй хэлжээ. 

	— Бэлэн гэнэ ээ?

	— Тийм каллистогийн саран дээр тэд бидний ирж явааг, мөн намайг одон орны судлалтан гэдгийг мэдсэн дороо бэлтгэж эхэлжээ. Биднийг кетьод сууж байхад тэд бидний тусад ажиллаж байсан байна. Намайг ирсэн дор дуудсаны учир ийм байна. 

	— Тэдэнд дэлхийн одон орны судлалтан хэрэгтэй болсныг би ойлгохгүй байна. 

	— Хэрэгтэй байлгүй яах вэ

	— Зайг мэдэхэд үү?

	— Тийм ээ, каллистогийн «огторгуйн дуран» манайхаас өөр ажиллагаатай бөгөөд тийм ч учраас тийм хол байгаа юм байна. Каллисто дээрээс гурван зуун далан таван мянган хормын өнцгөөр харахад дэлхийн тойрог замын радиус хүртэл харагдаж байгааг чи мэдэхгүй?

	— Одоо болтол мэдэхгүй байсан. Одоо мэдлээ гэж Широков инээмсэглэжээ. 

	— Мөн ой тойнд оромгүй бага өнцөг гурван буман хормын өнцгөөр харахад дэлхийн голч харагдана. Каллисточууд одоо хаана нартай харьцуулахад ямар цэгт дэлхий байгааг мэдэхгүй байна. Тэгэхэд теси цацрагийг яг дэлхийд илгээх ёстой. Каллистог дэлхийтэй биш нарны аймгийн өөр ямар нэгэн гараг, тэр ч байтугай сартай холбосон таталцлын нитийг авч амархан алдаж болох юм. 

	— Тун хачин юм байна. Над бүтэхгүй ажил байна гэсэн бодол төрж байна. 

	— Хэцүү, гэхдээ бүтэхгүй юм биш каллисточуудын шинэ багажаар харахад Бархасвад гараг харагдаж байна лээ. Чи итгэж байна уу? Би хүртэл яг нарны дэргэд түүнийг харчхаад дэлхий байна гэж бодоод гайхаж байсан юм чинь хачин байгаа биз дээ. 

	— Хаанаас даа тэгэлгүй яах вэ. 

	— Ингэхлээр амархан болоод явчхаж байна. Бархасвад нэгэнт харагдаж байгаа болохоор дэлхийн байгаа газрыг олоход амархан каллистогийн тооны машин тун энгийн мөртөө, тун нарийн бодох юм. Харин каллисточууд өөрсдөө яаж ч чадахгүй байна. Дэлхий, Бархасвадын тойрог замыг тун нарийн мэдэхгүй болохоор тэгэхгүй яах вэ. 

	— Тэгэхээр та нар бараг мэдэгдэмгүй цацрагаар наян триллион километр хол байгаа дэлхийг яг онохоор бэлтгэж байгаа юм уу?

	— Бодоод үз. Багажийн хүчээр болно. Теси цацрагийн хормыг хоёр сая хуваасны нэгтэй тэнцэх өнцгөөс ихгүй зөрөөтэй явуулж болно. 

	— Тэр багаж ямаршуу юм байна даа. 

	— Би хараагүй, каллистогийн саран дээр байгаа. Харин над зургийг нь үзүүлсэн. Тун нарийн эд байлаа. Бас энэ байшингаас хоёр дахин авсны дараа теси-цацрагийг бараг Москвад явуулчихна гэж байна лээ. 

	Широков хэдэн минут бодлого болсноо,

	— Тийм юм байжээ. Теси цацраг туслах цацрагийн хамт дэлхийд хүрч богино урт тэсрэлт, цэг, зураас болох юм байж. Хүмүүс морз үсгээр каллистогийн мэдээг уншина. Тэнгэр цэлмэг байж, тэсрэлтийг ажиглана гэж горьдож болж байна. Тэгээд яах вэ? Бид дэлхийтэй ярилцана гэж чи хэлсэн. 

	— Тэгсэн үнэхээр тэгнэ. Дэлхийд тэр багаж, түүний ажиллагааны талаар мэдвэл зохих юм бүхнийг каллисточууд явуулна. Тэнд тийм багаж хийж хариу өгнө. Үүлтэй байж болох л юм. Харин бид бүхэл сарын туршид «Петр Широков» гэсэн хоёрхон үг явуулаад байхаар шийдсэн. Яг нэг газар. Сарын туршид үүлтэй байна гэж яаж байх вэ. Манайд, ЗСБНХУ-д одоо есдүгээр сар. Энэ үед ихэвчлэн цэлмэг байдаг. Харин тэд каллистогоос дохио ирж байна гэдгийг ойлгосон хойно үүл саад болохгүй. Нисэх онгоц ашиглаж болно. Тэгээд сарын дараа бид теси багажийн ажиллагааны зарчмыг нэвтрүүлж эхэлнэ. 

	— Түүний ажиллагааны зарчим каллисто эрдэмтдэд хүртэл шинэ тутмын юм гэж байгаа шүү дээ. 

	— Ямар нэгэн юм нээхэд хэцүү байдаг, харин нээчихсэн юмыг тайлбарлахад маш амархан шүү дээ. 

	— Теси багажийг хаана зоох вэ? Цэнэгт давхар бүхий гараг дээр ажиллаж чадахгүй гэж чи өөрөө хэлсэн шүү дээ. 

	— Саран дээр

	— Юу?

	— Яав даа! Саран дээр. Хүмүүс саранд хүрч чадсан гэдэгт чи эргэлзэж байна уу? Ялангуяа каллисточуудаас сурсны дараа. Бидний байхгүй хойгуур одон орны аялал эрс үсрэлт хийсэн гэж би итгэж байна. 

	— Харин тэгээгүй бол?

	— Тийм байх ёсгүй. Каллисточууд хүртэл үүнд итгэж байгаа юм чинь

	Широков эргэлзэнгүй толгой сэгсрэв. 

	— Давахгүй даваа байна даа «Хариу» авах найдлага миний бодлоор тун бага байна. Гэвч яах вэ! Мэдээ явуулна гэдэг нь тун их юм гэж Широковын хэлэхэд Синяев:

	— Хариу ирнэ гэж итгэлтэй хэлээд, заавал ирнэ. Би манай дэлхийн техникийн хүчинд хатуу итгэж байна. Тэнд хариу өгөхөд хэрэгтэй бүхнийг хийнэ. Мьеньонь юу гэснийг чи мэдэж байна уу? гэлээ.

	— Тэр тэнд байсан уу?

	— Тийм, түүнийг дуудсан. Тэр дэлхийн техникийн хэмжээг харгалзан үзэж жилийн дараа хариу ирнэ гэсэн. 

	— Ямар жил, дэлхийнх үү? Каллистогийнх уу?

	— Дэлхийнх. Ямар зарчим дээр үндэслэгдсэний нь мэдчих юм бол тун хялбархан багаж байгаа юм. Түүнийг дэлхий дээр байгуулахгүй (угсрахгүй) учир Мьеньонь жилийн хугацаа өгч байна. Хачнаа! Мьеньонь болон бусад каллисточууд итгэж байхад чи эргэлзэж байх гэж. 

	Широков нөхрөө сэгсчин тэврэв. 

	— Би эргэлзэж байгаа биш, харин итгэхээсээ айж байна. Гоц сайхан хэрэг! Харин бидэнд морз үсэг байгаа болов уу?

	— Байгаа байлгүй. Радио техникийн юм уу, холбооны аргын тухай ямар нэгэн номд байх ёстой. Тэр ч байтугай тэнд орчуулга хийж байх үес над дайралдсан шиг санагдаж байна. 

	— Аль болох түргэн эрэх хэрэгтэй гэж Широков тэсэж ядсан байртай хэлээд, — Бидний юм хаана байгаа бил ээ? Цөмөөрөө онгоцон дээр байгаа гэж үү дээ гэлээ. 

	— Арай үгүй биз. Энэ хоёр өдөр тэд энд авч ирсэн байлгүй дээ. 

	Синяевынх үнэн байжээ. Тэдний дэлхийгээс авч ирсэн бүх юм нь унтлагын өрөөтэй залгаа өрөөнд байжээ. Хайрцаг, чемодан, боодолтой юмыг нэг буланд нямбай гэгчийн хураасан байв. 

	— Чи энд байсан биз. Юм авч ирснийг яагаад мэддэггүй билээ дээ? гэж Синяев асуув. 

	— Би Диегонийхоос гараагүй. Над энэ талаар хэн ч юу ч хэлээгүй. Яагаад? Байшин цоожгүй шүү дээ. Нарийн түүн авсан номууд дороос хэрэгтэй номоо олохоос нааш тэр хоёр унтахгүйгээр шийджээ. Тэрхүү номын санг дэлхийн ахуй амьдралын бүх талтай каллисточуудыг танилцуулахаар бэлтгэсэн юм байжээ. 

	Широков цаглашгүй эрдэнэ болсон нэг номыг авч илэх зуураа:

	— Байхгүй байх юм биш биз гэж бодохоор л айдас хүрэх юм гэлээ. 

	ВЕЛЬДИНД

	Хэцүү бэрх ажлын өдөр үргэлжилж байна. Широков Синяевын хүсэлтээр тэдэн дээр Бьяининь нэмэгдэж гурвуулаа «Каллистогийн дэлхийд илгээх илгээлтийн» тун хэцүү сэдвийг орос хэлэнд орчуулж байв. 

	Одны онгоцонд болсон хорлолын дараах техникийн комиссын зөвлөгөөнийг тэд олонтоо дурсан санаж байв. Тэгэхэд зарим өгүүлбэрийг тун төвөгтэй аргаар орчуулж байжээ. 

	Каллистогийн зочдын байранд дэлхийд жуулчилсан бүх хүмүүс байнга ирж орчуулахад бүхий л талаар туслахыг чармайж байв. 

	Энэ үед Широковоос илүү ойлгож орчуулж байсан Синяев өгүүлбэр болгоныг ойлгож байна гэсэн үед сая зөв орчуулагдсан гэж тооцож байжээ. 

	— Би цөмийн цоо шинэ физикт суралцаж байна гэж Синяев тоглоом хийнэ. 

	Энэ ажлын үед хүмүүс «нарны» гэрэл бараг харагдахгүй байсанд тэр хоёрын гэрийн эмч болсон Гесьянь Синьг хоёр ингэж хөл хорьсон, ажил гарсанд их баярлаж Атиллийн дээгүүр бүрхсэн үүл алгуур алгуур нимгэрсээр орчуулга дуусах үес хот дээгүүр дахин цэлмэг болжээ. 

	— Та нар дээр үргэлж үүлтэй байлгаад байх юм бол та хоёр Рельосын гэрэлд хэзээ ч дасахгүй. Тэгтэл та хоёр бүх каллистог үзэх ёстой шүү дээ гэж Гесьяньий хэлэхэд Широков:

	— Ямар нэгэн аюултай юм мэдэгдэхгүй байна. Рельос бидэнд хоргүй юм шиг санагдаж байна гэжээ. 

	Широков Синяевын биес хэд хэдэн удаа хөндийрхөн эвтэй болж байсан боловч завсарлагагүй ажилласных биз гэж бодсон учир Широков юм хэлэхгүй өнгөрчээ. Каллистогийн эмч нар яльгүй юманд сүржин хөдөлдгийг Широков Кетьод чулуунд цохиулж өөрийн биеэр амсаж сайн мэдэж байлаа. 

	«Хэрэв үүнийг хэлэх юм гэхэд тэд биднийг бодож Кетьод буюу Сититод ямар ч ашиггүй явуулна» гэж тэр боджээ. 

	Орчуулга хийж байх үес каллистогийн нэг дагуул дээр зоосон теси-багаж өдөр болгон дэлхийд дохио явуулж байв. «Петр Широков» гэсэн үгийг заавал ажиглаж мэднэ гэдэгт зочин, каллисточуудын аль алин нь бат итгэж байв. Нарийн хийсэн тооцоо, цацрагийг залах автомат багажийн итгэлтэй ажиллагаа хоёр ийм итгэл төрүүлж байлаа. 

	Широковын дахин эргэлзэж эхлэхэд Синяев:

	— Тэсрэлт Москва дээр болно, бүр үгүй юм гэхэд Москвад ойрхон болно. Рельос нар хоёрын хооронд нэг ч од байхгүй болохоор цацраг замаасаа хазайхгүй гэв. 

	— Нар өөрөө? гэж Широков асуув. 

	Нарны таталцлын талбайн нөлөөг гаргаж тооцоолсон юм. 

	— Тэгвэл дэлхий эргэлдэж байгаа шүү дээ. 

	— Үүнийг бас бодолцсон юм. Теси-цацраг, үнэндээ, хамгийн нарийн багажид ч огт мэдэгдэмгүйгээр дэлхийн эргэх зүгт хазайж байгаа юм аа. Дохио яг нэг газар л үзэгдэнэ. 

	— Чи алдаа болохгүй гэж итгэж байна уу?

	— Итгэж байна. 

	— Тэгвэл бид дохиог юунд гурван хэлээр өгч байгаа юм бэ?

	— Каллисточууд тэгээд байгаа юм аа, тэд зуун хувийн амжилт хангах гээд тэр. Цацраг яг нарийн биш явсан байвал хэрэг болно шүү дээ. 

	— Тэгэх аюул байгаа юм уу? гэж Широков урам хугарсан байдалтай асуув. 

	— Болгоомжлол төдий хэрэг. 

	— Жинхэнэ мэдээг бас гурван хэлээр нэвтрүүлэх үү?

	— Тэгнэ. Өгүүлбэр бүрийг гурав дахина. Орос, англи, франц гурваар. 

	— Тэгвэл францын оронд латин нь дээр. 

	— Чи түүнийг тийм сайн мэддэг юм уу?

	— Оросоосоо дутуугүй. 

	— Чи минь яасан их ухаантай юм гэж хэлээд Синяев Широковын духыг илж, — Тэгэхээр англи, латин хоёрыг чи орчуулах болно, орос эх байсан цагт хэцүү биш ээ. Харин би морз үсгээр бичнэ. Латин, францын үсэг адилхан гэв. 

	Хэчнээн чармайн ажилласан боловч аравдугаар сарын арван таван болоход орчуулга дууссангүй. Оршил хэсгээ үргэлжлэн нэвтрүүлээд жинхэнэ мэдээгээ нэвтрүүлэхээ хойшлуулъя гэж Синяев бүх ажил удирдагч Зивьенид хэлэхэд,

	— Бид эхэлж нэвтрүүлж байя. Дэлхийн хүмүүсийг хүлээлгээд яах вэ? Тэдэнд төвөг болно. Бид эхэлж байя, та нар орчуулгаа үргэлжлүүлээрэй. Цаашдаа ямар нэгэн хэцүү юм гарахгүй гэж би итгэж байна. Үлдсэн хэсэгт та нарын мэдэхгүй үг байхгүй гэжээ. 

	Тэгээд ёсоор шийдэцгээжээ. 

	Нэг өнжөөд л жижүүрийн онгоц каллистогийн дагуул руу нисэж Синяевын цаасан дээр морз үсгийн тэг, зураасаар бичсэн нэвтрүүлгийг тусгай аргаар буулгасан төмөр ялтас хүргэж өгч байв. 

	Тэдгээр ялтсыг теси-багажид хийхэд өөрөө дэлхийд «цахилгаан» болгон явуулна. 

	— Та нар минутад гурван зуун тэмдэг нэвтрүүлж


чадах уу? Дэлхийд тийм хурдан нэвтрүүлгийг хүлээн авдаг операторууд бий гэж Синяев Зивьаньд хэлэхэд

	— Тэгвэл ажил хөнгөрнө. Харин тийм операторуудаа ашиглах болов уу гэлээ. 

	— Гарцаагүй. «Петр Широков» гэсэн үг үзэгдэж ойлгогдсон цагт л. Түүнээс гадна дэлхийд тэсрэлтийг кино хальсан дээр буулгаж авч чадна,

	Бас дахин дэлхийн нэг сар өнгөрөхөд мэдээг амжилттай орчуулж дууссан байв. 

	— Одоо миний санаа хариу ирэхээс нааш амрахгүй гэж Широков хэлэв. 

	— Жил хүлээнэ дээ. 

	— Эрт ч ирж мэднэ ээ?

	— Манай арван хоёр сар гэдэг бол хамгийн бага хугацаа гэж Мьеньонь үзэж байна. 

	— Амжих байгаа даа? гэж Широковын хоолой зарсхийв. 

	— Тэд манайхаар жил хагасын дараа нэвтрүүлгээ давтахаар шийдсэн. 

	— Дэлхийгээс мэдээ хүлээж авахад хэчнээн сайхан байх бол?

	— Хэлээд яах вэ гэж Синяев хэллээ. 

	Амжилтгүй болбол Широков тэр хоёрт маш хүнд болно. Ийм аюул байх авч тэр хоёр каллисточуудын хайр халамжид итгэн сайхан үр дүнд хүргэнэ гэж найдаж байжээ. Тэд амжилтад итгээгүй бол туршаад үзье гэж хэлэх. Тэд зочдынхоо сэтгэл санааг яг таг мэдэж байгааг энэ хүртэлх бүх явдал нэгэнт хариулжээ. Харин каллисточууд итгэж байгаа хойно... Широков Синяев хоёр тэдний техник мэдлэг хоёрт итгэж байлаа. 

	Гэвч эргэлзэх сэтгэл арилсангүй. Хэрэв дэлхийн техник теси-багажид хэрэгтэй бүхнийг саранд хүргэж чадахгүй юм бол хариу ирэхгүй. 

	Хүлээх цагийг багасгамаар санагдана. Өрнүүн хөдөлмөрөөс өөр үүнд итгэлтэй туслах юм огт байхгүй. 

	Широков Синяев хоёрын каллистод хийх ажлыг дэлхийд байхад боловсруулсан программ нь тэдний энд байх дэлхийн гурван жилд багтмааргүй их байсан боловч ийм юманд яарч болохгүй гэдгийг ойлгон яарахгүй байв. Гэвч сониуч сэтгэлээсээ болж орчуулгаа завсарласан үедээ одны онгоцонд эхэлсэн каллистогийн амьдрал, шинжлэх ухаантай онолын үүднээс танилцах ажил хийж, их уншиж, хэд хэдэн цагаар каллисточуудтай ярилцаж сонины оронд өдөрт хоёр удаа дэлгэцэн дээр гаргадаг «каллиистогийн сониныг» өдөр болгон харж унших боловч сэтгэл нь ханахгүй биеэр үзэж танилцмаар санагдана. 

	— Бид каллистод нэлээд удлаа. Гэрт суухаа болих цаг болж танай гарагтай чөлөөтэй явж танилцах цаг болсон мэт над санагдах юм гэж Широков Гесьяньд хэлэхэд,

	— Та нар чөлөөтэй байж чадахгүй байгаа гэж үү? гэж гайхжээ. 

	— Тийм байна. Та нар биднийг ядаад хотоор явахыг зөвшөөрөхгүй байна шүү дээ. Ийм эрх чөлөө байдаг юм уу?

	— Танаас ийм үг сонсоход над тун эвгүй байна. Та эмч хүн шүү дээ. Бид та нарыг бодоод тэгж байна шүү дээ гээд мөрөө хавчисхийж,

	— Тэгвэл дураараа болоорой. Та нар бүрэн эрх чөлөөтэй байсан хойшид ч тийм байна гэлээ. 

	Широковт Гесьянь гомдох шиг санагджээ. Тэр Гесьянийн духыг хуруугаараа эелдэг гэгчийн илж,

	— Бүх юмыг түргэхэн шиг үзэх дур хүрээд байна. Зүгээр суухад хэцүү юм гэж өршөөл гуйсан өнгөөр хэлэв. 

	— Хэцүү байлгүй яах вэ. Харин та нар сүүлийн үед их юм хийлээ шүү дээ. 

	— Та нарын болгоомжлолыг би мэдэж байна. Нэг туршаад үзье. Маргааш өглөө Атиллийг бидэнд харуулаач. Бид хотыг бараг хараагүй шүү дээ. Тэгээд биднийг нарийн шинжлээд үзээрэй гэж Широков үргэлжлэн эхлэхэд Гесьянь дурамжхан,

	— За маргааш. Хэзээ нэгэн цагт ингэх л болно доо. Харин эхлээд явган явахыг би зөвшөөрөхгүй. Ердийн олитоор аль нэгэн газар, жишээ нь вельдинд очсон нь дээр. Маргааш тэнд фетимийн уралдаан болно гэв. 

	— Фетимьи гэдэг чинь юу юм бэ?

	— Биеийн тамирын уралдаан байгаа юм. Каллистогийн аварга шалгаруулах шувтаргын тэмцээн болно. 

	— Сайхан хэрэг ээ! гэж Синяев дуу алдав. Синяев бол хөл бөмбөгийн тэмцээнд туйлын хорхойтой бөгөөд Москвад хөл бөмбөгнөөс гадна ер нь биеийн тамирт дуртай хүн байжээ. 

	Каллистогийн «вельдь» гэдэг нь задгай хүрээлэнг тэмдэглэсэн үг байв. 

	— Яагаад шувтаргын тэмцээн Атиллид болдог юм бэ? гэж Широков юу гэж хариулахыг нь мэдэж байсан боловч асуужээ. Тэдний байгаа хот тийм том хот биш гэдгийг Широков мэдэж байв. 

	Та хоёрыг үзье гэх магадгүй гэж бодсоноос хэмээн Широковын бодож байсны дагуу Гесьянь хариуллаа. 

	Юу гэх билээ дээ? Каллисточуудын хязгааргүй зочирхог зан юм бүхэн дээр илэрч байв. 

	— Харин суудал яах вэ? Вельдь пиг дүүрсэн байгаа биз гэж Синяевын хэлэхэд

	— Тийм ээ, энэ уралдаан цаг ямагт их сонирхол татдаг юм. Гэхдээ та нарын хувьд... гэв. 

	— Вельдь хэчнээн суудалтай вэ?

	— Яг мэдэхгүй. Хоёр бум орчим шиг санагдаж байна. 

	Хорхой нь хөдөлсөн Синяев:

	— Билет өгдөг үү? гэж асуухдаа бараг «худалддаг уу» гэж асуух шахжээ. 

	— Үгүй. Ямар ч билетийн хэрэг байхгүй. Аль түрүүлсэн нь хожно. 

	Нэгдүгээр хэсгийн жижүүрт та нарын үзэх гэж байгааг хэлж суудал заалгаж авъя. Бүх суудал эзэнтэй болсон хойно захиалгаа авахаа больчихно. 

	Синяев Широков руу харахад Широков нөхрийн нүдэнд залирхаг инээмсэглэл тодрохыг ажиглаж санааг нь таав. 

	— Эднийд тийм юм болохгүй гэж Широков оросоор хэлэхэд Синяев:

	— Манай цэнгэлдэх хүрээлэн ийм журам тогтоосон бол манайхан яах бол гээд инээж, — Хачин улс даа! Юм болгонд л шударга ёсоор хөдөлж байх юм гэв. 

	Гесьяний царайд үргэлж байдаг шигээ сонирхсон өнгө огтхон тодорсонгүй. Тэр тэдний яриаг сонсон байсан боловч цонхоор харж байсан болохоор энэ учир нь үл ойлгогдох яриаг үнэндээ сонсолгүй өнгөрчээ. Синяев юунд инээснээ яаран тайлбарлахад тэр:

	— Танайд мөнгөөр авдаг болохоор манайд ийм юм болсноос ч улам бүр ойлгомжгүй болж байна гээд, том өрөөнд оръё. Та нарын суудлыг жижүүрээс асуугаад өгье гэв. 

	Вельдь байдаг бололтой нэгдүгээр хэсгийн жижүүр огтхон бодохгүй, ямар нэгэн юм харахгүйгээр дэлхийн хүмүүсийн суудал нэгдүгээр бүхээгт бий гэж хариулаад, 

	— Тэнд арван суудал бий гэжээ. 

	— Бид хэн хэнийг урих болж байна даа? Синьг, Мьеньонь, Ньяньиньгийг гээд Широков Гесьяньд хандаж,

	— Бас Бьесьи та хоёрыг гэж нэмж хэлэв. 

	Синяев инээмсэглэжээ. Нөхрийн нь хэлсэн хүмүүсийн тоо тэд өөрсдийг нь оруулаад долоо болжээ. Диегонийхон орох нь зайлшгүй гэдгийг Широков хэлэлтгүй ойлгогдоно гэж бодсон нь илэрхий байв. 

	Гесьянь ч ингэж ойлгожээ. 

	— Диегонь, хүүтэйгээ, Дьеньий хамт яг арав болно. Харин цөмөөрөө ирнэ гэдэгт би эргэлзэж байна гэж тэр хэлэв. 

	Маргааш өглөө нь Синяев эрт сэрж Широковыг сэрээв. Биеийн тамир өргөн дэлгэрсэн Каллисто нутагт тэдний анх үзэх гэж байгаа тэмцээн түүний сонирхлыг туйлын их татжээ. 

	Каллистод хөл бөмбөгтэй төсөөтэй юм байхгүй гэдгийг Синяев мэдэж байсан боловч бүх Каллистогийн аварга шалгаруулахаар фетимийн тэмцээн явуулж байгаа гэж Гесьянь хэлсэн болохоор түүний фетимьд дуртай нь илт байв. 

	Синяев дадсан ёсоороо хамгийн түрүүнд: «Гэнэт бороо орох юм биш биз» гэж боджээ. 

	Широков хайнгадуу байдлаар гараа дохиж,

	— Боль доо! Гэнэт зуны бороо асгалаа! Бороонд цохиулж гүйлдэн дайралдсан юман дороо орж хоргодож байгаа хүүхдийн баясгалантай шуугилдаан хаанаас даа! Бид галт тэрэгний явах цагийг зохицуулдаг шиг эд цаг уурыг зохицуулдаг шүү дээ гэв. 

	Синяев товч дарж цонх «онгойлгов». Тэнгэрт бөртийх ч үүлгүй байлаа. 

	Тэд усан санд орж хувцаслан цайгаа уугаад өчигдөр Гесьяний «том өрөө» гэж нэрлэсэн өрөөнд орж нөхдөө хүлээжээ. 

	Синяев байсхийгээд цагаа харна. 

	— Хожигдохгүй байгаа даа!

	Фетимьийн тэмцээн яг өдөр дунд эхлэх ёстой байв. 

	Каллисточууд цөмөөрөө хачин цайвар ягаан өнгөтэй нэг том олитод сууж хамт ирцгээжээ. 

	— Та нар туршаад үзэхээр эрс шийдсэн хэрэг үү? гэж Синьг асуугаад,

	— Одоо хамгийн халуун цаг гэдгийг мартаж болохгүй шүү гэхэд Синяев:

	— Бид фетимьи үзэх гэсэн юм гэв. 

	— Тэмцээнийг дэлгэцээр харж болно шүү дээ. Та нар ядаад өөрийн олитоор вельдинд очооч,

	— Болно оо, Синьг ээ! Бид каллистод жар хоноод байна, турших цаг болсоон. Аливаа болгоомжлолд зах хязгаар байх шүү дээ. Нэгэнт шийдсэн хойно юм хэлсний хэрэггүй! гэж Широков хэлэв. 

	— Цаг болоогүй юу? Хожигдох вий гэж Синяев хэлэв. 

	Тэр тэмцээнээс өөр юм бодох ч дургүй байжээ. 

	— Харин чухам ямаршуу тоглоом болохыг та мэдэж байна уу? гэж Дьеньи түүнээс асуулаа. 

	Тэр ханцуйгүй, бас л цагаан өнгийн дан дээл өмссөн байлаа. 

	— Мэдэхгүй байна. Гэвч битгий тайлбарлаарай. Би өөрөө ойлгох гэсэн юм гэж Синяев хариулжээ. 

	Широков санаатай, санамсаргүй алин боловч олитын зөөлөн «шилэн» суудал дээр Дьеньитэй зэрэгцэн суусан байв. Олитын залуур нь тэднийхтэй яг адил байв. Олитыг Вьег Диегонь барьжээ. 

	Рельосын гэрэл тунгалаг бүрхүүлд огтхон сулрахгүй шууд чөлөөтэй тусаж халуунаас халуун байв. Широков Синяев хоёр толгойгоо нусны алчуураар бүрхэн явав. Өмнө зүгийн амралтын газруудад ихэвчлэн өмсдөг цагаан бүрх Дэлхийгээс авч гарсан байсан боловч тэр хоёрын хэн ч өмсөхийг хүсээгүй юм санжээ. Тийм малгай нэг ч хүн өмсдөггүй. Каллистод тийм малгай өмсөх нь эвгүй санагджээ. 

	Замын хагаст ороогүй явтал Широковын бие аягүйтжээ. Ухаан нь үе үе балартаж, зүрх нь жигд биш цохилно. Энэ мөчид Дьеньний зөөлөн дуу алс хол сонсогдох шиг болно. Гэвч Гесьяньд энэ байдлаа хэлбэл тэр дор нь гэрт нь буцаана гэдгийг сайн мэдэж байсан Широков дуугүй явав. Синяев ч түүнийг дагаж хүслээ хангахгүйд хүрэх байв. Тэр маш дуртай биеийн тамирын тэмцээнийг харахгүй маш их удсан байжээ. 

	«Гайгүй биз. Би гадаа гарахгүй удсанаас болж байгаа биз» гэж Широков дотроо бодов. 

	Олит хотын захад гарлаа. Эргэн тойронд улбар шар тал цэлийнэ. Ёс болсон улаан шар цэцэрлэгэн толбоор нэг нэгнээсээ зааглагдсан тоо томшгүй байшин алсад харагдана.

Автоматаар үүсгэсэн тайлбар]

	 

	— Энэ бол Атиллийн биеийн тамирын дүүрэг Генья Би эндхийг сайн мэднэ. Би биеийн тамир сонирхож байхдаа бараг нэг жил энд суусан юм гэж Дьеньий хэлэхэд Широков:

	— Ямар? Гимнастик уу? гэж асуулаа. 

	— Та таалаа. Харин би том амжилтад хүрээгүй юм. Одон орны жуулчлал сонирхох болсон маань саад болсон. Харин над их авьяас байсан юм. 

	Дьеньийг бардамнаж байна гэж Широков огтхон бодсонгүй.

Автоматаар үүсгэсэн тайлбар]

	 

	Янз бүрийн өнгө хэмжээний олитоос болж агаар цоохортон харагдана. Олон мянган каллисточууд далавчаар нисэж байв. 

	Тэдний олит олон түмэн олитоор пиг дүүрсэн том талбайд буужээ. Өнгө бүрийн хувцастай каллисточууд вельдь рүү цувна. Агаарт тэр аяараа хүмүүсийн шуугиан хадна. 

	Диегонь эргэлзэнгүй толгой сэгсэрч олитоос гарах гэж бүрхүүл сөхөх гэж байсан хүүдээ хандаж,

	— Вельдь дотор ороод буучихвал дээр биш үү? гээд хүүгийнхээ тээнэгэлзсэн царайг хараад, — Зүгээр? Ийм онцгой учралд болохгүй яах вэ. Дараа нь чи олитоо энд авчирч тавиад явганаар хүрээд ир гэснээ, Широков Синяев хоёр луу нүдээр зааж,

	— Эдэнд Рельосын туяанд ийм удаан явах сайнгүй ажээ. 

	Гэтэл тэр орчмын хүмүүс каллистогийн зочдыг нэгэнт таньсан байлаа. Тэдний Вельдинд ирсэн мэдээ агшин зуур тарсан бололтой байв. Хүрээлэн рүү явж байсан хүмүүс зогсож олон мянган хүмүүс тэдэн рүү эргэжээ. 

	— Хожимдлоо! Одоо эндээ буухаас өөр аргагүй гэж Диегонь хэлжээ. 

	Түүний болгоомжлол талаар өнгөрчээ. Тэднийг олитоос гарахад бөөгнөрсөн хүмүүс зам тавьж нэг том хаалга хүртэл өргөн зам гарчээ. 

	Широковын босоход зүрх нь хүчтэй цохилж хэсэгхэн зуур сандлын араас барьж дороо зогсжээ. Нөхөд нь түүнийг сүүлд гарах гэж зогсож байна гэж бодоод юу ч анзаарахгүй өнгөрчээ. Хэсэгхэн зуур болоод гэнэт өвдсөн шигээ гэнэт намджээ. Широков сэтгэл зовонгуй гарч явав. 

	Каллисточууд толгой дээрээ хоёр гараа өргөн даллаж Дэлхийн хүмүүст баяр хүргэж байв. Дэлхийд ийм үед гардаг шиг дуу чимээ огт гарахгүй байлаа. Тэд эгнэн зогссон хүмүүс дундуур чөлөөтэй явж хүрээлэнд оржээ. 

	— Та Нарны аймагт аялж явахдаа биднийгээ мартаж орхижээ гэж Дьеньи Диегоньд тоглон хэлэхэд,

	— Тэгсэн болог гэж тэр инээмсэглэв. 

	Атиллийн вельдь гадна талаараа Ленинградын Кировын нэрэмжит цэнгэлдэх хүрээлэнтэй төсөөтэй ажээ.

	Тэндхийн нэгэн адил дээд талын хаалганд хүн баримлуудаар чимэглэсэн өргөн өргөн шатаар орно. Олон тооны цэцгийн мандал, нүцгэн өгсүүр замууд нь хүртэл төсөөтэй ажээ. Гэвч хүрээлэнгийн ерөнхий байдал шал өөр байв. 

	Диегонь түүний дагалдан яваа нөхөд доод талын хаалгаар бүх хүрээлэнг тойрсон бололтой өргөн гудамд орж оджээ. Дугаар бүхий маш олон хаалга байсан нь театрын гудмыг санагдуулна. 

	Диегонь «1» гэсэн тоотой хаалгаа нээж тэд бүхээгтээ оржээ. Тэр нь театрын ханын том суудлын хэртэй хэмжээтэй бөгөөд өмнө, дээд тал нь онгорхой ажээ.

	Харин ар талын дээгүүр юм татсан байв. 

	Вельдь бараг дүүрэн хүнтэй байв. Энэ бол дэлхийн хүрээлэнг бодвол их эгц хязгааргүй өндөр бөгөөд үзэгчдийн суудлыг хэсэглэн хуваасан аварга том барилга байлаа. Тэдний суусан маягийн бүхээгүүд доод талаар байрласан бөгөөд бусад суудлууд нь Рельосын нүд гялбуулсан хурц гэрэл туссан задгай ажээ. Тэнд суусан хүмүүсийг нүд эрээлжлүүлсэн олон өнгийн хувцас дундуур хүмүүсийн хар царай нэгэн зурвас болон харагдана. 

	— Эдгээр бүхээгийг хэнд зориулсан юм бэ? гэж Синяевын асуухад Синьг:

	— Ямар нэгэн шалтгаанаар задгай суудалд сууж чадахгүй хүмүүст зориулсан юм. Жишээ нь, өвчтэй гэж хариулжээ. 

	— Тэгэхээр энд эмчийн бичгээр ордог болж байна уу? 

	— Үгүй, яагаад тийм гэж? Өвчтэй хүн өөрөө тэнд байр захиалдаг юм гээд асуултыг муухан ойлгосон бололтой, — Хэрэв эмч хэрэгтэй бол гэртээ хүлээж байдаг гэжээ. 

	Широков бараг арын суудалд сүүдэр дор суусан боловч вельдь тэр аяараа алган дээр байгаа юм шиг харагдаж байв. 

	Цэнгэлдэх хүрээлэн дэлхийнхтэй төсөөтэй байсан хэдий боловч дэлхийд байгаа юм шиг бодол агшин зуур ч төрөхгүй байв. Юм бүхэн нь өөр, хүний нүдэнд дасаагүй хийц маягтай ажээ. 

	Вельдийг чулуу ч биш, төмөр ч биш, мод ч биш, хуванцар ч биш, харин өнөөх гялалзсан тунгалаг юм шиг мөртөө тунгалаг биш, гүдгэр эдээр барьжээ. Гэрэл огт ойж харагдахгүй, Рельосын хурц гэрэл гөлгөр хана, гялалзтал өнгөлсөн хавтангийн аль алинаас нь ойхгүй, «тунгалаг» биедээ шингээгээд байх шиг байв. Орчны юм бүхэн улайссан баймаар санагдах боловч хана сараалжин хашлаганы аль аль нь барихад хүйтэн ажээ. 

	Вельдь зууван хэлбэртэй бөгөөд дотуур талаар нь хунгар цас шиг хачин цагаан өнгөтэй уралдааны зам бололтой цав цагаан зурвас, гол дунд нь дөрвөлжин биш, харин бас л зууван хэлбэртэй яв ягаан өвстэй тэмцээний талбай байв. 

	Төдий удаан, хүлээлгэсэнгүй. 

	Чанга цохих дуугарч гурав давтав. 

	Дөрвөн талаас дөрвөн баг төвийн талбайд гүйн орж ирэв. Баг бүхэнд эрэгтэй эмэгтэй нийлсэн гучаад хүн байв. Тэд цагаан, ногоон, ягаан, хөх өнгийн яг бие барьсан хувцас өмсөж, баг бүхэн хувцастайгаа адилхан өнгийн дөрөв дөрвөн цагариг барьжээ. Багууд талбайн төвд гүйлдэн ирж цагаригаа солиод талбайн захад гүйлдэн гарч зогсжээ. 

	Широков энэ бүхнийг хараад гэнэт зүрхнээс нь толгой руу нь хүйт даах шиг болж хүрээлэн сүүмэлзэн, хачин жирэлзэн хөдөлж эхлэв. 

	Өмнө нь суусан нөхөд нь бүгдээрээ бөөн хар юм болов... 

	АНХААРУУЛГА

	Широков нүдээ нээсэн дороо энэ удаа урьд урьдынхаас хүчтэй ухаан алдаж унаснаа санаж нэн даруй Гесьяньд хэлэх хэрэгтэй гэж бодон харсан боловч Гесьянь ч харагдсангүй, цэнгэлдэх хүрээлэн ч харагдсангүй. 

	Тэр өөрийн байрандаа хэвтэж байв. Цонх бүдэгхэн өнгөөр хучигдаж, тасалгаа тааз талаасаа бүдэг хөх өнгөөр гэрэлтэх боловч бүрэнхий байлаа. 

	«Олитоор ниссэн... Вельдь... Цагаан хувцастай Дьеньи... энэ бүхэн арай зүүдлэгдсэн юм биш?» гэж тэр бодлоо. 

	Широков нөгөө талын диван дээр нөхрөө байгаа гэж бодоод харсан чинь байсангүй. Синяев ч байгаагүйгээр үл барам ор нь хураалттай хэвээр байлаа. Широков өөрөө нүцгэн, нимгэн хөнжил нөмрөөд хэвтэж байв. 

	«Ямар ч гэсэн муу юм болжээ. Одоо өдөр болов уу, шөнө болов уу?» гэж тэр бодож үзлээ. 

	Цонх руу толгойгоо эргүүлээд хувцастайгаа сандал дээр сууж байгаа Синяевыг санаандгүй олж харав. Түүний дэргэдэх сандал дээр Дьеньи сууж байлаа. 

	— Синяев аа! гэж Широков сулхан дуудав. 

	Синяев Дьеньи хоёр түүний дууг сонсмогц давхийтэл үсрэн босжээ. 

	— Яамай! гэж Синяев уулга алдан, — Дьеньи ээ, Гесьянийг дуудаач гэлээ. 

	Дьеньи гүйн гарлаа. 

	— Би яасан бэ?

	— Ямар нэгэн муу юм болсон. Чи цэнгэлдэх хүрээлэнд ухаан алдсан,

	— Удаж байна уу?

	— Үдийн үед, чи мартчихсан гэж үү? Одоо шөнө дүл болоод байна. 

	— Чи тэгээд надыг сахиад сууж байгаа юм уу?

	— Широков минь чи яав аа би яаж унтах билээдээ? Энд манай бүх нөхөд, одны онгоцныхон, Дьеньи эцгийнхээ хамт, Гесьянь Бьесьи, Женьсиньг, Зивьен болон өөр олон хүн байгаа. Чиний уналт бүх каллистог донсолгосон. Бие чинь ямар байна?

	Широков юу ч хариу хэлж чадсангүй. Гесьянь Синьг атираатай царайтай үл таних каллисто гурав орж ирэв. 

	— Энэ бол ямар нэгэн алдарт эмч Бьиньг гэдэг. Түүнийг каллистогийн өөр нэг тивээс дуудаж ирүүлсэн юм гэж Синяев Широковын чихэнд шивнэж амжжээ. 

	Гурван эмч Широков руу ирж Синьг орны нь ирмэг дээр сууж Гесьянь Бьиньгт болгоомжтой гэгчийн сандал дөхүүлж өгөөд өөрөө Широковын толгойн дэргэд зогсов. 

	Синьг юу гэхээ олж ядсан байртай:

	— Петя, чи биднийг сандрууллаа шүү. Одоо бие чинь ямар байна гэлээ. 

	— Яг эрүүл юм шиг байна. Их унтаад сэрсэн юм шиг. 

	— Тун муу! гэж Бьиньг гэнэт хэлэхэд Широков өвгөн каллистогийн үгийн учрыг сайн олохгүй. 

	— Хаанаас даа, тун сайн гэв. 

	— Тэгэх тусмаа муу. Хэрэв та ухаан ороход бие тань муу байсан бол, сайн байх гэж Бьиньг хариулжээ. 

	— Би таны үгийн учрыг олохгүй байна. 

	— Таны зүтгээд байсан туршлага ийм дүнтэй боллоо. Ингэх байсан юм. Таны бие хэвийн байдалдаа орсон юм шиг байгаа нь бүр муу хэрэг. Бидний бодсон зөв байжээ гэж Гесьянь хэллээ. 

	— Учрыг нь хэлж өгөөч!

	— Танай ухаан алдсаны шалтгаан бол таны дасаагүй Рельос, түүний гэрэл байгаа юм. 

	— Харин манай дэлхийд каллисточууд бас л дасаагүй нарны гэрлээс огтхон юм болоогүй шүү дээ. Над тохиолдсон юм нарны цохилттой адилгүй байна. 

	— Рельос Мьсньи гэдэг бол хоёр өөр од. Хамаг аюул нь Рельосын халуунд биш, түүний гэрлийн хүчинд шүү дээ? гэж Бьиньг хөндлөнгөөс хэлэв. 

	Тэр хүнгэнэсэн дуугаар, Широковт Штернийг санаг дуулсан дуугаар хэлжээ. 

	— Мэдэж байгаа гэж бодъё. 

	— Гесьяний үгэнд орж Сетито дээр зуу, дараа нь Кетьо дээр хоёр зуу орчим хонож байж каллистод ирэх байсан юм. Ингэж Рельосын гэрлийн сул газраас нь эхэлж дасах байсан юм аа. 

	— Ер нь тэгээд би яасан юм бэ? гэж Широков асуув. 

	— Таны нөхрийн хэлж байгаагаар Мьеньи гэрлийн бүтцэд байдаггүй Рельосын гэрлийн бүтцэд байдаг ямар нэгэн туяа таны биед хортойгоор нөлөөлсөн байна. 

	— Хэрэв тийм юм бол энэ хортой нөлөө зөвхөн ганц надад нөлөөлдгийн учир юу бил ээ?

	— Танай нөхрийн бие түүнд нэлээд тэсвэртэй юм шиг байна. Гэвч танд тохиолдсон аюул түүнд гарцаагүй тохиолдоно. Энэ бол зайлшгүй. 

	Синяев хэд хэдэн удаа бие эвгүй болоод байна гэж байсан нь өөрийн нь биеийн байдалтай адил байсныг Широков санаж үүнийг тэр үед Гесьяньд хэлдэг байжээ. Үүнд л хамгийн том алдаа хийжээ гэж бодов. 

	— Таны бодож байгаагаар яах вэ? Бид каллистод байхад ямар аюул байна вэ? гэж Широков асуулаа. Сүүлчийн үг Широковын амнаас нэг л өөрийн эрхгүй гарч, үнэндээ танилцаж эхлээгүй байгаа гарагаасаа явах бололцоог өөрөө гаргаснаа санаж айдас нь хүрчээ. 

	Холхон ярианд оролцолгүй сууж байсан Синяев энэ үгийг сонсоод цочжээ. 

	Гесьянь Синьг рүү харахад, түүний царайд аягүй байдал тодроход царайны нь хувирлыг аль түрүүнээс мэддэг болсон Широков ажиглав. 

	— Над тун эвгүй байгаа боловч би түрүүн та хоёрт хэлж байснаа дахин хэлэхээс өөр аргагүй. Та хоёр каллистод байх нь аюултай. Та нар буцаж Кетьод юм уу, Сетитод бол бүр сайн, очоод хоёр зуун өдөр болох ёстой гэж Гесьянь хэллээ. 

	— Бараг жил алдах нь. Санамгүй хэрэг гэж Синяев оросоор хэлэхэд Широков:

	— Ямар хортой юм байгаа юм бэ? гэж түүнээс асуув. 

	— Би сайн мэдэхгүй байна гэж Синяев хэлээд суудлаасаа харайн босож нөхрийнхөө орны дэргэд ирж, өнөөдөр эд над Рельосын гэрлийн бүтцийг үзүүлсэн. Тэр нь аль дээр үед дэлхийн судалсантай яг адилхан боловч хэд хэдэн илүү зураас байсан. Тэгэхээр нарны гэрлийн бүтцэд ийм зураас байхгүй гэж хэлсэн юм. Болох нь тэр! Харин энэ яльгүй юмыг тэнгэрт тултал өргөөд байна шүү дээ гэв. 

	— Тэнгэрт тултал гэнэ ээ? гэж Широков бодлогошрон хэлэв. 

	Синяев мөрөө хавчисхийжээ. 

	— Чи эмч хүн, харин би эмч биш. Бас тэгээд чи өвчилсөн, би эв эрүүл байна гэж тэр хэлэв. 

	— Та нар юу гэж бодож байна? гэж Синьгийн асуухад Синяев:

	— Одоохондоо яая гэхэв дээ гээд сандал руугаа очиж цааш нь огт ярилцах дургүй байгаа шинжтэй лүгхийтэл суув. 

	Широков бодлого болов. Синяевын яриангүй зөв. Широков өөрөө шийдэх ёстой. Өөрийгөө нөхрийгөө бодож шийдэх ёстой. Каллистогийн эмч нар үнэн зөвлөгөө өгч байна. Хоёр зуун өдөр! Үнэндээ тийм ч их хугацаа биш ээ. Одоо энэ тухай дэлхийд мэдэгдэж болох бололцоо байгаа хойно тэд каллистод түр азнаж болох юм. Зөвлөх хэрэгтэй шийдэхэд мөн хэцүү хэрэг дээ. 

	Широков удаан дуугүй байснаа, — За! Та нарынх зөв гэж бодъё. Би та нарын мэдлэг, туршлагад итгэж байна. Гэхдээ та нар дэлхийн хүний махбодыг мэдэхгүй, мэдэх ч учиргүй. Синьг хүртэл. Миний нөхөр эв эрүүл байна. Энэ л над эргэлзэх сэтгэл төрүүлж байна. Бидний байдал тийм ч их аюултай биш байж болох юм Бидэнд нэг өдөр ч гэсэн их хэрэгтэй гэдгийг та нар ойлгох учиртай. Хоёр зуун өдөр алдана гэдэг ч гэхэд;

	— Бид бодлоо хэлсэн гэдгийг та нар ойлговол сайн байна. Та нар дураараа бол доо гэж Бьиньг хэлэв. 

	— Бодох хэрэгтэй, Широков минь! гэж Синьг аргадангуй хэлэв. 

	— Би бодож л байна. 

	Дахин, Широковын бодож байснаас хурдан, эхэлсэн яриа энэ удаа үүгээр төгсжээ. 

	— Маргааш өглөө болтол бодож болохгүй шүү гэж Гесьянь зөвлөж, амгалан нойрсохыг хүсээд нөхдийнхөө хамт гарч одов. 

	— Синяев чи тэдэн рүү очоорой. Зочдоо дан ганцаарыг нь орхиход эвгүй шүү гэж Широков хэлэв. 

	Синяев гарснаа мөдхөн эргэж ирээд, — Байхгүй байна. Цөмөөрөө яваад өгчээ. Синьг л ганцаараа үлдсэн байна гэв. 

	— Хаана байна?

	— Их танхимд. Ямар ч болсон би энд хоноё гэж байна. Чамайг унтаж чадахгүй бол заавал дуудаарай гэж шаардсан. 

	— Шаардсан аа? гэж Широков инээмсэглэв. 

	— Үнэндээ хүссэн л дээ. Гэхдээ эмчийн хүсэлт гэдэг бол тушаал шүү дээ. 

	Синяев Широков руу ирж орны нь ирмэг дээр суугаад гар дээр нь гараа тавьж маш хүйтэн санагдсан хуруунуудыг нь зөөлөн илж,

	— Энэ бүхний талаар чи юу бодож байна вэ? гэж асуулаа. 

	— Харин чи өөрөө юу бодож байна вэ?

	— Түрүүн дуугарсан хөхөөний хошуу хөлдөх гэгчээр бидний алдаа дэлхийгээс каллистод дараа ирэх хүмүүст сайн сургамж болно доо. 

	— Тэгэхээр чи бид эндээс ямар ч гэсэн явах болно гэж бодож байх шив дээ. 

	— Тэгж ч болохгүй байна. Харин чи. Энэ талаар эзэн шүү дээ. ,

	Синяевын дууны өнгө маш гунигтай байв. 

	«Тийм ээ, Шийдвэр хойшилсон, гэхдээ бүрэн орхихгүй. Миний өнөөдрийн шийдэмгий бишийн балаг биднийг ниргэж мэдэх юм» гэж Широков дотроо бодов. 

	Широков нөхрөө гунигтай бодлоос нь хөндийрүүлэх гэж

	— Харин фетимь яасан бэ? Чи тэгээд харж амжаагүй биз гэв. 

	— Тэмцээнээ хойшлуулсан. 

	— Надаас болж уу?

	— Цэнгэлдэх хүрээлэнд юу болсныг чи харсан болоосой! Чиний ухаан алдсаныг мэдсэн дороо талбайгаар хүн пиг дүүрсэн. Юуны чинь тэмцээн байх вэ? Чамайг тусгайлан дуудсан, эмнэлгийн бололтой олит оруулж Атилли руу нисэхэд бүх каллисто хүрээлэнг орхиж биднийг энд иртэл үдсэн. Энэ явдлыг би нэг насандаа мартахгүй. Ёстой л тэнгэр харагдахгүй байсан шүү. 

	— Хачин улс шүү! Маш сайн. Түүгээр үл барам хосгүй сайн гэж Широков хэлжээ. 

	— Ялангуяа Дьеньи! гээд Синяев Широковыг гэнэт тэврэн авч уруул дээр нь чанга үнсэв. 

	— Болиоч! гэж Широков инээмсэглээд, — Дьеньи гэдгийн чинь учир юунд байна даа! Чи чинь юу гээд байгаа юм бэ? гэв. 

	— За яах вэ гэж Синяев хэлээд, — Юу гэнэ чи!Тэр чамд хайртай болчихсон юм байна. Үүнийг би өнөөдөр мэдлээ гэж үнэн голоосоо нэмж хэлжээ. 

	— Битгий тэнэглээд бай!

	— За, чи яаж мэдэх вэ? гэж Синяев хэлээд босож цонх руу очжээ. Цонхны хар хөх хөшиг «сарниж» алга болоход тасалгаанд хачин зэвхий ногоон гэрэл тусаж, шал дээр Синяевын ер бусын хоёр сүүдэр тусжээ. — Хараач! Дэлхийд яагаад ч ийм юм харахгүй шүү.

	Тэнгэр цэлмэг байв. Каллисто нутгийн хачин байрлалтай олон мянган, од мичид хар тэнгэрийн гүнд жирвэлзэж, Каллистогийн хоёр «сар» цонхны харалдаа бие биедээ ойрхон харагдана. Тэр хоёр дэлхийн сараас нэлээд бага бөгөөд (харахад) бараг адилхан хэмжээтэй харагдана. Тэдгээрийн арай том нь шар, бага нь хачин хөх өнгөтэй бөгөөд тус тусдаа бол дэлхийн тэргэл сараас их сул гэрэлтэй мөртөө нийлээд ирэхээрээ нэлээд хурц гэрэлтэй ажээ. 

	Широков босож цонх руу очжээ. Тэр каллистогийн хоёр дагуулыг нэгэн дор хараагүй юм санжээ. 

	— Чи босож болохгүй гэж Синяевын хэлэхэд,

	— Одоохон хэвтье гэлээ. 

	Широков нөхрөө мөрөөр нь тэврэн авч тэр хоёр өргөн цонхоор харин нүдэнд дасаагүй энэ байдлыг харж зогсжээ. 

	Каллистогийн хоёр «сарны» нийлэн ногоон өнгөөр туссан гэрэлд улбар шар цэцэрлэг хүрэн өнгөтэй юм шиг харагдана. Хар өнгөтэй хүн хөшөөнүүд харагдахгүй болж цагаан юмс ногоон өнгөтэй, далайн ус өдрийнхөөсөө улам хар хөх өнгөтэй болж, түүний мэлтийсэн мандал цэлийнэ. Бут, моднуудын өтгөн мөчрүүдэд өнгө өнгийн гэрэл жирвэгэнэн хөдлөх нь нэг газраас нөгөө газарт сүлжилдэн нисэх олон мянган цонхны гэрэл ажээ. 

	Далайд хэд хэдэн усан онгоц, тэнгэрт олитууд нисэж харагдана. Тэд хүчтэй прожектроор гэрэлтүүлсэн юм шиг харагдана. Тэгэхдээ гаднаас гэрэл тусаж байгаа нь харагдахгүй бөгөөд усан онгоц гэрэлтэх боловч эргэн тойрны нь ус гэрэлтэхгүй байв. 

	— Усан онгоц, олитууд өөрөө гэрэлтэн харагддаг юм байна гэж Широковын хэлэхэд Синяев:

	— Тийм байна. Харанхуйд мөргөлдөхөөс болгоомжилж! Хараач! гээд гараараа зааж, — Тээр тэнд тэнгэрийн хаяанаа газартай зэргэлдээ нэгэн шугам дээр хоёр том од байгааг харж байгаа биз гэв. 

	— Харж байна. 

	— Яг тэр хоёрын харалдаа зүүнтэй хараарай. Тэгэхэд тэдгээрээс хоёр дахин бага хэрийн жижиг од харагдаж байгаа биз. Энэ одыг каллисточууд Мьеньи гэж нэрлэдэг юм. 

	— Дэлхий! гэж Широков аман дотроо хэлэв. 

	Тэрхүү шаргал од хүчтэй жирвэгэнэн яг тэнд, төрөлх наран дээр галан шуурга маналзаж наран эхээсээ тийм нэг хязгааргүй хол, нисэн одсон хоёр хүүгээ гэрлэн цацрагаараа даллан мэндчилэх мэт. 

	— Үгүй. Дэлхий биш. Зөвхөн нар. Манай дэлхийг хамгийн хүчтэй дурангаар ч гэсэн ийм холоос харж болохгүй. Дэлхийг орчлонгийн хэмжээгээр бодоход тун хязгааргүй өчүүхэн гэж гунигтай хэлээд, — Каллисто шиг гэж яагаад ч юм ширүүнээр нэмж хэлжээ. 

	— Тэнд дэлхий байгаа. Бид түүнийг тун түргэн харж магадгүй. Бодсоноос түргэн гэж Широковын хэлэхэд Синяев:

	— Үгүй. Би каллистогоос хугацаанаасаа түрүүн явахгүй. Та андуурч байгаа. Эндээ Рельосын гэрэлд дасаж бололгүй гэжээ. 

	— Би тэгж болно байх гэж ихэд найдах юм аа. Туршаад үзье гэж Широков аяархан хэлэв. 

	Түүний дууны өнгө нэг л итгэл муутай байв. Синяев үүнийг ажсан боловч юу ч хэлсэнгүй. 

	Широков гүнзгий сүүрс алджээ. 

	— Явж унтъя гэж тэр хэлээд хариу хүлээлгүй цонхноос явав. 

	Синяев хөшиг «татлаа». 


Дөрөвдүгээр бүлэг

	ДЬЕНЬИ

	Синяев маргааш өглөө нь их сэтгэл зовуурьтай сэржээ. Шөнөжин ямар нэгэн юм унтахад нь саад болсон байна. Юу? Широковын эрүүл мэндийн төлөөний бодол уу? Түүний төлөө санаа зовсноос уу? Тийм ээ, тэгсэн. Тэр унтаж байхдаа ч үүнийг зүүдэлж байв. Ажлаа дуусгах нь байтугай эхлэлгүй каллистогоос явах болсон явдал уу? Энэ л гол шалтгаан болсон байж болох юм. 

	Синяев нүдээ нээгээд хөдөлгөөнгүй биеэ чагнаж удаан хэвтжээ. Зүрх нь жигд биш бөгөөд үе үе хүчтэй цохилж, бүх бие нь гэнэт гэнэт хүйт дааж, ухаан нь мансуурна. 

	«Би өвчилсөн юм биш биз? Газар дороос гай!»гэж түгшин боджээ. 

	Тэр бүр дэлхийд байхдаа олонтоо бие муу, сэрж байсан боловч зоригийн хүчээр босож, биеэ бодохгүй, ажлаа хийн ихэвчлэн өвчнөө газар авхуулахгүй дарж чаддаг байжээ. 

	Синяев энэ удаа ч өвчнөө дарах шилдэг аргаа хэрэглэхээр шийдэж хөнгөн хальсан хөнжлөө сөхөн харайн босох гэснээ өөрийн эрхгүй ёолоод буцаад хэвтчихэв. Зүрх нь дэлбэ үсрэх шахан хүчтэй шимшрэн цохилж нүдний нь өмнө цусан улаан манан татжээ. 

	— Чи яав? гэсэн Широковын дуу ханын цаана гарах шиг болжээ. 

	— Наашаа ирээч гэж Синяев шивнэв. 

	— Би босож чадахгүй байна. 

	— Би бас. 

	— Тун муу байна. Чи ямар байна?

	Нүдний нь өмнүүр татсан улаан манан сарниж, зүрх жигд биш боловч тайвшрах шиг болжээ. Хөдлөхгүй бол бүр эрүүл болсон шиг болжээ. Синяев энэ бүх байдлаа шивнэн хэлэхэд Широков бас л дөнгөж сонстох төдий,

	— Миний бие бас яг тэглээ. Түргэн эмч хэрэгтэй. Синьг өөрөө мэдээд ороод ирэх болов уу? гэж шивнэжээ. 

	Байшин дотор чив чимээгүй бөгөөд гаднаас ямар нэгэн дуу чимээ сонстохгүй байв. Эргэн тойронд юм бүхэн сөнөсөн юм шиг. Каллисточуудын сануулсан сануулга муу тийшээ эргэж болох байв. Синьгийг яаж дуудах билээ дээ?

	— Чи хашхирч чадахаар байна уу? гэж Широков асуулаа. 

	— Үгүй. Чанга дуугарах гэхээр зүрх цохилон тэсэхийн аргагүй шахам өвдөх юм: Би дөнгөж шивнэх төдий байна. 

	— Би бас тийм байна. 

	— Наргиантай юм болж байна даа!

	Тэр хоёр үл мэдэгдэх өвчний дахин хөдлөхийг сэтгэл түгшин хүсэж хөдлөхгүй хэвтэцгээнэ. 

	Синьг орж ирсэнгүй. Каллистогийн зочид сэрээгүй хэвээр байгаа гэж бодон сэрээхгүйг бодож байгаа бололтой. 

	— Тэд биднийг бөөцийлсөөр байгаад алж мэднэ. Дэлхий дээр бол аль түрүүн эмч эргээд ирэх байсан гэж Синяев шивнэжээ. 

	«Ямар нэгэн арга бодъё» гэж Широков дотроо бодов. 

	Түүний нүд цэцгийн ваартай төсөөтэй хэлбэртэй, цэнхэр шингэн юмтай том «болор» сав дээр тусав. Энэ бол лийрийн шүүс шиг амттай нариди гэдэг умдаа байжээ. Широков Синяев хоёр түүнд дуртай бөгөөд шөнө олонтоо уухыг хүссэн боловч нариди орны толгойн цаана байсан байжээ. 

	— Синяев аа! Би энэ савыг унагаад орхивол яах бол Синьг дууг нь сонсож юу болсныг үзэхээр ороод ирэх байх гэж Широков шивнэв. 

	— Хагарах болов уу даа. 

	— Хэн мэдэх вэ. Хагарч магадгүй, үгүй байж магадгүй. Хэрэв хагарахгүй бол нариди асгарахгүй. Таг нь зайгүй чанга. Их хүч гаргаж байж авдгийг чи мэднэ шүү дээ. 

	— Хэрэв хагарч, нариди асгарах юм гэхэд хэн нэгэн хүн цэвэрлэх хэрэгтэй болно. Бидний төмөр хүн цэвэрлэж чадах болов уу даа. 

	— Биднийг тэглээ гэж хэн нэгэн хүн уурлана гэж үү?

	— Үгүй, Хаанаас даа, гагцхүү эвгүй юм даа,

	— Хүлээж болохгүй. Синьг нэг юм уу. магадгүй хоёр цаг болоод ч орж ирж мэднэ. Харин яаж унагах билээ дээ? Гараа хөдөлгөж болохгүй байна. 

	— Би бас. 

	— Би аяархан туршиж үзье. 

	Широков гараа аяархан өргөж эхлэв. Зүрхний цохилт түргэдсэн боловч аюултай юм болсонгүй. 

	— Аяархан, Широков минь! Яарсны хэрэггүй?

	Эрүүл хүнд савтай нариди хөнгөн боловч түүнийг унагахад хэчнээн их хүч гарах бол. Горь нь гарахгүй өнгөрөх болов уу?.. гэж Широков түгшинэ. 

	Тэгтэл гэнэт тасалгаанд зөөлөн эгшиг сонстож, дараа нь Синьгийн:

	— Та нар сэрэв үү? Би орж болох уу? гэсэн дуу тод гарчээ. 

	— Түргэн! гэж Широков байдаг чадлаараа хэлээд гараа буулгаж эхлэв. 

	— Бид таныг удаан хүлээж байна гэж Синяев хэлжээ. 

	Синьг тэдний шивнэхийг сонссон эсэхийг тэд мэдэхгүй байлаа. 

	Харин Синьг сонсжээ. Тасалгааны өрөөнүүд өөр хоорондоо одоо болтол Широков Синяев хоёрын мэдээгүй байсан ямар нэгэн чимээний багажаар холбогдсон бололтой байв. Синьг тэр дороо ороод иржээ. 

	Тэр босго алхмагцаа тэр хоёрыг гүйлгэн харж ямар нэгэн муу юм болсныг ойлгов бололтой. 

	— Та нар яав? гэж тэр илт сэтгэл түгшингүй асуужээ. 

	— Бид тун муу байна, Синьг ээ. Бид хүнд өвдөв бололтой гэж Широков хариу өчив. 

	Синьгийг ороод ирэхэд сэтгэл нь сэргэсэн Синяев:

	— Бид зуурдын үхлийн даваан дээр гараад байх шиг байна гэж нэмж хэлэв. 

	— Би одоохон эргээд ирье гээд Синьг гарав. 

	— За одоо нэг л аргалах нь, биднийг хайрладгаа нэг л гаргах нь гэж Синяев инээмсэглэжээ. 

	— Тэр бидэнтэй яаж ярилцсан бэ? гэж Широков асуулаа. Түүний биеийн байдал ийм муу байсан боловч каллистогийн бас нэг шинэ техникийг сонирхохгүй өнгөрч чадсангүй. 

	— Ямар нэгэн багажийн хүчээр ярилцах шиг боллоо. Каллистод тийм юм багадах бишдээ! Бидний яриаг түрүүн сонсохгүй байсан нь гарцаагүй, сонссон бол ороод ирэх байсан. 

	— Синьг маш түргэн эргэж ирэв. 

	— Одоохон Гесьянь, Бьиньг хоёр ирнэ. Санаа зовсны хэрэггүй, юм бүхэн хэвийн болно гээд, Широковын өөрсдийнхөө байдлыг хэлэх гэж байгааг тааж, — Азнаарай! Одоо ярьсны хэрэггүй. Дуугүй байсан нь дээр гэж нэмж хэлэв. 

	— Юм ярихад хэцүү биш байна. Зөвхөн аяархан. Харин хөдөлж болохгүй байна. Зүрх хатгаад. 

	— Тун хөдөлгөөнгүй хэвтээрэй. 

	— Бид аргагүйн эрхэнд тэгж хэвтэж байна. Синьг ээ, бид аль түрүүн сэрсэн. Таныг хүлээгээд хүлээгээд, та орж ирсэнгүй. Тэгээд би наридитай савыг унагаж дуу гаргах гэсэн юм. Гэтэл яг энэ үед таны дуу гарлаа шүү. 

	— Та нар мэдээгүй байсан юм уу? гээд Синьг найман өнцөгт жижигхэн ширээний хөлд байсан хумсын чинээн товч руу зааж, — Түүн дээр дарахад байшингийн бүх өрөөний холбоо ажиллаж эхэлнэ гэлээ. 

	— Бид үүнийг мэдээгүй юм. Биднийг дуудахаас нааш таныг орж ирэхгүй гэдэгт би бат итгэж байсан. Тэгээд та биднийг яагаад сандруулахыг зүрхлэв гэж Широков инээмсэглэжээ. 

	— Дьеньи намайг шаардаад. 

	— Харж байна уу? Харин чи итгэхгүй юм гэж Синяев оросоор хэллээ. 

	Широковын сэтгэл догдлон нэг л сайхан болж, зүрх нь түргэн түргэн боловч түрүүчийнхээс шал өөр байдлаар цохилно. Каллисто хүний дотоод сэтгэлийг мэдэх гэж байхдаа ч Широковын бодож байсан нэгэн зүйл энэ агшинд үнэн болох нь батлагджээ. Түүний олонтоо харж хүртсэн тэдний энэрэнгүй соргог сэтгэхүй нь зургаа дахь мэдрэхүйг заавал хүчтэй болгосон байх ёстой байжээ. Энэ бол дотнын хүнд нь аюул учирч байгааг мэдэхэд хүнд тусалдаг ухамсаргүй боловч үнэн байдаг зөн юм. Тэгэхээр Синяевын хэлснээр Дьеньи Широковт үнэхээр хайртай болсон бол түүнд аюул тохиолдож байгааг зөгнөн мэдсэнд огтхон гайхах юм алга байна. 

	— Дьеньи энд үү? гэж тэр асуув. 

	— Үгүй, энд байхгүй. Тэр надтай дэлгэцээр ярьж, та хоёр дээр орохыг гуйсан юм. Та нарт ямар нэгэн юм гай тохиолдсон шиг түүнд санагдсан гэнэ гэж Синьг хариулжээ. 

	«Би зөв таажээ. Синяевынх ч үнэн байж. Яасан сайн юм!» гэж Широков дотроо бодов. 

	— Каллистогийн анагаах ухаан зөгнөн мэдэхүй бий гэж үздэг үү? гэж Синяев асуулаа. 

	— Тийм ч тийм. Гэхдээ зөн барагтай болж худал байдаг. Энэ нь мэдрэлийн тогтолцооны байдал, мөн өөр шалтгаануудаас болдог юм. Харин Дьеньи шиг ямар нэгэн Каллисто хүүхэн, ямар нэгэн юм зөгнөн мэдсэн бол барагтай болж үнэн байдаг. 

	— Яагаад?

	Широков өөрөө аль түрүүн нэгэнт итгэсэн хариултыг түүний нөхөр Синьгээс олж авч байгааг ойлгосон боловч Каллисто эмчийн хариуг яагаад ч юм дуулахыг хүссэнгүй учир Синяевт хариу өгөх зав өгөлгүй,

	— Тийм зөн яаж буй болдгийг танай шинжлэх ухаан мэддэг юм уу? гэж Синьгээс асуужээ. 

	— Одоохондоо дөнгөж төсөөлж эхэлж байгаа. Харин бидний баримттай юманд эргэлзээ байхгүй. Хүүхнүүд хайртай хүнтэй нь хамаатай юм болгонд тун соргог байдаг. 

	— Бас л хэллээ шүү дээ! гэж Синяев оросоор хэлжээ. 

	Гесьянь, Бьиньг хоёрын ирсэн явдал Широковыг аварчээ. 

	Хоёр эмч зөвшөөрөл ч авалгүй шууд орж иржээ. 

	Широков уулзах болгондоо баярладаг Гесьяньд инээмсэглэн

	— Таны хүссэн юм нэгэнт болоод байна. Надыг өвчлөхийг та хүсээд байсан. Одоо боллоо! гэхэд тэр,

	— Тэгсэн бол сайн байх байсан гэж санаа алдаад, — Харамсалтай нь өөр юм болжээ. Танай өнөөдрийн өвчин өчигдрийнхтэй ямар ч холбоогүй бөгөөд тийм байх ч учиргүй юм аа. 

	— Та намайг үзээгүй байна шүү дээ. Та яаж тэгж мэдэж байна вэ? гэж Широков гайхжээ. 

	Бьиньг Широковын орны дэргэд жижигхэн ширээн дээр ямар нэгэн багаж тавив. Өөр яг нэг тийм багажийг Гесьянь Синяевын дэргэд тавьсан байна. 

	— Өчигдөр та эрүүл байсан болохоор өнөөдрийнх өчигдрийнхтэй холбоогүй болж байна шүү дээ гэж Гесьяний өмнөөс Бьиньг өнөөх хүнгэнэсэн бөгөөд дургүйцсэн юм шиг өнгөөр хариулаад, — Одон орны оргил Рельосын идэвхжил эрс хүчтэй болсон гэсэн. Та нарын гэнэтийн өвдөлт үүнтэй холбоотой биш байгаа даа гэж айж байна. Юу юу тань өвдөж байна вэ? гэлээ. 

	Широков өвчнийхөө бүхий л шинж тэмдгийг тоочив. 

	— Таны нөхрийнх бас л ийм үү?

	— Тийм ээ. 

	— Өчигдрийнхтэй ямар ч холбоо алга. Та нарын зүрх биднийхээс огт ялгаагүй гэж Синьг баталж байна. Юу болж байгааг авч үзье!

	Багаж дөнгөж дуулдам хүнгэнэнэ. 

	Яг үхэр зөгий тасалгаа дотор нисэж байгаа юм шиг байв. Багажийн нүүрэн талд жижиг дэлгэц гэрэлтэхийг Широков харж, ийм багаж хараагүй боловч ямар багаж болохыг нь амархан таажээ. 

	Бьиньг багажтай ямар ч холбоогүй жижигхэн хавтгай зээрэнцэг гаргаж ирээд Широковын цээжин дээр тавьжээ. 

	— Та зүрхэн дээр тавих гэж байгаа бол бидний зүрх зүүн талдаа байдаг юм шүү. 

	Бьиньг зээрэнцгийг нөгөө талд тавив. 

	— Би мартаж орхижээ гэж тэр хэллээ. 

	Дэлгэц дээр зураас жирвэгэнэж эхлэв. 

	— Гараа хөдөлгөөрэй гэж Бьиньг хэлэв. 

	Широков үгэнд нь орж гараа хөдөлгөхөд зүрх нь дэлбэрэх шахам огцом огцом цохилж дэлгэц дээрх зураас эрс хурдан болжээ. 

	— Зогсоорой! Хөдөлж болохгүй! гэж Бьиньг сандрангуй хэллээ. 

	Синяев дээр бас тийм юм хийж байгаа бололтой Гесьянь руу Бьиньг эргэж хоёр эмч Синяев, Широковын аль алинд нь ойлгогдохгүй түргэн хэдэн үг солилцжээ. 

	— Түргэн унтуулъя. Арван хоног гэж Бьиньг хэлжээ. Синьг гарч явлаа. 

	— Та бидний зөвшөөрөл ч авахгүйгээр гэж Синяев хэлэв. 

	— Тэгэхийн хэрэггүй тохиолдол байдаг. Би «хэрэггүй» гэж хэлбэл та нар эсэргүүцэх ёсгүй. Бид хүнийг сайн дураар нь үхүүлэх эрх байхгүй. 

	— Та нар биднийг хүчээр унтуулах нь уу?

	— Тэгнэ, хэрэв хэрэгтэй гэж үзвэл гэсэн хариу дуулдлаа. 

	— Чи юу гээд байгаа юм, Синяев минь? гэж Широков асуугаад, — хэрэгтэй гэвэл тэгэх л болно гэв. 

	— Энэ хамаагүй. Би эсэргүүцэж байгаа юм биш. Би эднийд хүний хувийн эрх чөлөө ямар муу байдгийг мэдэх гэсэн юм сан. 

	Синьг тэдний сайн мэдэх хоёр «шилэн» сав авч орж ирлээ. 

	Каллистогийн гайхамшигт унтуулах эм ухаан алдуулах хооронд Широков:

	— Эдний дэргэд байнга жижүүрлэж байх гэсэн үг дуулж амжжээ. 

	— Тун муу юм болжээ. Синьг та хоёр Кетьогоос тийм түргэн ирэхийг зөвшөөрснөөрөө маш их алдаа хийжээ. Эднийг тэнд тав дахин удаан байлгасан бол болох байжээ гэж Каллистогийн хоёр зочин хоёулыг нь унтсан хойно Бьиньг хэлжээ. 

	Дьеньи чимээгүй гишгэсээр тасалгаанд орж ирэв. Тэр хүүхэн Бьиньгийн үгийг дуулсан бололтой. 

	Дьеньи Широков руу тонгойж,

	— Ямар аюул байна вэ? гэж асуухад Бьиньг:

	— Дэлхийдээ буцаж чадахгүй аюул байна. Тэд тусгай бэлтгэлгүй каллистод ирснээс болж зүрх нь эдгэрэхийн аргагүй гэмтсэн байна. Ийм зүрхтэйгээр буцах нислэг даахгүй гэв. 

	— Харин арай үхэхгүй юү?

	— Бид үхүүлэхгүй нь үхүүлэхгүй дээ. Эдний хувьд үхэл, эх нутагтаа буцахгүй болох хоёр яг адилхан болно доо. 

	Дьеньи Широковын нүүрээс нүдээ салгалгүй инээмсэглэжээ. Тэр хэнд ч дуулдамгүй аяархан

	— Зөвхөн ганц хүнд гэж шивнэжээ. 

	— Би эхлэн жижүүрлэе гэж Гесьяний хэлэхэд Дьеньи;

	— Намайг дураар минь жижүүрлүүлж өгнө үү гэж гуйжээ. 

	Широков каллистогийн арван хоногийн дараа сэрэхэд орны нь дэргэд Дьеньи сууж байв. 

	Тэр сэрмэгцээ инээмсэглэж түүнд гараа өгч,

	— Хайрт минь гэж оросоор хэлжээ. 

	Тэгэхэд Дьеньи тонгойж түүний гарт бас уруулаа хүргэжээ. 

	— Та яагаад ингэж байна вэ? Одоо, бас Кетьод гэж Широков асуужээ. 

	Хүүхний хацар үл мэдэгдэм хүрэн болжээ. 

	— Таны дэлхийн ёс ийм шүү дээ гэж тэр шивнэв. 

	— Та андуурч байна, Дьеньи. Дэлхийд эмэгтэй хүний гарт уруулаа хүргэх (каллисто хэлэнд «үнсэх» гэдэг үг байхгүй учир тэр үнсэх гэж хэлж чадаагүй байна) ёс бий: Харин эрэгтэй хүний хувьд бараг хэрэглэдэггүй юм. 

	— Бараг уу? Тэгэхээр болох явдал бий... 

	— Тун онцгой учралд. Манай дэлхийд эрэгтэй, эмэгтэй хоёр хүн бие биедээ хайртай болсон үедээ уруулаа нийлүүлдэг юм гэж дэлхийн ёсыг каллистод хэрэглэх хүслэн бадран, өөрийн эрхгүй хэлээд. — Үүнийг манайд «үнсэлцэх» гэдэг юм гэжээ. 

	Синяевын ор мэдэгдэм төдий шаржигнав. Широков нөхрөө цаашаа эргэн хэвтэхийг ажиглав. Синяев бас сэрсэн бололтой. 

	— Үньц... гэж Дьеньи дуурайн хэлэх гээд чадалгүй инээд алдаж, — Танай хэл яасан хэцүү юм? Би хэзээ ч та нар манай хэл сурсан шиг сурч чадахгүй юм байна гэснээ гэнэт үсрэн босож, — Би яасан мартамтгай амьтан бэ? Та нарыг сэрсэн гэж Гесьяньд хэлэх ёстой гэлээ. 

	— Азна даа, Дьеньи минь! гэж Широков аргадангуй хэлээд, — Одоо, бага зэрэг хожуу хэлэхийн хооронд ямар ялгаа байх билээ дээ. Танай унтуулах эмээр унтаад сэрэхэд хоргүй гэдгийг бид мэднэ. Миний дэргэд жаахан суугаач гэв. 

	— Харин зүрх тань ямар байна?

	— Тун хэвийн байдалтай цохилж байна. Над итгэж болно. Би эмч хүн шүү дээ.

	Дьеньи ердийн тайван байдлаар гараа сунгаж Широковын зүрхэн дээр тавьж үзлээ. Тэр Бьиньг шиг андуурсангүй. 

	— Үгүй байна шүү дээ, танай зүрх нэлээд түргэн цохилж байна. Би Гесьянийг тун түргэн дуудъя гэв. 

	Тэгээд тэр гарлаа. 

	Синяев Широков руу эргэж,

	— Харин миний зүрх тун тайван цохилж байна. Тэр яагаад миний зүрхийг үзсэнгүй вэ? гэв. 

	— Синяев минь, битгий дооглооч дээ. 

	— Би дооглож байгаа юм биш 

	— Дьеньи эргэж ирэв. 

	— Таныг аль болох хөдөлгөөнгүй хэвт гэж Гесьянь хэлж байна. Тэр Бьиньг хоёр одоохон ирнэ. 

	— Синьг?

	— Синьг бас. 

	Тэр түр эргэлзэх шиг болсноо Синяевын дэргэд суулаа. 

	Удалгүй эмч нар иржээ. Тэд нарыг үзэж үзэж санаа нь амарсан бололтой болж, Широков Синяев хоёр ч босох зөвшөөрөл олж авчээ. 

	— Ойрын өдрүүдэд гэрээс гарахыг би хориглож байна гэж Бьиньг хэлэхэд Широков:

	— За, бид гарахгүй гэлээ. 

	Бьиньг Гесьянь руу харахад залуу каллисто учрыг ойлгосон бололтой Синяев, Дьеньи хоёрыг хамт гаръя гэжээ. 

	Синяев Широковын нэгэн адил гэрийн хувцастайгаа унтсан байсан болохоор хувцаслана гэхгүйгээр Гесьяний хойноос дуртай гарчээ. 

	Тэд гурвуулаа үлдсэн хойно Синьг Широковт хандаж,

	— За, Широков минь, бид тантай эмчийн тань хувьд ярилцах гэсэн юм. 

	Таныг унтаж байх үес бид таныг, бас таны нөхрийг шинжилж үзсэн. 

	Одоохондоо та нарын амь насанд аюултай юм мэдэгдээгүй ч гэсэн сайн биш байна. Тэгээд бид та нарын каллистод байх нь аюултай гэсэн хатуу дүгнэлт хийсэн гэв. 

	Ингэнэ гэж мэдэж байсан болохоор Широков гайхсангүй. 

	— Та нар Кетьо руу нис гэх гэж байна уу?

	— Одоохондоо үгүй. Та нар дургүй байгаа гэдгийг бид мэдэж байна. Бид та нарыг Каллистод байлгах арга сүвэгчилье. Тэгээд нэг туршлага хийвэл ашиг өгч магад гэсэн бодол бидэнд төрж байна. 

	— Ямар!

	— Та урьдчилан сэргийлэх тарилгыг мэднэ шүү дээ?

	— Мэднэ. 

	— Бьиньг та нарыг Рельосын гэрэлд дасгах тарилга хийгээд үзье. 

	— Тийм тарилга байдаг юм гэж үү? гэж Широков баяртай асуув. 

	— Үгүй, хаанаас даа. Одоо хүртэл түүний хэрэг гаргаагүй юм чинь. Байлгаж болох л юм даа. 

	— Тэгэхээр би ойлгохгүй болчихлоо. 

	— Одоо ойлгоно. Над та нарын цусны шинжилгээ бий. Одны онгоц дотор та нараас би цус авсныг санаж байгаа биз ээ? Түүнийг та нарыг унтаж байхад авсантай зэрэгцүүлж үзсэн. Ялгаа байна. Та хар л даа! Энэ бол одны онгоц дотор авсан цус, энэ нь одоогийнх. Харин энэ бол каллисто хүнийх. Зэрэгцүүлж үзээд дүгнэлт хийгээрэй. 

	Широков Синьгийн өгсөн өнгө ялгасан муруй зураастай хуудсыг анхааралтай харав. Тэр каллистогийн анагаах ухааны «хэлийг» мэддэг болсон юм байжээ. 

	За, тийм байна. Бидний цусанд түрүүн байгаагүй бөгөөд каллисто хүнийхэд үргэлж байдаг зүйл бий болсон байна. Энэ бол Рельосын нөлөөний үр дүн, бидний бие махбод түүнтэй тэмцэж чадахгүй байгаа учир аюул учруулж байгаа юм байна гэж Широков хэлэв. 

	— Таны дүгнэлт биднийхтэй тохирч байна. 

	— Тэгэхээр бид дасаж эхэлж байгаа юм байна. Гэхдээ бидний бие махбодод туслах хэрэгтэй. Та нар цус хийх гэж бодож байна уу?

	— Тийм. Тэгвэл үр ашиг өгч магадгүй гэж Бьиньг үзэж байна. 

	— Харин та нар аюулгүй гэж бодож байна уул. 

	— Тийм. Та бидний цус бүтцийн хувьд тун адилхан. 

	— Харин Синьг та дэлхийн хүмүүсийн цус янз бүрийн бүлэгтэй байдгийг мэднэ биз гэж Широковын хэлэхэд дуугүй байсан Бьиньг:

	— Тийм. Бид мэднэ. Дээр үед каллисто хүмүүсийнх тийм байсан юм. Одоо биднийх цөм нэг бүлгийнх болсон гээд, харин эднийхээр юу гэдэг юм бэ? гэж Синьгээс асуухад,

	— Ньуливая8 гэж бараг цэвэр оросоор хариулжээ. 

	— Тэгье, туршаад үзье. Хэрэв та нар хоргүй гэдэгт итгэж байвал... гэж Широков хэлэв. 

	— Огт үгүй. Ашигтай эсэхийг үзье. 

	— Ямар ч гэсэн аз туршсан хэрэг болж байна. Тэгэхээр та нар их цус солих уу?

	— Тун бага гэж Бьиньг хэлээд, таван шоо сантиметртэй тэнцүү хэмжээ хэлж, — Үүнээс илүүгүй. Хэрэв ашигтай болбол дахин хийнэ гэлээ. 

	— Би бэлэн. 

	— Харин таны нөхөр яах бол?

	— Тэр зөвшөөрөхгүй яах вэ. Тэр миний нэгэн адил каллистогоос явах дургүй байгаа. 

	— Синяевт Гесьяний цус хийе. 

	Тэр түүнд цусаа өгье гэсэн гэж Синьг хэлэв. 

	— Харин над?

	— Дьеньи цусаа өгье гэсэн. Та дургүйцэхгүй бол

	Широков арайхийж тайван байгаа дүр үзүүлж чадав. Тэр одны онгоц дотор номоос уншсан нэгэн зүйлээ агшин зуур санажээ. Энд бүр дээр үед гэрлэгсэд хурим дээрээ цусаа уулцдаг заншилтай байжээ. Юу болж байна даа? Тохиолдол гэж үү? Эсвэл... 

	— Над хэнийх ч хамаагүй гэж тэр хариулжээ. 

	— Тэгвэл эхэлье гэж Бьиньг хэлжээ. 

	Каллистогийн эмч нарын чадвар гойд сайн билээ. Таван минут хүрэхгүй хугацаанд огт өвтгөхгүй цус сольжээ. 

	— Одоо өглөө болтол хэвтэх хэрэгтэй. Маргааш би өөрөө үзнэ гэж Бьиныг хэлэв... 

	Дьеньийг эмч нарынхаа хамт гарахаар явахад нь Широков:

	— Дьеньи, үлдээч. Би тантай ярилцах юм байна гэж гуйгаад, — Удахгүй гэж нэмж хэлэв. 

	Дьеньи эргэн ирж түүний орны дэргэдэх сандал дээр суув. 

	Синяев эмч найрыг үдэхээр гарав. 

	— Дьеньи, юунд тэгэв? гэж Широков учрыг нь бүр олохоор хатуу шийдэж асуужээ. 

	— Юу?

	— Та яагаад над цусаа өгөв?

	Тэр нэг бол дуугарахгүй, нэг бол үнэн учрыг хэлнэ гэдэгт Широков бүр итгэж байв. 

	Дэлхийд бол ийм асуултад ямар ч хүүхэн доошоо харах билээ. Харин Дьеньи Широковыг харсан хэвээрээ сууж байсан боловч хавчиг гонзгой ухархай доторх нүд нь харагдахгүй байлаа. Тэгэхээр юу бодож байгааг нь яахин мэдэх билээ дээ?.. 

	— Удаан хэлэх хэрэгтэй болно... 

	— Ямар ч гэсэн хэл л дээ! Би гуйж байна. 

	Дьеньи хаалга руу хялам харлаа. 

	— Синяев мөдхөн эргэж ирэхгүй гэж тэгнэ гэдэгт итгэсэн Широков баттай хэлээд, — Хэрэв та түүний дэргэд хэлэхгүй гэж байгаа бол... гэж нэмж хэлэв. 

	— Би зөвхөн танд хэлэх гэсэн юм сан. Таныг ойлгоно байх гэж би бодож байна. 

	— Би хичээе, Дьеньи минь. 

	— Жаахан эвгүй юм. Яая гэх вэ, би хар багаасаа тийм хүн. Миний өвөг эцэг Рьиг Диегонь байсан юм чинь. Түүний мөрөөдөл бол Мьеньи хүрэх явдал байсан болохоор энэ мөрөөдөл над угсаа залгамжилсан ч байж болох юм. Ямар ч гэсэн хар багаасаа танай нарыг мөрөөдөх болсон юм. Би алс холын од, түүний гарагуудыг мөрөөдөн миний өвөг эцэг алдаагүй, үнэхээр Мьеньид бидэн шиг хүнтэй гараг бий гэж би итгэж байсан. Би тийм хүмүүсийг үзээгүй байхдаа, ямаршуу байдалтайг нь мэдээгүй байхдаа тэднийг хайрладаг болсон юм. Хачнаа, худал гэж үү? Би ухаан орсон цагаасаа ийм байдалтай явж ирсэн. Би яагаад юм, тэндээс Мьеньиэс хүн ирэхийг үзнэ гэдэгтээ итгэж байсан. Тэгээд үзсэн билээ. Мөрөөдөл биелнэ гэдэг яасан сайхан билээ дээ. 

	— Харин бид таны бодож байснаас өөр байсан? гэж Широков асуув. 

	— Үгүй, би тийм гэж хэлж чадахгүй. Харин одоо болохоор та нарыг түрүүн яаж дүрслэн бодож байснаа санахгүй байна. Би та нартай уулзах цэгт та нар миний бодож байсантай адилхан санагдаж байсан билээ. Тийм биш байсан байж ч мэднэ. Харин би урьдынхыгаа мартаж орхижээ. 

	Тэр дуугүй боллоо. Широков хөдөлгөөнгүй хэвтэж, түүний шулуун занд сэтгэл нь хөдөлнө. 

	— Би танай дэлхийд дуртай гэж Дьеньи дахин үгээ хэлж, — Би түүнийг үзээгүй байсан мөртөө, түүний байгаа эсэхийг сүүлийн үе хүртэл мэдэхгүй байсан мөртөө үргэж хайрлаж байсан. Би дэлхийн хүмүүст дуртай. Танай хүүхнүүд миний эгч дүү нар юм. Танай бүх ургамал ногоон гэж та хэлсэн. Энэ өнгө над сайхан санагдах юм. Ногоон өнгө? Манай эрх чөлөөний эрхэм өнгө гээд, — Дьэльхьий гэж бараг зөв, зөвхөн тун хачин зөөлөн дуудаж хэллээ, — Та удахгүй тийшээ буцна. Каллистог орхин явна, би дэлхийн хүнийг дахин үзэх эсэхийг хэн яаж мэдэх билээ. Тэгээд та нар луугаа надаас ямар нэгэн юм аваад одоосой гэж би хүсэх юм. Энэ юм маань тантай цуг үргэлж байж, огтхон мартахгүй байгаасай гэж бодох юм. За боллоо гээд тэрээр огцом босож, эвгүй юм, үүнийг би мэдэж байна гэв. 

	— Дьеньи минь гээд Широков, — Бидэнтэй цуг дэлхий рүү нисэхэд тань хэн саад болж байна вэ? Та эгнэгт надтай хамт байгаасай гэж би хүсэх юм гэж өөрийн эрхгүй хэлжээ. 

	Түүний юу гэж хариулахыг нь тэр сэтгэл түгшин хүлээнэ. Түүний хэлсэн үг нь чин сэтгэлийн үг байсан билээ. 

	— Ийм юм битгий хэлээч гэж Дьеньи шивнээд, — Танайд тийм байдаг байж мэдэх юм, харин манайд эмэгтэй нь эхэлж хэлдэг учиртай. Би хэлэх цагтаа өөрөө танд хэлнэ. Та ойлгооч! гэв. 

	Тэгээд тэр түргэн гарч одлоо. 

	Широков нүдээ аньж үзэв. Түүний бүх бие нь ер бусын хачин тайван болж сэтгэл нь тавигдав. Түүний хариуг зөв ойлгосноо ухаарчээ, итгэжээ. 

	Дьеньи хэлдгээ нэгэнт хэлжээ. 

	ЗАЛУУР ЗҮЙ БҮРЭН НОЁРХЖЭЭ

	Каллисто хүний цус хийснээс ямар нэгэн хүндрэл болсонгүй, Широков Синяев хоёр маргааш нь эв эрүүл юм шиг болжээ. Гэвч Бьиньг өчигдрийн нэгэн адил хэдэн өдөр гадагш гарахгүй гэртээ бай гэжээ. 

	— Бид каллистод хоёр сар илүү болж байгаа боловч юу ч үзэж хараагүй байна. Бид энэ гарагийг дэлхийд мэдэж байгаагаас илүү мэдэхгүй байна гэж Синяевын хэлэхэд Широков

	— Хоёр сар гэдэг бас ч гайгүй хэрэг. Арван зургаан сар үлдээд байна. Ер нь Каллистог харж чадахгүй болох вий гэж би айх юм гэв. 

	— Цус хийсэн явдал... 

	— Энэ чинь зөвхөн туршлага шүү дээ. Амжилт олох, олохгүй нь яг адилхан. 

	— Тэгвэл бид цаг алдана. Каллисточууд гадагш гарахгүй дуртай бүхнээ харж болно гэж байна. Дэлгэцээр. Энэ аргыг нь хэрэглэх үү дээ. Юу гэмээр юм бэ? Каллистотой урьдчилан танилцах гэмээр юм уу даа. Бидний биес сайн болсон ч хохирох юм үүнд байхгүй. 

	Би татгалзахгүй. Энэ явдлыг хэн удирдан явуулах болж байна вэ?

	— Манай нөхөд— Гесьянь, Бьесьи, Диегонь, Дьеньи... 

	— Хэрвээ тэд завтай бол. 

	— Бидний бүх танил бидэнд үйлчлэхийг үндсэн ажлаа гэж үздэг шиг над санагдах юм гээд Синяев инээж, — Эднийд амралтаа авах нь манайхаас тун амархан юм аа гэв. 

	— Энэ арай юу бол. Харин бид тэндээ, дэлхийд каллисточуудад үйлчлэх гэж тийм амралт аваагүй гэж үү дээ? Тэдний манайд байсан есөн сарын туршид чи юу хийж байсан гэж?

	— Тийм дээ. Би бодохгүй хэлсэн юм. Дэлгэцээ залгаарай! гэж Синяев хэлэв. 

	Гесьянь ямар нэгэн хүнтэй ярьж байх шиг байлаа. Широков түүний нэрийг хэлэхэд дэлгэц жаахан харлажээ. 

	Широков товчийг дахин дарж,

	— Рьиг Диегонь! гэв. 

	Дэлгэц рүү Дьеньи хүрч иржээ. 

	— Аав, өвөг аав хоёр гэртээ байхгүй. Би одоо танайд очъё. Очих дуртай байна гэж Дьеньи хэлэв. 

	Гесьяньтай удаан холбож чадсангүй. 

	— Мөрийцье гэж Синяев хэлээд,

	— Тэр Бьиньг буюу өөр ямар нэгэн эмчтэй бидний тухай ярилцаж байгаа. Гесьянь одоо бидний эрүүл мэндээс өөр юм огт бодохгүй гэхэд Широков

	— Мөрийцье. Оройн усаар мөрий алдсан нь усанд орохгүй унтана шүү гэлээ. 

	Синяев ярвайв. 

	— Чи унтаж чадахгүй зовно доо гэж тэр хэлэв. 

	— Би юү? Арай юу бол. Чи л усанд орж чадахгүй унтах байх. 

	— Тун хатуу мөрий байна даа. 

	— Ухай! гээд Широков инээж, — Чи буруу зүтгээд байх гэж! За, тийм болог. Хэрэв чамайг алдах юм бол би анагаах ухааны үүднээс уучилъя даа гэв. 

	Гесьяний дэлгэц арайхийж залгагдаж,

	— Бьесьи байхгүй, охиноо эргэхээр Куссуди руу ниссэн. Би түүнтэй дөнгөж саяхан яриад гэж залуу эмч хэлэв. 

	Широков Синяев руу элэглэсэн байдалтай хялам хараад,

	— Харин та?

	— Би ч очиж болох л юм даа. Гагцхүү миний бодлоор, инженер хүн уривал сайн байна. Техникийн юм тайлбарлахад над хэцүү болно доо. 

	— Тэгээд бид Бьесьи гэсэн юм. Тэгвэл хэнийг гуйх вэ? гэж Синяев хэлэв. 

	— Линьгтэй яриад үзээрэй гэж Гесьянь зөвлөөд, — Мьоньонь Ньеньиньг Атиллид байхгүй. Тэд Дисгоньтой хамт одны онгоцны ачаа буулгахыг харахаар арлын пуужин буудал руу яваад өгсөн. Линьгийг санаж байгаа биз? гэв. 

	— Санахгүй яах вэ. Харин тэр Атиллид бий гэж үү?

	— Энд байх учиртай сан. Би одоохон мэдээд орхиё. Та нар дэлгэцийнхээ дэргэд байж байгаарай. 

	— Лиьг! Түүнд зэм ноогдоогүйд би маш их баярлаж байна. Льетийн нас барсан явдалд тэр буруугүй байсан байх гэж Широковын хэлэхэд Синяев:

	— Энэ тухай би Зивьениэс асуусан юм. Инженер Льети өөрийн болгоомжгүйгээсээ болж амь алдсан гэж тэд үзэж байгаа юм. Бидний ойлголтоор бол, хартай, тэгэхээр шүүгчийн үүрэг гүйцэтгэх ёсгүй хүн болох Линьг өөрийн нь мэдүүлгийн үндсэн дээр ийм дүгнэлт хийсэн нь маш сонин юм гэв. 

	— Эд чинь өөрийгөө бодно гэдгийг мэдэхгүй юм чинь. Каллисто хүмүүсийн сэтгэхүй манайхаас шал өөр. Хэрэв Линьг буруутай байсан бол хэлэх л байсан. 

	— Мөрдөн байцаахад амар юм. Харин, эднийд шүүхийн ямар нэгэн байгууллага байхгүй шүү дээ. 

	— Хэзээ нэгэн цагт манайд ч алга болно доо. 

	Дэлгэц дуугарч яриа тасарчээ. 

	Широков товч дарах хоорондоо,

	— Хэрэв Линьг Атиллид байхгүй бол тусгүй болно доо гэв. 

	Гэтэл алга болсон дэлгэцийн тэнд «нүхэнд» тэдний бодож байснаар, Гесьянь харагдсангүй, харин тэдний өмнө Линьг өөрөө зогсож байв. 

	— Амрыг эрье. Та нарыг надтай ярилцах гэсэн хэмээн Гесьянь над хэллээ гэв. 

	— Тийм ээ. Хэрэв та завтай бол манайд ирэхгүй юу. Бид гэрээсээ гарахгүйгээр каллистогоор жуулчлах гэсэн юм. Эмч нар биднийг гарахыг... Синяев хэлтэл

	— Би дуулсан. Та нартай холбоотой юм бүхэн каллисто хүн болгонд мэдэгдэж байдаг юм гэхээр нь:

	— Тэгээд бид дэлгэцээр аар саар юм үзье гэсэн юм аа. Харин бид инженер хүний тайлбаргүйгээр юм болгоныг ойлгохгүй. 

	— Намайг санасанд тань би баярлаж байна гэхэд Широков түүний үгийг сөргөж санаандгүй,

	— Бид биш ээ. Гесьянь хэлсэн юм аа гэж орхив. 

	— Харин та нар зөвшөөрсөн биз дээ?

	— Бүр баяр хөөр болж байна. 

	— Тэгвэл би одоохон танайд очъё. 

	Широков дэлгэцээ унтраагаад,

	— Тэр гомдоогүй биз, чи юу гэж бодож байна? гэж асуув. 

	— Хаанаас даа. Тэд чинь үргэлж иймэрхүү яриатай шүү дээ. 

	— За чи мөрий алдсан. Зөвхөн намайг зөвшөөрвөл усанд орно шүү дээ гэж Широков сануулан хэлжээ. 

	— Чи аль түрүүн уучилсан шүү дээ. 

	— Би бодож байж л болно доо. 

	— За, энэ чинь каллисто ёс биш байна гээд тэр хоёулаа инээлдэв. 

	Дьеньи, Гесьянь, Линьг гурав хүлээлгэлгүй, бараг зэрэг иржээ. 

	Тэд харилцан мэндлэлцээд тавуулаа дэлгэцийн өмнө тухлан суужээ. 

	— Бидний каллистогийн аяллыг юунаас эхлэх вэ? гэж Гесьянь асуухад Дьеньи:

	— Куссудиэс эхэлье гээд Широковт хандаж, — Би танд ээжийгээ харуулах гэсэн юм гэж нэмж хэлжээ. 

	— Тэгвэл маш сайн байна. 

	— Бид хоёрт биш, зөвхөн чамд харуулах юм байна. Яг зөв хэлбэл чамайг түүнд харуулах юм байна гэж Синяев оросоор хэлэхэд Широков:

	— Синяев минь! Хэрэв чамайг ингээд байвал усанд оруулахгүй шүү. Тэр бид хоёуланг хэлсэн гээд, — каллистогоор Куссуди гэж юу вэ? Миний сонссон нэр байна гэхэд Дьеньи

	— Энэ бол хүүхдийн хот. Эндээс хол. Би тэнд өссөн юм. Миний ээж хүүхдийн эмч. Үргэлж Куссудид суудаг юм гэв. 

	— Энэ бол хүүхдийн цорын ганц хот уу?

	— Хаанаас даа! Олон бий. 

	— Хүүхдүүд заавал тийм хотод байдаг юм уу?

	— Үгүй. Заавал биш, гэвч бүх хүүхэд тэнд байдаг юм. Ийм хотуудыг хүүхдүүдэд зориулж байгуулсан бөгөөд тэнд хүүхдэд хэрэгтэй юм болгон бий. Над тэр үеийн минь сайхан сэтгэгдэл үлдсэн юм. 

	— Харин эх эцэг нар нь хүүхэдтэйгээ тэнд сууж чадахгүй бол яах вэ? 

	— Ер нь барагтай бол эцэг, эх тэнд суухгүй. Миний эхийн хувьд өөр хэрэг. Хүүхдийн хотуудад биеэ хүүхдэд зориулсан, тэдэнд хайртай, тэднийг хүмүүжүүлж чаддаг олон хүн бий. Хүүхдээ тэнд өгөх нь зовлонтой биш. Яагаад гэвэл, эх эцэг нар өдөр болгон ч гэсэн хүүхдээ харж, дуртай цагтаа очиж уулзаж болно. Та нарт эвгүй байж болох юм, харин бид, дасчихсан болохоор дуртай, хүүхдийг зөв хүмүүжүүлэх ёстой. 

	— Үгүй, хаанаас даа? гэж Широков дэлхийд бол хүүхдээсээ удаан хугацаагаар салахыг цөөн эх зөвшөөрнө дөө гэж бодсон боловч, — Эвгүй биш дээ гэв. 

	Гесьянь товч дараад хэдэн үг хэлэхэд дэлгэц «алга» болж тэдний өмнө том танхимын дотоод тал харагджээ. Тавилгыг нь харахад бяцхан каллисточуудад зориулсан нь илхэн байв. Танхимд хэн ч байсангүй. 

	— Одоо усанд орж байгаа үе. Хүүхдүүд далайн хөвөөнд байгаа гэж Дьеньи хэлэв. 

	Танай далайд аюултай амьтан байхгүй юм уу? гэж Широков асуулаа. 

	— Бий нь бий, түүгээр үл барам тун олон, тун аюултай амьтад бий боловч усанд орох газрыг итгэлтэй хамгаалсан гэж Линьг хариулжээ. 

	— Харин товч дараагүй үед байшингийн дотор тал харагдахгүй гэж Синьг хэлсэн гэж Синяев хэлэв. 

	— Энэ чинь гэр биш шүү дээ. 

	Танхимд ямар нэгэн хүн орж ирэв. Цагаан хувцастай эмэгтэй хүн байлаа. Түүнийг ойртоод ирэхэд нь Широков Дьеньий эх мөн байна гэж шууд таньжээ. 

	Тэр хоёр адилхан байв. 

	«Яагаад тэр өөрөө орж ирдэг бил ээ? Яагаад далайн эрэгт байдаггүй болж байна? Дьеньи түүнтэй ярилцсан юм биш байгаа?» гэж Широков дотроо бодов. 

	Тэр эмэгтэй дэлгэцэд яг тулж ирээд гараа өгөх гэж байгаа юм шиг харагдана. Үс нь хувцастайгаа яг адил цав цагаан өнгөтэй ажээ. Ийм өнгөн дунд түүний бүдэг хар царай нэг л хачин харагдана. Тэр элэгсэг инээмсэглэн,

	— Сайн байцгаана уу? Та нарыг харсандаа маш их баярлаж байна. Дьеньий хүслийг биелүүлсэнд тань баярлалаа гэлээ. 

	«Тэгжээ» гэж Широков боджээ. 

	— Бид хүүхдүүдийг харах гэсэн юм сан гэж Синяев хэлэв. 

	— Тэгвэл нэлээд азнаж байгаад залгах болно доо. Хүүхдүүд далайн хөвөөнд байгаа гээд охиндоо хандаж,

	— Чи чинь хуваарийг мэднэ шүү дээ гэхэд Дьеньи,

	— Эдний хувьд... гэв. 

	— Гарагийн зочидтой уулзсан хүүхдүүд усанд орсон хойноо унтаж өгөхгүй болно гээд— Та хоёрын хэн чинь Широков болж байна даа? гэж орос нэрийг арайхийн хэлж гэнэт асуужээ. 

	Синяев нөхөр лүүгээ заалаа. Дьеньийн ээжийн жархай нүд өөр дээр нь анхааралтай гэгчийн тусаж ажиглахад Широковын бие эвгүй болжээ. 

	«Синяевын хэлдэг үнэн байж, Дьеньий ээж охинтойгоо миний тухай ярилцсан байна» гэж Широков өөрийгөө дуугүй харуулан боджээ. 

	Тэр юу гэхээ мэдэхгүй байв. Дэлхийн хүний хувьд энэ бүхэн тун хачин байв. 

	— Таны нэр Пьетя бил үү? гэхэд

	— Петр гээд Широков, — Манай дэлхийд хүмүүсийн хоорондын харилцаанаас хамаарч хүний нэрийг янз бүрээр хэлдэг юм гэв. 

	— Рьиг Диегонь таныг Пьетя гэдэг юм. 

	— Тийм ээ, тэр миний нөхөр болохын хамт надаас олон ах. Та надыг тэгж нэрлэж бас болох юм. 

	— За, харин миний нэр Мьеньо

	Широков олон жилийн өмнө дэлхийд Диегониос тийм нэр дуулснаа санажээ. 

	— Би андуураагүй бол Рьиг Диегоний нэг охин мөн тийм нэртэй байх аа гэжээ. 

	— Тийм ээ тийм. Каллистод нэр олонтоо давтагдана. Харин овог огт давтагдахгүй гээд Широковыг цэгнэсэн байртай хөлөөс нь толгой хүртэл нь дахин сайтар хараад, охиндоо ганцаар болсон үедээ надтай яриарай гэснээ цөмд нь хандаж, — Өнөөдөр бид дахин ярилцана биз. Хүүхдүүд та нартай ярилцахдаа дуртай байх болно. Одоо би далайн хөвөө рүүгээ очилгүй болохгүй гэж нэмж хэлэв. 

	Дэлгэцийг Куссудиэс салгасан хойно Синяев:

	— Хэт дэндүү илэн далангүй юм. Би ингэнэ гэж огтхон бодоогүй гэхэд Широков:

	— Эдэнд муу санаж болохгүй. Заншил нь ийм юм чинь гэж хариулав. 

	Гесьянь, Линьгийн нүүрэн дээр ийм юм болсон нь Широковт эвгүй байсан боловч тэр хоёрт огт юм болоогүй юм шиг байлаа. 

	«Эд өөрсөдтэй нь адил илэн далангүй ярья» гэж Широков шийдээд Дьеньид хандаж,

	— Танай ээж яагаад надыг тэгж их илүү анхаарав аа? гэж асуув. 

	Дьеньи түүний санаанд оромгүй хачин илэн далангүй хариулсан нь:

	— Би түүнд таны тухай их ярьдаг учраас. Танд яагаад тэгсэн нь ойлгогдож байгаа биз гэжээ. 

	Широков самгардав. 

	— Одоо юу харуулах бил ээ? гэж Гесьянь түүнийг аварчээ. 

	— Мэдэхгүй. 

	— Цаг уурын ямар нэгэн станцтай залгаж болох уу? гэж Синяев асуулаа. 

	— Ер нь болдоггүй юм, гэхдээ та нарын хувьд болно. Атиллийн жижүүрийн станцад холбоё. 

	Энгийн засалтай том тасалгааны «хаалга нээгдлээ» Хэдэн түшлэгтэй сандал, ширээ байв. Ханын дагуу төмрөөр хийсэн бололтой шүүгээ гэхэд шүүгээ биш, ямар нэгэн хайрцаг гэхэд хайрцаг биш юмс тавьжээ. Тэдгээрийн хооронд дэлгэцүүд харагдана. Синяевын бодлоор тийм онц чухал станцад заавал байвал зохимоор нэг ч багаж хэрэгсэл харагдахгүй байв. Ер бишийн хэдэн юмтай жирийн нэгэн тасалгаа байв. 

	Тасалгаанд хоёр хүн байсны нэг нь төлөвлөгөө ч биш ямар нэгэн бүдүүвч ч биш юм харж ширээн дээрээс тонгойн зогсоно, нөгөө нь нэг шүүгээний дэргэд ямар нэгэн юм хийнэ. Дуудлага дуулмагцаа хоёулаа эргэн харж хэн дуудсаныг хармагцаа дэлгэц рүү хүрч иржээ. 

	— Манай зочид та нарын ажилтай танилцахыг хүсэж байна гэж Линьгийн хэлэхэд тэдний нэг нь:

	— Бид маш их баяртай тусална гэв. 

	Энэ хоёр бол каллистод нэрлэдгээр цаг уурын инженерүүд байжээ. 

	Тэдэнтэй Синяев ганцаараа удаан ярилцжээ. Широков нэг ч юм асуулгүй тэдний хариулахыг анхааралтай сонсож, бороо оруулахыг нь харжээ. Харин хэдэн цагийн дараа тэдний юу юу гэсний нь Синяеваас лавлан асуужээ. 

	Петр Аркадьевичийн бодол цаг уурын асуудлаас маш их хол байжээ. 

	Тэднийг дэлгэц нь уран барилгын хүрээлэнд авч иржээ. Тэд энд одоо хов хоосон байгаа шинэ газар байгуулагдах шинэ хотын төсөл зохиогчидтой уулзжээ. Тэдэнд байшингийн төлөвлөгөө, дүрс, зураг харуулжээ. 

	Широков Синяев хоёрт Атилли хот орднуудын хот шиг санагдсан боловч тэгш бодоход нэлээд энгийн байдалтай ажээ. 

	— Та нар яагаад тун их ганган ганган барилгын төсөл хийж байгаа юм. Над нэлээд энгийн барилга хүний хэрэгцээг хангамаар санагдах юм. Бас тэгээд нэг ч ижил барилга яагаад байдаггүй юм? гэж Синяевын асуухад,

	— Хүний эргэн тойронд байгаа юм бүхэн гоё сайхан байх ёстой. Энэ нь ахуй амьдралыг сайхан болгодог юм. Харин хүн бүхний сонирхол өөр өөр. Каллистод юм бүхэн бас л сайхан болж хараахан чадаагүй байгаа юм. Бид бүх хотыг шинэчлэн байгуулахыг бодож байгаа. Амьдрал хэчнээн сайн бол хэрэгцээ төдий чинээ их болно гэж хариулжээ. 

	— Энэ хэрэгцээний хязгаар хаана байна даа?

	— Одоохондоо хязгаар нь харагдахгүй байна. Тэгээд хязгаарт нь тулна гэж байх болов уу даа. 

	— Одоо ямар нэгэн барилгын байдал харуулна уу. Байшин болсон ч яах вэ гэж Синяев асуув. 

	Гесьянь хэсгийн жижүүртэй холбож ярилцаад

	— Одоо Атиллид барьж байгаа юм огт алга байна. Жаахан хүлээх боллоо. Биднийг эндээс холгүй байгуулж байгаа шинэ үйлдвэртэй холбоно гэв. 

	— Хүлээхийн учир юу билээ дээ?

	— Барилгын талбайд дэлгэц байхгүй. Харин түүнийг тун түргэн тавьчихна. 

	— Тэгж илүү ажил хийхийн хэрэг юунд байна даа? Бид өөр ямар нэгэн юм харж болох шүү дээ. 

	— Илүү ажил болохгүй. Бид та нарын хүслийг хангахдаа баярлах болно. Удаан хүлээгдэхгүй. 

	Линьг үйлдвэрлэх аргын тухай ярив. Түүний яриа маш сонин байсан учир Широков бодож байсан бүх юмаа мартаж, өөр юм бодох шалтгаангүй байсан Синяевын нэгэн адил ихэд анхааран сонсжээ. 

	Линьгийн ярьснаар, гэр ахуйн юм, тээврийн хэрэгсэл, хувцас хунар, хоол хүнс, машин техник хүртэлх юм бүхнийг хүний оролцоогүйгээр үйлдвэрлэдэг юм байжээ. 

	Каллистод юм бүхнээ «ухаантай» машинаар хийлгэдэг болохоор хүнд хийх юм огт байхгүй юм байгаа гэсэн бодол өөрийн эрхгүй төрж байв. 

	Широков ийм бодлоо хэлэхэд инээмсэглэж,

	— Тийм бодол төрсөн нь миний тайлбарын муугийнх Би инженер хүний ёсоор хэлж байна. Тиймэрхүү юм байхгүй, байх ч ёсгүй юм аа. Техник хэчнээн хүчтэй байсан ч бид үйлдвэрлэлийг хэчнээн автоматчилсан ч хүн дэвшлийн гол хөдөлгөгч хүчин байсан, үргэлж байх болно. Ямар ч «ухаантай» машин байсан ч хүний бүтээлч оюун ухааныг орлож чадахгүй хүн юу ч хийхгүй суух байдлыг огтхон бий болгож болохгүй. Хүний оролцоогүйгээр бараг хязгааргүй хугацаагаар ажиллаж чадах машин хийж, бүхэл бүтэн үйлдвэр байгуулж болно. Гэхдээ тийм үйлдвэр цаг ямагт нэг л загварын юм гаргаад байна. Бидний орчин ахуй үргэлж нэгэн хэвийн байгаад байвал ахуй амьдрал уйтгартай болно. Энэ бол амьдралд бий. Манайд юм бүхэн өөрчлөгдөж байдаг, тэгэхдээ түргэн өөрчлөгдөж байдаг юм. Орчин үеийн бидний ахуй амьдралд хангалтгүй юм маш их байна. Машин бол туслагч төдий юм гэв. 

	Хагас цаг орчим болоод дуудах дохио иржээ. Товч дарахад тэдний нүднээ үйлдвэрийн барилгын ерөнхий байдал тусав. 

	Энэ барилгын бараг бүх талбай сайн харагдахуйцаар өндөр газар дэлгэц тавьжээ. 

	Барилга дөнгөж эхэлж байгаа бололтой байв. Ханы нь босгоогүй байлаа. Алс тэртээ хүртэл хязгааргүй үргэлжилсэн суурийг харахад барилгын хязгааргүй том болох нь илт байв. 

	Тун хачин хийцтэй олон зуун машин зүг бүхнээ хөдлөн, хажуугаар нь нэг ч хүн харагдахгүй байгааг бодоход өөрөө ажиллаад байгаа юм шиг байжээ. 

	Машинууд барилгын материалуудыг зөөж зохих газар нь буулгана. 

	Барилгын хурдац нүднээ тусаж, энд тэнд хана босож, хоосон газар байсан газраар хэдэн машин явахад өнгө өнгийн чулуун шал тавигдаж байв. 

	— Барилга дээр нэг ч хүн байхгүй юм биш биз? гэж Синяевын асуухад Линьг:

	— Энд ямрыг мэдэхгүй. Барилгын төслийг хүн гаргасан бол байх шаардлагагүй ч гэсэн барилгын ажлыг удирдаж бариулдаг юм аа. Хэрэв фитьзели9 төрөл зохиосон бол тэр өөрөө бусад машинуудыг удирдан ажиллуулдаг гэж хариулжээ. 

	Фитьзели биеэ дааж төсөл зохиосон уу? Тиймээ энэ бол үйлдвэр, бас тэгээд энгийн нэг үйлдвэр бололтой. 

	— Тэгвэл барилгын бүх ажил хүний оролцоогүй хийгдэх болж байна уу?

	— Үгүй дотоод чимэглэл, машин механизмыг угсрах ажлыг хүн хийнэ. Тэгэхдээ тусгай машинуудын тусламжтайгаар л даа. Зөвхөн барилгыг автоматаар барина. Төслийн дагуу. 

	— Төсөл ажил хоёрын таарч байгаа эсэхийг ямар нэгэн хүн хянаж байна биз дээ. 

	— Үүнийг фитьзели өөрөө хийнэ. Түүнд төсөл хийчихвэл өчүүхэн ч алдаа гаргуулахгүй гээд Линьг дэлгэц рүү зааж, — Бүх машин нэг машинд захирагдаж, түүний зааврыг хүнээс ч нарийн сайн биелүүлдэг юм гэв. 

	— Тэд маш их ухаантай. Бас бие биеэ сайн ойлгодог юм гэж Дьеньи хэллээ. 

	— Залуур зүй бүрэн ноёрхжээ гэж Синяев хэлэв. 

	— Барилгын ажил завсарлагагүй үргэлжлэх үү? гэж Широков асуулаа. 

	— Тэгэхгүй яах вэ, өдөржин, шөнөжин, машинд амралтын шаардлага байхгүй. 

	ХАНГАЛТТАЙ БОЛЛОО

	— Бид тариалангийн ажлыг харж чадахгүй биз? Миний ойлгож байгаагаар, каллистод, жимс ногоо хийдэггүй, байгалийн нөхцөлд ургуулдаг гэж Синяевын хэлэхэд Линьг:

	— Тийм талбайд дэлгэц байхгүй, харин энэ ажлын ерөнхий байдлыг дөнгөж саяхан харсан барилгын байдал харуулна. Ногоо жимсний талбайд машин нэлээд бага гэжээ. 

	— Яагаад?

	— Каллисточууд ногооны газар буюу жимсний цэцэрлэгт ажиллах дуртайгаас болбол л тэр инженер Линьг инээгээд,

	— Бидэнд энэ ажил их тааламжтай. Ингээд машин хийж чадах олон ажлыг бид гараараа хийдэг юм гэв. 

	— Тэгэхээр танайд хөдөө аж ахуйн хүмүүс суудаг жижиг хотууд байдаг болж байна уу? гэж Широков асуув. 

	— Байлгүй яах вэ. Тэгэхдээ олонх хот далайн хөвөө дагуу байдаг. Тивийн дотроо бол ямар ч газар богино хугацаанд нисэж хүрч болно. Бас далайн агаар хүнд ашигтай. Гэтэл далайгаас хол суудаг хүмүүс бас олон хүмүүсийн дур тун янз бүр байдаг. 

	Харин ямар нэгэн тийм айлтай холбож болох уу?

	— Болох учиртай. Хаана ч байсан айл бүхэн дэлгэцтэй. Одоохон мэдээд орхиё. 

	— Миний эцгийн ах Льинь Диегоньтой холбоё. Тэр энэ тивийн яг төв дунд их ойн дотор суудаг юм гэж Дьеньи хэлэхэд Широков

	— Маш сайн байна. Бид Дьеньи танай төрөл төрөгсөдтэй танилцах дуртай байна. Ямар хүн бэ? Мэргэжлийн хувьд шүү гэлээ. 

	— Зураач бөгөөд барималчин. Ганцаар байх дуртай хүн байгаа юм. Гэвч та нарыг харах дуртай байгаа даа. 

	Дьеньи дэлгэц рүү тонгойж товч дарж нэрийг нь хэллээ. 

	Дэлгэц нь ярьж байв. 

	— Удахгүй сулдана. Миний авга удаан ярилцах дургүй хүн байгаа юм аа гээд, — Харин та нарын хувьд тэгэхгүй. Каллисто хүн болгон та нартай маш дуртай ярилцана гэв. 

	— Над нэг юм тайлбарлаж өгөөч: Каллистод овог, нэр хоёр нь хоёулаа ижил хүн байхгүй гэдгийг би мэднэ. Гэтэл Дьеньи таны ээж, таны авга эгч хоёр ижил овог нэртэй юм байна шүү дээ, үүнийг яаж ойлгох вэ? гэж Синяев асуув. 

	— Та андуурч байна. Миний ээжийн овог нь Евьянь шүү дээ. 

	— Харин ээжийн тань, нэр адил байж болно, харин овог огт адилхан байхгүй гэсэн шүү дээ. Гэтэл Диегонь гэсэн овогтой хүн маш олон болоод байна шүү дээ. 

	— Ээж овог нэр хоёулаа тохирохыг хэлсэн шүү дээ. Ямар нэгэн хүн нас барахад төрлийн нь хүн түүний нэрийг авахгүй бол ийм юм огт гарахгүй. 

	— Эмэгтэй хүн овгоо огт солихгүй юу?

	— Эмэгтэй, эрэгтэйн аль нь ч тэр. 

	Яагаад, тэгэхийн хэрэг юу байх юм?. 

	— Манайд тэгдэг юм аа. 

	— Би мэднэ. Дахин дуудаад үзье. 

	Льинь Диегоний дэлгэц суларсан байв. Тэдний өмнө Каллистогийн «даяанчийн» гэрийн өрөө гарч иржээ. Дэлгэцийн өмнө Рьиг Диегоньтой гайхамшигтай адилхан хүн зогсож байв. Нуруу, царайны төрх нь хүртэл адилхан. Широков Синяев хоёр энэ хүнийг түрүүн мэдээгүй сэн бол хуучин найзаа гэж андуурмаар байжээ. 

	— Таны амгалан тайван байдлыг алдагдуулсанд минь уучилна уу. Таныг бидэнд уцаарлахгүй гэж Дьеньи хэлсэн юм аа гэж Широковын хэлэхэд Льинь Диегонь:

	— Түүний хэлсэн тун зөв. Би маш их баярлаж байна. Та нар надтай залгасны учир бол та нар хотоос хол суудаг айлыг харах гэхэд Дьеньи намайг зааж өгсөн байх гэж би бодож байна гэж хариулжээ. 

	— Та таалаа. 

	— Над зөвхөн ганц дэлгэц бий. Энэ өрөөнөөс өөр юм та нар огтхон харж чадахгүй дээ. Харин энэ өрөөнд гээд тэр эргэн тойрноо эргүүлэн зааж, — Гойд сонин юм байхгүй. Энэ миний ажлын өрөө байгаа юм гэв. 

	Энэ тухай хэлэхгүй байсан ч болох байв. Өрөөний доторх байдал гэрийн эзний юу хийдгийг тодорхой харуулж байлаа. Энд тэндгүй дууссан, дуусаагүй баримал харагдана. Хануудад дэлхийн барималчин хүний ажлын өрөөнд байдагтай адил нүүрний хэвүүд өлгөөстэй байв. Маш олон зураг байснаас Широков Синяев хоёр Льинь Диегонь байгалийн байдал зурдаг зураач юм байна гэж ойлгожээ. 

	— Энэ өөрөө та нарын сонирхлыг огт татахгүй байгаа нь мэдээж. Атиллийн байшингуудаас ялгагдах юм байхгүй. Хэмжээ нь багадаа гэж Льинь Диегонь нэмж хэллээ. 

	— Бид таныг ажлаас тань салгаж орхив уу даа? гэж түүний гар будагтай байхыг ажигласан Широков асуув. 

	— Энэ хамаагүй гээд тэр дэлгэц рүү сандал дөхүүлж суугаад,

	— Хэрэв та нарыг юм асуух юм гэхэд би дуртай хариулна гэлээ. 

	— Та байшингаа Атиллийнхаас огт ялгаагүй гэлээ. Тэгэхдээ та, жишээ нь, хоол хүнс яаж авдгаа оруулахгүй байгаа юм биз дээ? гэж Синяев асуув. 

	— Ямар хоол хүнс?

	— Хоол унд. Цай, хоол. 

	— Яагаад гэж? Энэ бүхнийг та нарынхтай нэгэн адил над өгдөг юм. 

	— Хаанаас!

	— Ойр орчмын хотоос. Гагцхүү жаахан хүлээх хэрэгтэй болдог юм даа. 

	— Ойрын хот хэчнээн хол бэ?

	— Сайн мэдэхгүй. Найман зуун километр орчим байх. 

	— Олитоор авч ирэх үү?

	— Үгүй. Танайхтай яг адилхан, автомат шугамаар. Та нар хол зайнд будилаад байх шиг байна. Энэ огтхон хамаагүй. Намайг энэ байшингаа барих үед хоол хүргэж ирэх, усан санд хэрэглэх далайн ус өгөх мэтийн бүх хэрэгтэй юмаар хангаж өгсөн юм. Хот руу нисэж байх цаг над байхгүй. Зөөх механизм газрын холоос айхгүй хүчтэй. 

	— Үгүй. Би өөр юм бодсон юм. Гэхдээ энэ онц биш юм аа. Та чөлөөтэй цагтаа юу хийдэг вэ? гэж Синяев асуув. 

	— Би том цэцэрлэгтэй. Би тэнд ажилладаг. Биеийн хөдөлмөр бол сайхан амралт. 

	— Машины хүчээр үү?

	— Над машин байхгүй. 

	— Танай цэцэрлэг том уу?

	Льинь Диегонь дөрвөлжин километртэй тэнцэх тоо хэлжээ. 

	— Тийм цэцэрлэг их цаг иднэ шүү дээ. Жишээ нь услах... 

	— Би тийм юм юунд хийх билээ дээ. Цэцэрлэгт ус хэрэгтэй болоход би станцад хэлэхэд бороо оруулж өгнө шүү дээ. 

	— Би үүнийг мартаж орхижээ. Харин мод арчлах ажлыг? гэж Синяев асуужээ. 

	— Дөнгөөд байдаг юм гэж каллисто хүн товч хариулжээ. 

	— Жимс хураахад?

	— Өөр хүмүүс хураагаад ургацыг аваачна. 

	— Ямар хүмүүс?

	— Мэдэхгүй. Жимс хураах боллоо гэдгийг хэлэх л миний үүрэг, харин ямар хүмүүс ирж байгааг над мэдэхийн хэрэг юунд байх вэ?

	Диегонь ямар нэгэн дургүйцсэн өнгөөр хэллээ. Асуулт эвгүй байгааг бодолцох ёстой байжээ. Гэтэл Широков Синяев хоёрын хэний нь ч толгойд тийм бодол орж ирсэнгүй. Хэрэв Диегонь тэдэнтэй ярих дургүй байвал юм бодохгүй шууд хэлнэ гэдгийг тэд сайн мэдэж байлаа. 

	— Та яаж ажилладаг вэ? Би таны үндсэн ажлыг сонирхож байна гэж Широков асуув. 

	Ингэж асуумагц түүний царайны байдал өөрчлөгдөж баясгалантай болон хариу хэлэхэд нь дургүйцсэн өнгө огт алга болсон байлаа. 

	— Та яаж ажилладгийг биш, харин юу хийдгийг сонирхож байгаа биз дээ? Хараарай!

	Тэр өрөөний гол дунд байсан ямар нэгэн юм руу очиж хар өнгөтэй бүтээлгийг нь аваад,

	— Би хийж байгаа юмаа дуусахаас нааш хүнд харуулдаггүй заншилтай боловч та нарт харуулъя гэв. 

	Энэ бол асар том зураг байв. Гэхдээ бийрээр зурсан биш, харин цайвар ягаан гантиг шиг юман дээр сийлсэн голын эргийн ой байлаа. Будаг юм уу, өөр түүнтэй төсөөтэй ямар нэгэн юмаар өнгө ялгасан учир голын ус ёроолын чулууг нь хүртэл харж болохоор тунгалаг бөгөөд яг ус шиг харагджээ. Моднуудыг бүр бүдэг гаргажээ. Тун чадалтай урласан байлаа. 

	— Энэ зургийг хаана өгөх вэ? гэж Синяевын асуухад,

	— Одоохондоо хаана ч үгүй. Хэрэв болж гэж үзвэл ямар нэгэн байшин юм уу, хүүхдийн хотын өрөөг чимэглэнэ гэлээ. 

	— Огтхон гологдохгүй гэж би бодож байна. Маш сайхан болжээ гэж Широков хэлжээ. 

	— Баярлалаа. Гэхдээ дүгнэхэд арай эрт байна гэж Диегонь хэлжээ. 

	Тэр зургаа дахин бүтээгээд дэлгэц рүү ирлээ. 

	— Харин та хүний хөрөг зурдаг уу?

	— Зарим үед гэхдээ энэ бол миний мэргэжил биш. Би байгаль зурах дуртай юм гээд ямар нэгэн юм эрэх шиг эргэснээ, — Жишээ нь энэ! гэлээ. 

	Дэлгэцэд хар чулуугаар сийлсэн жижиг цээж баримал харагдсан нь яахын аргагүй Дьеньий хөрөг байв. Гэхдээ хүүхэд үеийнх нь байв. 

	— Таньж байцгаана уу? гэж Диегонь асуужээ. 

	— Танихгүй яах вэ. Маш сайхан сийлжээ. 

	Диегонь дурамжхан гараа дохиж,

	— Энэ бол урлаг биш ээ. Иймэрхүү юмыг ганцхан цагийн дотор хийж болно. Та нарыг хүсвэл яаж хийдгийг би үзүүлье гэлээ. 

	Тэгье гэж Широков Синяев хоёр дуртай гэгчийн зөвшөөрчээ. 

	Диегонь дэлгэц рүү нэг жижиг машин ойртуулав. Тэр нь жижиг дугуйтай, амархан хөдөлдөг юм байлаа. Гаднаас нь харахад дөрвөлжин хайрцаг шиг юм байв. 

	Диегонь каллистогийн зочдын нүүр лүү анхааралтай ажиглан харснаа, Синяевт хандаж,

	— Танай толгой таны нөхрийнхөөс хэцүү юм байна. Тэгэхээр таныг дургүйцэхгүй бол би таныг сийлье гэжээ. 

	— Хаанаас даа, дургүйцэхгүй гэж Синяев хариулжээ. 

	Тэгээд цаг хүрэхгүй хугацаанд цагаан чулуугаар Синяевын толгой сийлжээ. Каллистогийн энэ сийлбэр сийлбэрчин хүний ажилладаг шиг ажилласангүй, машинд чулуугаа хийгээд дараа нь Синяевын толгойг гурван зузаан нягт цаасан дээр гурван талаас нь зураад мөн машиндаа хийжээ. Арван минут болоогүй байтал толгойн сийлбэр бэлэн болжээ. Тэр машин зургийн дагуу сийлэн гаргасан байна. Гэтэл анхны сийлбэр, Диегоньд таалагдсангүй, дахин машинд хийж, мөн зургуудыг засаж хийх замаар хэд хэдэн удаа ингэж засахад маш гайхамшигтай сийлбэр бэлэн болжээ. 

	— Үүнийгээ над бэлэглэнэ биз гэж Синяевын гуйхад

	— Сүүлд манайд ирээрэй. Би ёстой сайхан сийлж өгье. Би таныг ойроос харах, хэрэгтэй энэ бол зөвхөн дүрс төдий юм. Сэтгэлийн байдал байхгүй байна. Би таны зан төлөв, дур сонирхлыг мэдэхгүй. Та миний хувьд танихгүй хүн. Мөн ингэж сийлсэн Диегонийхтэй зэрэгцүүлээд үз л дээ гэж Диегонь хариулжээ.

	Үнэхээр ялгаатай нь энгийн хүний нүдэнд ч тусаж байв. Синяевынх бол баг, маш адилхан хийсэн баг төдий юм байв. Сийлбэрчин ач охиныхоо үндсэн шинж гэж үзсэн бололтой мөрөөдсөн шинж Дьеньи охины царайд илхэн байлаа. Энэ бол амьд юм шиг байв. 

	— Гэсэн ч би дахин гуйя. Би үүнийг бидний уулзалтын дурсгал болгож авах гэсэн юм гэж Синяев хэлэхэд Диегонь:

	— Хэрэв та авах дуртай байвал ав л даа. Би танд явуулна. За баяртай. Би ажлаа хийе. Хэрэв та нар дахин ярилцвал би баярлана гэж хариулжээ. 

	Гесьянь дэлгэц унтраав. 

	— Нэг юманд би гайхаж байна. Энэ... гэснээ Синяев үгээ тасалж Линьгт хандаж, — Жишээ нь би хамгийн бөглүү газар, ууланд сууя гэв. 

	— Ууланд бас хүмүүс бий. 

	— Тэгвэл ганцхан над зориулж хангах хоолой тавьж өгнө гэж үү?

	— Тэгэх л болно доо. 

	— Ганц хүний тусад тийм их ажил хийх нь танд хохирол ихтэй биш санагдаж байна гэж үү?

	Дөрвөн каллисто бие бие рүүгээ харлаа. Юу асууж байгааг нь тэд ойлгосонгүй бололтой байв. 

	— Таны байгаа энэ байшинд энэ бүхэн байгаад та гайхахгүй байгаа биз ээ? гэж Линьг эелдэг асуужээ. 

	— Энэ хот шүү дээ. Энд олон сая, хамаагүй олон мянган хүн суудаг. 

	— Харин энэ байшинд олон сая, олон мянган хүн сууж байгаа биш шүү дээ. Та энд гав ганцаараа суусан ч болно. 

	— Би юу асууж байгаагаа та нарт яаж ойлгуулахаа мэдэхгүй байна. Энд, Атиллид олон байшин байна. Нэг буюу арав, зуун байшинд хоолоо тавихад тийм их ялгаа байхгүй. Жишээ нь цаг, материалын хувьд, харин энэ хоолойг ганцхан хүний тусыг бодож олон зуун километр тавина гэдэг өөр хэрэг. Ганцхан байшинд... 

	— Харин энэ байшинд хүн байгаа шүү дээ тийм? Тэр хүн бусад хүмүүсийн хэрэглэж байгааг хэрэглэх эрхгүй юм гэж үү? хэмээн Гесьянь илт мэдээж юман дээр маргаад байгаа хүнтэй ярилцаж байгаа хүний өнгөөр асуужээ. 

	— Бид юм болгоныг мөнгөөр цэгнэж даджээ. Эднийд юм үнэгүй. Хүний хэрэгцээ бол цорын ганц хэмжүүр юм гэж Широковын хэлэхийг Синяев сонсохгүй,

	— Ганц хүнийг ямбалах гэж асар их ажил хийх нь юу юм. Хамт нийтээс алс хол суух гэсэн хүн өөрөө хэрэгтэй юмаа олж авч байвал болно биз гэлээ. 

	— Тийм их ажил болохыг би мэдэхгүй, огт тийм их ажил бишээ гэж Дьеньи хэлэхэд Линьг:

	— Түүнийг машинууд хийнэ, харин материалын хувьд бол каллистод хэчнээн бол төдий чинээ бий гэж нэмж хэлжээ. Энэ асуудлын талаар нэг нэгнээ ойлгохгүй болсныг Синяев ойлгож,

	— Одоо юу харцгаах билээ дээ? гэж асуухад Дьеньи:

	— Миний бодоход хоол идэх цаг болсон. Би өлсөж байна гэв. 

	— Тийм ээ, зүйтэй, би бас өлсөж байна гэж Широков түүний үгийг дэмжээд, — Усанд оръё, тэгээд амарцгаая гэв. 

	— Бид явбал яах вэ? Дараа эргээд ирье гэж Гесьянь хэлээд

	«Бьиньг эднийг ядрааж болохгүй гэсэн. Эдний хир зэрэг ядарч байгааг яаж мэдэх билээ дээ? Эдний цагаан царайны учир мэдэгдэхгүй юм» гэж дотроо боджээ. 

	— Үгүй, бидэнтэй хамт байцгаа л даа гэж Широков гуйжээ. 

	Дьеньий явах нь түүнд тусгүй байжээ. Тэгээд далдуур явуулахгүй байх арга боджээ. Тэр цаг ямагт түүнтэй байхыг бодож, түүний байсан цагт бие нь онц сайн байдаг байлаа. 

	— Бид дуртай байна. Би та нарыг амрах юм болов уу гэж бодсон юм гэж Гесьянь хариуллаа. 

	— Та нар. 

	Тэд бидэнд саад болохгүй байна. Үргэлж шинэ хүч өгдөг усанд ороод цөмөөрөө гуанзанд очжээ. 

	Хоолны дараа хоёр цаг хэртэй хэвтэхийг Гесьяний зөвлөхөд Широков Синяев хоёр татгалзсан байна. Тэр хоёр «аяллаа» үргэлжлүүлэх дуртай байлаа. Дэлгэц юмыг яг байгаа байдлаар нь бүрэн дүүрэн харуулж яваад үзэж байгаа юм шиг сэтгэгдэл төрүүлж байжээ. Тэр хоёр нэг өдрийн дотор Каллистогийн талаар урьдах хоёр сарынхаас илүү их юм мэджээ.

	Тэд цөмөөрөө «шидэт толины» дэргэд дахин суусан хойно Гесьянь:

	— Та нар юу үзэх дуртай байна вэ? гэж асуухад Синяев. 

	— Болдог бол үйлдвэр харъя гэв. 

	Товч дарж нэр хэлсэн үйлдвэрийн тасаг харагдлаа. 

	Туйлын цэвэр, чив чимээгүй бөгөөд нэг ч хүн харагдахгүй байв. 

	Шоо дөрвөлжин гэхэд шоо дөрвөлжин биш, олон ирмэгт, бөмбөрцөг гэхэд бөмбөрцөг биш хачин хэлбэртэй юмс алсад жирийн одсон хоолойнуудаар пиг дүүрсэн аварга том танхим байв. 

	— Эд машинууд байгаа юм гэж Линьг хэллээ. 

	Хөдөлж байгаа юм огт байхгүй байв. 

	— Энэ үйлдвэр юу хийдэг юм бэ?

	Гесьянь өөр дэлгэцэд залгажээ. 

	Дээвэргүй маш өндөр том танхим байв. Дээр нь тэнгэр харагдана. Тэнгэр цаг ямагт байдаг шигээ цэлмэг байв. Атиллид борооны хэрэгцээ ховор гардаг юм байжээ. Шал дээр олон олитууд зогсож машинууд хөдлөн ногоон одон тэмдэгтэй боодолтой юмсыг олитуудад ачна. Ачаатай олитууд нисэж оронд нь хоосон олитууд ирж бууна. Зогсолтгүй ажиллаж байв. Бас ч нэг хүн харагдахгүй байлаа. 

	— Эмийн үйлдвэр. Каллисто даяар ийм хоёрхон үйлдвэр бий гэж Линьгийн хэлэхэд Широков:

	— Бүх хүнийг эм, багажаар хангаад байх уу? гэж мэргэжлийнхээ дагуу сонирхон асуулаа. 

	Хангахаар үл барам. Үе үе заримдаа хоёулыг нь зогсоох болдог юм. 

	— Хэн зогсоох вэ?

	— Каллистогийн төв жижүүрийн заавраар хэсгийн жижүүр зогсооно оо. 

	— Олитууд дээр яагаад хүн байхгүй байна вэ? гэж Синяев асуужээ. 

	— Эд ачааных байгаа юм. Үйлдвэр бүтээгдэхүүнийг агуулахуудад хүргэдэг. Хүний хэрэг байхгүй, автомат жолоодно. Үргэлж нэг замаар нисдэг юм. 

	— Үйлдвэрт нэг ч хүн байхгүй юу?

	— Жижүүрийн механикчид бий. Ямар нэгэн юм эвдэрч болох юм.

	Гесьянь дахин өөр дэлгэцэд залгажээ. Сууц шиг сайхан зассан жижиг өрөө харагдлаа. Ширээний ард түшлэгтэй зөөлөн сандалд зургаан каллисто суух бөгөөд тэдний өмнө тасаг харагдсан дэлгэцүүд байв. Широков Синяев хоёрын жижүүрийн өрөөг харж амжаагүй байтал дэлгэц «унтарч» тэдний дэлгэц гарч иржээ. 

	— Тэдний анхаарлыг татаж болохгүй. Бид энэ өрөөг харуулснаараа дүрэм зөрчлөө. Зөвхөн хэсгийн жижүүр механикчидтай ярих эрхтэй байдаг юм гэж Линьг хэлэв. 

	— Тэд биднийг ажигласан ч үгүй шүү дээ. 

	— Яаж мэдэх билээ. Би дохио өгөөгүй юм чинь гэж Гесьянь хэлжээ. 

	— Ямар нэгэн газар гэмтэл гарсныг тэд яаж мэдэх вэ? гэж Синяев асуув. 

	Машин өөрсдөө механикчийг дууддаг юм аа. Үүнийг бид харж болох боловч эвдрэл ховор гардаг болохоор хэдэн өдрийн туршид дэлгэц сахиж суухад хүрч магадгүй гэж айх юм. Бага сага гажгийг машин өөрөө ажлаа зогсоолгүй явдал дундаа засчихна. Үүнээс гадна тасалгаа цэвэрлэдэг маягийн автомат (механикчид) бас бий. Эд хүний оролцоогүйгээр тодорхой төрлийн гэмтэл засаж чадна. 

	«Аялал» үргэлжлэв. 

	Дэлгэц дээр хувцас гутал тавилга, олит мэтийн үйлдвэрүүд дараа дараагаар гарч ирж байлаа. 

	Цөмөөрөө нэгэн адил юм. 

	Урт урт танхим зэвгүй тос гялалзсан хоолой, хачин хэлбэртэй машинууд, чив чимээгүй байдал. 

	Тасралтгүй ажилласан автомат зөөгүүр цувуур нисэж бууж, дахин нисэж байгаа жолоочгүй ачааны олитууд

	Төрөл бүрийн бүтээгдэхүүний агуу их мөрнүүд өдөржин шөнөжин каллисто гарагийг «үерлэн» хангана. 

	— Болно оо! Үйлдвэр үзэж ханалаа. Толгой эргэж орхилоо гэж Синяев эцсийн эцэст хэлэхэд Широков

	— За, болно гэж сүүрс алджээ. 

	«Ингэж хөгжсөн автомат, ийм элбэг дэлбэг юманд бидний хүрэх хол боловч хүрэх дээ л хүрнэ»

	— Ер нь болох юм биш үү? Маргааш үргэлжлүүлье гэж Гесьянь асуухад Широков:

	— Бидэнд ямар нэгэн ший жүжгийн юм үзүүлэхгүй юү? Өөр юм сонирхвол сайн болно гэхэд Синяев:

	— Танайд театр бий юү? гэж асуув. 

	— Байсан. Харин одоо танайх маягийн театр байхгүй. Бүх ший жүжгийг хальсанд буулгаж дэлгэцээр үзүүлдэг юм аа.

	Линьг «хальс» гэж хэлээгүй. Каллистод ийм үг байхгүй. Дүрс, дууг пянз маягийн мөртөө маш жижигхэн зээрэнцэгт бичдэг. 

	— Тэгэхээр бид хэзээ ч гэсэн тоглосон жүжиг үзэж болох болж байх шив дээ. 

	— Тэгж болох нь болох боловч станц тодорхой программ нэвтрүүлдэг. Гэхдээ тун янз бүрийн байдаг юм аа. Хэрэв та нар өнөөдөр нэвтрүүлэхээс өөр юм үзэх гэвэл архивтай ярих хэрэгтэй. 

	«Программ» гарч ирлээ. Дэлгэц байсан газар яг том сонин шиг нэвтрүүлгийн программ гарч ирж тов тодорхой харагджээ. Энд бараг хоёр зуун зүйл байв. 

	— Танайд сонин гэж огт байхгүй юм уу? гэж Синяев асуулаа. 

	— Танайх шиг сонин аль дээр үед байхгүй болсон. Гэхдээ та энэ дэлгэцээр дуртай цагтаа каллистогийн бүх сониныг мэдэж болно. Манайд танай сонины ор энэ болдог юм. Хэдэн жилийн өмнө гарсныг хүртэл дуртай цагтаа уншиж болно. 

	— Тун сайхан юм аа гэж Широков хэллээ. 

	Линьг дэлхийд байгаагүй мөртөө дэлхийн талаар мэдэж байсанд Широков Синяевын аль алин нь гайхсангүй. Саяхан ер бусын олон хувиар хэвлэгдсэн Бьяининий «Дэлхий гараг» гэдэг номыг каллисто даяар уншсаныг тэр хоёр мэдэж байсан юм. Тэр өөрсдөө замдаа одны онгоц дотор энэ номыг бичихэд тусалсан байв. 

	Тэд Дьеньий зөвлөснөөр дуурь маягийн хөгжмийн жүжиг сонсжээ. Харин жүжигчид нь дуулахгүй хөгжмийн эгшгийн дор ярина. Широков Синяевын хувьд хөгжим эвгүй санагдаж, жүжгийн санааг муу ойлгожээ. 

	Оройн хоолны дараа, Рельос шингэж Атилли дээгүүр од жирвэгэнэх болсон хойно тэд хаалганы тавцан дээр сандал тавьж суужээ. 

	Широков Дьеньий дэргэд суув. 

	«Сарууд» гараагүй байлаа. Тэд нэлээд орой гарах ёстой байжээ. Харанхуйд Дьеньий царай бараг харагдахгүй байлаа. 

	Широков дөрвөн жилийн (Дэлхийнхээр арван нэг хагас) өмнө Курскийн талд майхны үүдэнд нэгэн ийм шөнө Дьеньий өвөг эцэг Диегоньтой ингэж зэрэгцэн сууж каллистогийн тухай яриа сонсож байснаа гэнэт санажээ. Тэр үед тэр одоо... гэдгийг мэдэж чадах байсан гэж үү. 

	Тэртээ дээр үеийн энэ нэгэн үйл явдлыг Дьеньид хэлэх гэж эргэхэд нь хэн ч харагдсангүй. 

	Дьеньи алга болжээ... 

	Тавцан дээр сууж байсан бүх хүмүүс тэр ч байтугай тавцан өөрөө алга болжээ... 

	Зүрхнээс нь толгой руу нь хүйт даажээ... 

	ЭХ ОРНЫ ТУШААЛ 

	Ногоон өвсөөр хучигдсан тал

	Алсад харагдах ногоон ой. 

	Алс холын Рельос яг нар шиг гийсэн хөх тэнгэр. 

	Юм бүхэн дэлхийтэй адил хар багаасаа ижил дасал болсон өнгө, нүднээ дулаахан. 

	Ойн дээгүүр хөвсөн бөөн үүл, нээлттэй цонхоор сэнгэнэсэн сэрүүн салхи, биед тохирсон дулаан, — Энэ бүхэн «Дэлхийнх»... 

	Гэтэл Широков юунд уйтгарлаад байгаа бол?.. 

	Гайхамшигт гараг, дэлхийн ирээдүй болсон каллисто хязгааргүй орчлонгийн аль нэгэн газар хол хоцорчээ!

	Энэ гараг дэлхийтэй огтхон төсөөгүй боловч урьд урьдынхаас өөр лүүгээ улам илүү татах болжээ. 

	Хоёрхон богино сар. Гайхамшигт ертөнцөд орох хаалга. Гэтэл босгыг нь алхтал хаагдаж орхижээ. Зөвхөн хүссэндээ хүрээгүйн харамсал гашуудлыг ундлан үлджээ. 

	Огторгуйн хөлөг онгоц тохиолдлын учралаар Сетитод буугаад нисэх үес Широков дэлхийтэй тийм их төсөөтэй энэ гарагийг дахин үзэхгүй гэж харамсаж байсан мөртөө одоо дахин түүн дээр ирсэн хойноо Каллистогоос явахад хүргэсэн гэнэтийн санаандгүй өвчнийг зүхнэ. 

	Сетито гараг дэлхийтэй төсөөтэй боловч ой гутам эвгүй санагдана. 

	Широков нарийхан цонхны дэргэдээс гүнзгий санаа алдан эргэж сандалд суув. 

	Хэдэн сарын өмнөхөн Синяевтай хоёулаа анх түрүүн каллисто нутгийн барилгыг нүд цавчилгүй харж байсан нөгөө толгой дээрх байшинд Широков ганцаараа байв. 

	Одоо, Атиллийн ордонд сууж байсан Широковт энэ байшин суухын аргагүй юм шиг санагдана. 

	Синяев нь ойр орчныхоо газраар хорхой шавж, толгод, гол мөрний зураг авахаар Гесьянь, Бьесьи хоёрын хамт яваад өгсөн юм байжээ. 

	«Их л баатар зан гаргаж байсан Синяев маань аргагүй бас энд хүрээд ирдэг байж гэж Широков бодсоноо юм бүхэн яг тэгсэнгүй. Бас ч найдлага байж мэднэ. Юм бүхэн зүгээр болж мэдэх биш үү? Бид каллистодоо эргэж очиж үзэж танилцах ажлаа дуусгана. Арай л тэгэхгүй биз дээ?» гэж сэтгэлээ хуурна. 

	Тэр муу ёрын шөнө болсон юм бүхэн, түүний яс маханд нь хүртэл шингэж, тэдгээрийг мухардсан хүний бодлоор дурсан бодно. 

	Тэр эмч хүнийхээ хувьд яахын аргагүй болсон гэдгийг мэдэх боловч хүн болохынхоо хувьд өөрийн тэнгэргүй хувь заяандаа харамсан гасална. 

	Түүнийг хоёр дахь удаагаа унасны дараа дэргэд нь эмч нарын зөвлөгөөн болжээ. Тэр зөвлөгөөнд Широков өөрөө оролцож хүний биеийн хэвийн ажиллагааны асуудлаар каллистогийн эмч нарт зөвлөгөө өгчээ. 

	Бьиньг тэргүүтэй таван эмч түүнийг бүх талаас нь нарийн шинжлэн үзжээ. 

	Тэгээд санал нэгтэй шийд гаргажээ. 

	— Таныг аврах цорын ганц зам бол нэн даруй дэлхийд буцаах явдал мөн. Каллисто хүний цус зохих үр дүн өгсөнгүй, харин ч хор болсон байж мэднэ гэж зөвлөгөөний шийдвэрийг Бьиньг танилцуулжээ. 

	— Тэгэхээр дэлхийн хүн каллистод ирэх аргагүй гэсэн үг үү?

	— Огтхон тийм биш. Бид дэлхийн эмч нартай ярилцана. Одны жуулчдыг манай руу нисэхийн өмнө тусгай бэлтгэл хийлгээд дараа нь Сетито, Кетьо хоёрт удаан байлгана. Тэгсний дараа л сая каллистод ирнэ. Та нарыг ингээгүй. Одоо нэгэнт хожимджээ. 

	— Харин би огт эв эрүүл байна шүү дээ! гэж Синяев гаслан үглэв. 

	— Та тэгж бодож байна, энэ тань алдаа. Харин та нөхрөөсөө бие сайтай юм. Нүцгэлээрэй! Бид Широковын хамт таныг шинжилж үзье, ямар байгааг нь тэр танд хэлж өгөг. 

	Энэ нь Широковын хувьд каллистогийн анагаах ухааны хичээл болж Бьиньгийн удирдлагын дор олон тооны багаж ажиллуулж Синяевын дотоод бүх эрхтний ажиллагааг шалгаж үзжээ, Тэдгээр багажийн гол онцлог бол эмч хүний зөвхөн чагнаж, тэмтэрч үздэг зүйлийг нүдээрээ харах бололцоотой болгодогт байгааг тэрээр мэргэжлийнхээ дагуу ихэд сонирхжээ. 

	Шинжилгээний үр дүн Широковт гайхал төрүүлжээ. Синяев гадна байдлаар эрүүл юм шиг байсан боловч аргагүй өвчилсөн байв. Ялангуяа зүрх, салбар мэдрэл, бөөр ихэд тэмтсэн байна. Нүүрээс бусад газар бөөртсийн бүх шинж илэрчээ. Түүний нөхрийн биед (тэгэхээр мөн өөрийн нь биед) ямар нэгэн хор орсон байна. Синяевт хэзээ ч бөөртөс байгаагүй гэдгийг Широков андахгүй байв. Цусны бүтэц, даралт бас л аюултай байлаа. 

	— Энэ хор биш, Рельосын гэрлийн нөлөө, каллистод бэлтгэлгүй ирсний харгааг та одоо мэдээ биз. Үүнийг танай ч эрдэмтэн манай ч эрдэмтэн нар бодолцсонгүй. Цаашдаа улам дордоно. Дэлхийдээ буц даа гэж Бьиньг зөвлөв. 

	— Бас нэг сүүлчийн оролдлого хийгээд үзье. Биднийг Сетито руу явуулаад өгөөч. Тэнд удаан байвал сайжирч мэднэ гэж Широков гуйжээ. 

	— Та нар тэртээ тэргүй Сетитод очно. Одны онгоц дэлхий рүү нисэхэд бэлэн болоогүй. Та нарын буцаж ирэхийг бид та нараас дутуугүй хүсэж байна гэдэгт итгээч. Харъя!

	Синяев гэнэт

	— Үгүй гээд, — Би эрүүл байна, хаашаа ч нисэхгүй. Би каллистод эндхийн ахуй байдлыг судлахаар ирсэн, чадахгүй болтлоо үүнийгээ хийнэ. Широков маань өвчилсөн нь над тун харамсалтай байна. Бидэнд түр салах аюул тулгарлаа. Тэр Сетитод очоод буцаад ирнэ биз. Би эндээ хүлээж байя гэхэд Широков

	— Синяев минь, тэгж болохгүй. Бид хоёулаа Сетитод очоод эргээд ирье гэв. 

	— Би тэнд эдгэнэ гэдэгт итгэхгүй байна. 

	— Тэгвэл би дэлхий рүүгээ буцах болбол?

	— Тэгвэл өөр хэрэг. Дэлхийдээ хамт буцна. 

	Бьиныг, Гесьянь, Широков гурав зөрүүд зантай Синяевыг ятгаад дийлсэнгүй. Тэр Широковтой хамт явахгүй гэж тас зөржээ. 

	— Ойлгооч та минь! Би хөдөлж байсан цагтаа явах эрхгүй. Широков маань эмч хүн болохоороо тэгж байгаа юм. Над шиг байсан бол бас л ингэнэ гэж тэр хэлэхэд Бьиньг;

	— Дураараа бол доо. Эндээ хоцрохоос доо гэв. 

	— Над юу ч болохгүй. Үдийн халуунд гэрээсээ гарахгүй байя. Болох нь тэр. 

	Ингэж шийдмэгц Бьесьи өөрийн одны онгоцоор Широковыг Сетитод хүргэж өгөх санал гаргаж,

	— Онгоц, онгоцны баг нисэхэд бэлэн гэжээ. 

	Широковын байдал хүндэрч Рельос мандахаас өмнө пуужин буудалд очсон байхын тулд нэн даруй нисгэхээр шийдэцгээжээ. 

	— Чамайг ганцаарыг чинь явуулсанд минь битгий гомд. Над өөр арга байхгүй гэж Синяев Широковыг тэвэрч хэллээ. 

	— Би гомдохгүй, харин чиний каллистод үлдэх чинь буруу. 

	— Харъя

	— Нөхрөөсөө салсандаа гуниад яах вэ. Тэр чинь тун удахгүй бидэнтэй нийлнэ гэж Бьиньг салах ёс гүйцэтгэхдээ хэлжээ. 

	Хурдан олит Атиллиас пуужин буудал хүртэлх замыг гучин таван минутад туулжээ. 

	Бьесьийн жолоодсон одны онгоц улбар шар арлаас хөөрч, алсын замыг зорих үес Рельос арай шингээгүй байв. Широков, онгоцны багийн дөрвөн хүнээс гадна онгоцонд Гесьянь. Синьг Леньигьг нар суужээ. Ингэж Широков дөрвөн эмчийн хяналтад оржээ. 

	Сетитод зүгээр сайн хүрчээ. 

	Бьиньгийн хэлсэн үг Широковын бодсоноос маш түргэн биелжээ. 

	— Тэд үүр хаяарах үеэр Бьеньето станц байдаг толгойн дэргэд буужээ. Харин мөн тэр өдрийн орой хоёр дахь онгоц нисэн ирсэнд Линьг, Вьеньянь, Широковын танихгүй Гедьоньиньг гэдэг эмч, мөн... Синяев нар иржээ. 

	Рельос мандсаны дараахан бие маань муудаж удахгүй ухаан алдаж, намайг ухаангүй байхад шууд Сетитод явуулахаар шийдэцгээжээ. Тэгээд би каллистогоос олон сая километр хол одны онгоц дотор ухаан орсон гэж Широковт Синяев өөрөө ярьжээ. 

	— Би тун тусгүй юм хийлээ. Миний зөрүүд зангаас болж тэд Сетитод илүү нэг онгоц нисгэлээ гэж тэр яриагаа төгсгөсөн байна. 

	Дахин хоёулаа хамт байх болсонд баярласан Широков

	— Зөрүүд зан сайн юманд хүргэдэггүй гэж тоглоом хийв. 

	— Хамгийн тусгүй нь бид дэлхийн хариу харахгүй боллоо. Энэ түүхт явдал биднийг байхгүй хойгуур болох нь ээ. 

	— Хариу ирэх хүртэл бас их хугацаа байна. Эсвэл чи бид каллистод дахин эргэж очно гэдэгт итгэхгүй байна уу?

	— Харин чи итгэж байна уу?

	— Үгүй

	Широков минь. Бьеньгийн хэлдэг үнэн бид каллистог дахин харахгүй. 

	— За, тийм болж мэднэ гээд Широков сүүрс алджээ. 

	Дьеньи Линьгийн онгоцны багийн хүн болохоороо энд ирсэн байв. Түүний үргэлж хамт байгаа нь Шороковт баярлах сэтгэл төрүүлэхийн хамт удахгүй Сетитог орхиж дэлхийдээ буцна гэж бодохоор сэтгэлийг нь зовооно. 

	Тэр нэг ч хүүхэнд Дьеньид дурласан шигээ дурлаагүй юм санжээ. Гэтэл тэр каллисто, эх эцгээ орхиж түүнийг дагаж явна гэж үү дээ? Хаанаас даа, үгүй!

	Широков Синяев хоёрыг каллистод хэдэн жил болно гэж хүн бүхний бодож байсан үес тэр «хэлнэ» гэсэн билээ. Харин одоо болохоор... 

	Үүнд Широков өчүүхэн төдий эргэлзэхгүй байв. 

	Тэд Бьеньето станцын байшинд суужээ. Тэдний хамт Синьг Леньиньг хоёр үлдэж, бусад нь Сетитод үлдсэн хоёр онгоцонд суусан байна. 

	Одны хоёр онгоцны багийнхан тэдэнтэй хамт байгаад л байна гэж хатуу шийдэцгээжээ. 

	Өдөр хоног өнгөрөхгүй зовооно. 

	Широков Синяев хоёрт өдөр болгон тусгай эмчилгээ хийх болж Линьг нарийн багаж хэрэгсэл авчирсан байжээ. 

	Улбар шар арлын Бьеньето станц каллистогийн зочдын биеийн байдлыг өдөрт хоёр удаа асууж тоо томшгүй баярын цахилгаан ирүүлж байв. Тэд өөрсдөө Леньньгийн тусламжтайгаар Диегонь, Мьеньонь, Женьсиньг нартай олонтоо ярина. 

	Каллисто Сетитогийн хооронд элэгсэг нөхөрлөлийн цахилгаан хоёр, тийшээ жирэлзэнэ. 

	Ийм байдлаар дэлхийн гурван сар өнгөрчээ. Эндхийнхээр зуун арван дөрвөн хоног болжээ. 

	Широков, Синяевын биеийн байдал муудсан ч үгүй дээрдсэн ч үгүй, эмч нар санаа зовж байгаагаа нуухгүй байв. Рельосын туяа газрын холд сулдсан боловч тэднийг бүрэн эдгэрүүлэх нарны гэрлийг орлож чадахгүй аюултай хэвээр байв. Уур амьсгалд дасгах горьдлого талаар болжээ. 

	— Энд байгаад байх нь та нарт хор болохоос өөр юмгүй шиг над санагдаж байна. Та нарыг дэлхийдээ нисэхийг зөвшөөрч байна гэж каллистод мэдэгдэхийг зөвшөөрөхгүй юу. Одны онгоц, түүний баг аль түрүүн бэлэн болсон гэж Гесьяний хэлэхэд Широков

	— Бас жаахан азная гэв. 

	Дьеньиэс салах, тэгэхдээ үүрд салах бодол Широковт амар заяа үзүүлэхгүй байв. 

	Синяевын хувьд бол энд байхаар үл барам илт аюултай боловч каллистод буцах санаа байлаа. 

	— Эрс өөрчлөлт гарч мэднэ. Бидний бие махбод дасаж, хэвийн байдалдаа орно. Бид нэг ч горьдлого үлдээгүй гэж Синяев нөхрөө дэмжлээ. 

	— Та нарт нэг ч горьдлого байхгүй. Гэхдээ дураараа болцгоо. Харин та нар дэлхийдээ буцахгүй болж эндээ үүрд үлдэх аюулд орно гэдгийг би сануулах байна гэж Гесьянь хариулжээ. 

	— Энд үү, Каллистод уу?

	— Яг эндээ. Каллистод та нарыг үхэл хүлээж байгаа. Энэ үг Синяевыг эргэцүүлэн бодоход хүргэжээ. Широков өөрт нь асар их хариуцлага ноогдож байгааг мэдэж байв. Нөхөр нь энэ талаар түүний шийдвэрийг харж байжээ. Широков шийдвэрлэх ёстой байв. Ингэх ёстойг Широков мэдэж байсан мөртөө ямар нэгэн үл мэдэгдэх юманд найдан хойш нь тавьсаар байжээ. 

	Гэтэл аюултай тээнэгэлзэл нь огт бодоогүй юмаар шийдвэрлэгджээ. 

	Ийм ихийг харж, амссан Широков, Синяев хоёрт гайхал төрүүлэх юм огт байхгүй гэмээр байлаа. Гэтэл хоёр гарагийн бүх каллисточуудаас дутуугүй тэдний гайхал төрүүлсэн нэгэн явдал болжээ. Энэ явдал Линьгийн онгоц Сетитогоос нисээд гурав хоносны дараа тохиолджээ. Хоол хүнсний нөөц дуусах дөхсөн учир Линьг хүнсэнд явсан юм байжээ. Сетитод ийм их удна гэж хэн ч бодоогүй учир хүнсний нөөц бага байжээ. 

	Дьеньи Линьгтэй хамт буцсанд Синяев ихэд гайхаж, Широков уй гашуу болжээ. Яагаад буцах болсноо Дьеньи хэлсэнгүй бөгөөд Широковоор үл барам Синяев хүртэл учрыг нь асууж нэг л зүрхлээгүй хоцорчээ. 

	Тэр каллистод байхдаа явдаг шигээ энгийн салах ёс хийгээд яваад өгчээ. 

	— Тэр эргээд ирнэ гэж Синяевын хэлэхэд Широков итгэсэнгүй. 

	Гурван өдөр өнгөрлөө. 

	Тэгтэл улбар шар арлын Бьеньето станц дэлхийгээс каллистод хариу ирсэн! гэсэн баяртай мэдээ гэв гэнэт ирүүлжээ. 

	Тэрхүү мэдээнд: «Дэлхийгээс анхны теси цахилгаан орос хэлээр ирсэн гэдгийг манай эрхэм нөхдөд уламжилъя. Шууд холбоо тогтоох гэсэн анхны оролдлого бүтсэн болно. Бьенинь орчуулах ажил хийж байна. Түүнийг орчуулж дуусахад бүрэн эхийг Сетитод нэн даруй дамжуулна. Широков Синяев хоёрт тэдний эх орны шинжлэх ухаан, техникийн гайхамшигт амжилтыг тохиолдуулан баяр хүргэе. Теси багажийг дэлхийд санаанд оромгүй богино хугацаанд хийжээ» гэсэн байлаа. 

	Гесьянь энэ мэдээг авч Широков Синяев хоёр дээр баяр хөөр болон харайн орж иржээ. Тэр тэдэнтэй хамт сэтгэлийн угаасаа баярлан тэднийг огцом огцом тэвэрчээ. 

	Гесьянийн хойноос Сетитод байсан бүх каллисточууд орж иржээ. Тэд дэлхийн шинжлэх ухааны агуу их амжилтыг каллистогийн амжилт шиг үзэж чин сэтгэлээсээ баярлажээ. 

	Ийм чин сэтгэлийн бүх нийтийн баяр хөөрт Синяевын сэтгэл уярч оросын түргэн хөдөлгөөнт ганц хүний бүжгийг суун босон бүжиглэж каллисточуудад сонирхуулжээ. 

	Бьяининь түргэн орчуулж чадах болов уу? Та юу гэж бодож байна вэ? гэж Широков Леньиньгээс асуухад,

	— Дөрвөн цагийн дараа дараагийн холбоо барина гэж тэр инженер хариулжээ. 

	Энэ дөрвөн цаг Сетитод өнгөрүүлсэн гурван сараас урт юм шиг хүн бүхэнд санагдсан гэхэд хилсдэхгүй байх аа. 

	Каллистогийн одны онгоц дэлхийгээс хөөрснөөс хойш бараг арван хоёр жил болжээ. Энэ хугацаанд их юм тохиолдож болох байлаа. Широков Синяевын дотнын хүмүүсээс олон хүн хальсан байж болох байв. Үүнд тэдний сэтгэл юу юунаас илүү түгшин байв. 

	Тэр хоёр дэлхийн хоёр зуун жаран дөрвөн минуттай тэнцэх энэ сэтгэл зовоосон урт хугацааг нэгэн насандаа мартахгүй байна. 

	Яг тогтоосон хугацаанд дэлгэц дээгүүр удаан хүлээсэн бьеьето цахилгаан жирэлзэн гарч иржээ. 

	Леньиньг бичиж эхлэв. Широков Синяев хоёр түүний ард зогсон түүний бичсэн бүхнийг уншиж байв. 

	Тэдний нэр дээр ирүүлсэн энэ анхны теси цахилгаандаа тэр хоёрын хамгийн түрүүн мэдэх гэсэн юмыг дэлхий мэдээлнэ гэдэгт хатуу итгэж байсан нь талаар болсонгүй. 

	Теси цахилгаан: «Дэлхийн баатар Широков Синяев хоёрт» гэж эхэлсэн байсан нь тэдний ой тойнд оролгүй хий өнгөрчээ. Тэр хоёр дараачийн үгийг хүлээн энэ үгийг огт анзаарахгүй өнгөрсөн байна. 

	Та нарыг каллисто руу нисэх үед үдэж байсан бүх хүмүүс эсэн мэнд гэдгийг мэдэгдье»

	Синяев сэтгэл тавигдсан байртай санаа алдахыг Широков сонссон боловч эргэж харсангүй. 

	— Георгий Николаевичийн гэрийнхэн мөн эсэн мэнд энх тунх байгаа, хүү, ахаа хүлээж байна...»

	Синяев Широковын мөрийг өвдтөл базсан боловч Широков Леньиньгийн гараас нүд салгасангүй. 

	«Дэлхийн амьдрал та нарын байсан үеийнх шигээ байна. Та нарын дотнын хүмүүс та нарыг дэлхийд угтана гэдгийг бодож тайван ажиллаж, мэдээрэй. Синяевын эхийн амь насыг аварсан каллистогийн шинжлэх ухаанд баяр хүргэхийг хүсье. Энэ талаар дараа тодорхой нэвтрүүлье. Энэ цахилгааныг ойрын хоёр өдөр давтан нэвтрүүлнэ. Та нарыг тэврэн үнсье. Каллистогийн хүрээлэнгийн захирал Козловский»

	Леньиньг сүүлчийн үгийг бичээд Широковт өгөөд босож тэнд байсан бүх каллисто хүмүүсийн хамт гарч оджээ. 

	Дэлхийн хоёр хоёулхнаа үлджээ. 

	За тийм байж гэж Синяев аргаа барсан байдалтай хэлэхэд Широков,

	— Тийм ээ гэж хариуллаа. 

	Магнай хагартал баярласан хоёр нөхөр үүнээс өөр юу хэлж чадах билээ дээ. 

	— Каллистогийн шинжлэх ухаан миний ээжийг аварсан гэж юугаа хэлж байгаа юм бол? гэж Синяев удаан дуугүй байснаа асуув. 

	— Миний бодлоор Зинаидаа Александровна хүнд өвдсөнийг каллистогийн анагаах ухааны номоос олж авсан мэдлэгийн хүчээр эмчилсэн гэж ойлгох хэрэгтэй. 

	— Цөмөөрөө эсэн мэнд! гэж Синяев шивнэжээ. 

	— Түүнээс гадна биднийг очтол цөмөөрөө эсэн мэнд байна гэж Козловский гуай бичсэн байна. Дэмий юм хэлэхгүй хүн шүү гэж Широков хэллээ. 

	— Үүнийг тэр яаж мэдэж байгаа гэж?

	— Мэдэхгүй, гэхдээ тэгж хэлэх үндэс байгаа гэдэгт би итгэж байна. 

	Синяевын аавын нас барсан тухай Козловский юунд мэдэгдээгүй бол? Тэгэх нь зөв үү? Үнэн учрыг нь хэлэх нь дээр байсан биш гэж үү? Дэлхийд бүх хүмүүс угтана гэж Синяев бодож очоод байхгүй байхад илүү хэцүү болохгүй гэж үү? Ийм юманд хариулах хэцүү, угтан золгохын баясгалан харамсан гашуудах сэтгэлийг бага болгоно гэж Козловский болсон ч байж мэдэх юм? Тийм ч байж мэднэ!

	Тэр хоёр энэ эрхэм мэдээг хэдэн арав дахин уншжээ. Тэгэвч Дэлхийн баатар» гэдэг үг зүгээр нэг юм биш тэнд энд үнэхээр тийм эрхэм алдар олгосныг гагцхүү дараачийн мэдээнээс ойлгоцгоосон байна. Тэд ингэж ойлгоод яасныг өгүүлэхийн хэрэг юун. 

	Улбар шар арлын Бьеньет станц каллисто дэлхийн ээлжит яриаг өдөр болгон Сетитод дамжуулж байлаа. Анхны теси цахилгааныг дахин давтаагүй нь мэдээж Каллисточууд дэлхийд тэр дор нь хариу өгч мэдээг бүрэн хүлээж авсан гэдгээ мэдээлжээ. 

	Широков, Синяев байхгүй хойгуур дэлхийд болсон бүхнийг тэр хоёр мэдэж удаан байхгүй байсан юм биш шиг болжээ. 

	Каллисточуудын гайхлыг тэгж их төрүүлсэн түргэн хариуны учир гэвэл, дэлхийн эрдэмтэд харилцах багажийн учрыг ойлгосон дороо багажийг хялбарчлахаар үл барам мэдээг сараас биш, шууд дэлхийгээс нэвтрүүлэх арга олсон байна. Дэлхийн хэрэглэсэн нэвтрүүлэх аргыг бид огт мэдэхгүй байгаа учир тэр аргыг нэвтрүүлэхийг каллистод тэсэж ядан хүлээж байна гэж Мьеньеонь Зивьень хоёр, Широков Синяев нарт мэдэгджээ. 

	«Танай шинжлэх ухаан бидний гайхал төрүүлж байна» гэж Зивьень «бичжээ»

	Нутгийн хүний илгээсэн мэдээ каллистогийн тэнгэрт гялс гялсхийхийг өөрсдөө харж чадахгүй байгаадаа хоёр нөхөр ихэд харамсана. 

	Тэгээд каллисточууд үүнийг нь тааварлажээ. 

	Линьгийн онгоц эргэж ирэхэд түүгээр цуврал зураг явуулсанд дэлхийн дуу болсон тэр гялсхийлт тодорхой харагдаж байжээ. 

	Линьгийн онгоц эргэж ирэхийг Широков огтхон мартахгүй хүлээж байв. Түүний зүрхний угт Дьеньи эргээд ирэх болов уу гэсэн найдлага нуугдан байсан юм санжээ. 

	Тэгж байтал онгоц толгойн өмнө талд буужээ. Линьг, багийн бусад хүмүүс гарч иржээ. Дьеньи байсангүй. 

	— Тэр каллистод хоцорсон гэж Линьг Синяевын асуухад хариулжээ. 

	— Тэгэх л байсан юм. Тэр энд юугаа хийж байх вэ дээ? Түүнд бидний хэрэг юу байх вэ? гэж Широков оросоор гутрангуй хэлжээ. 

	— Тэгсэн ч над нэг л хачин санагдах юм аа. Дьеньи энэ онгоцны хүн. Онгоц нь энд байдаг гэж Синяев хариуллаа. 

	— Би та нарт Козловскийн теси цахилгаан авч ирлээ гэж Линьг Козловский гэдгийг арай ядан хэлэв. 

	Цахилгаан товчхон байв. Үүнд:

	«Бьиньгийн бүх шаардлагад захирагдахыг та нарт тушаая. Козловский» гэжээ. 

	— Эцсийн эцэст энэ чинь хэн болоод бидэнд тушааж байгаа юм? гэж Синяев ууртай хэлэхэд Широков

	— Энэ бол намын тушаал гэж хариулжээ. 

	— Та нарыг үлдээх бүх аргыг хайна гэж Бьиньг та хоёрт хэлээрэй гэсэн гэж Линьгийн хэлэхэд Широков:

	— Тэгж байгаад нь баярлалаа. Би дэлхий рүү одоо нис гэсэн ч эсэргүүцэхгүй гэж хариулжээ. 

	Каллисто нутгийн сайхан болгон түүний нүднээ тусав. 


Төгсгөл

	ОГТОРГУЙД УУЛЗСАН НЬ

	Тэгээд зайлшгүй ёсоороо болжээ. 

	Широков Синяев хоёр нэг өглөө босоод тал дээр огторгуйн хөлөг онгоц цагаан бөмбөрцөг байхыг харжээ. 

	Түүний гарч ирсний аюулыг мэдэж ядахын хэрэг байсангүй. Юу болж байгааг тэр хоёр шууд мэджээ. Каллистогоос Сетитод ирэхэд ийм аварга онгоцны хэрэг байхгүй үүнд Бьесьи, Линьгийн онгоцны адил «дотоод замын» хөлөг онгоц бүрэн хангалтай. 

	Энэ хугацааны туршид тэр хоёр сэтгэлээ дасгаж ямар нэгэн харамсан гонсойх юмгүй болсон шиг санагдах болсон тэр өдөр нь иржээ. 

	Гэтэл бүр ижил дасал болсон хөлөг онгоцыг харж, гарцаагүй юм боллоо гэж бодогдохын хамтад зүрх нь шимширч хоолой нь зангирчээ. Тэгээд өөрийн биестээ ихэд харамсах сэтгэл төрсөн байна. Олон жилийг дэмий гарздаж, өөр ертөнцийн ахуй амьдралыг судлах зоригт оролдлого нь талаар өнгөрснийг бодоход элэг нь эмтэрч байв. 

	Алсын ойн наана ногоон талын дунд зурайн харагдах цагаан онгоцыг цонхоор хэдэн минут дуугүй харж зогссоноо тэр хоёр эргэж бие биеэ ширтжээ. 

	— Дүүрчээ! гэж Широковын хэлэхэд Синяев:

	— Өнгөрчээ! гэжээ. 

	Тэгээд бие биеэ зоригжуулах гэсэн юм шиг тэврэлцжээ. Энэ үед тэдний хэн хэнд нь зориг дутаж байжээ. 

	— Зүгээр! Бидний аян ямар ч гэсэн талаар өнгөрөхгүй. Бидний туршлага дараачийн хүмүүст сайн сургамж болж амжилт олно гэж Широковын хэлэхэд Синяев:

	— Тэгж сэтгэлээ хууръя гэж бүр тайван, ердийн байдлаар хариулжээ. 

	Одны онгоц дөнгөж сая ирсэн бололтой, түүний оройгоос хүмүүс далавчаар бууж эхэлжээ. 

	Маш олон хүн буув. 

	— Үдэх хүмүүс бололтой гээд Синяев Широков руу харахад нь ихэд шаналсан шинж нүдэнд нь тодхон байв. Тэр бас ирсэн байх гэж Синяев аль болохоор үнэмшүүлэхээр нэмж хэлээд,

	Каллисточуудад чулуун зүрх байхгүй. Тэр чиний... гэв. 

	Өрөвдөнө гэж Широков амандаа шивнэв. 

	Синяевын царай барайв. Дьеньи нөхрийг минь өрөвдөх сэтгэлийн үүднээс ирнэ гэсэн бодол түүний эгдүү хүргэж,

	— Би тийшээ очъё, харин чи эндээ байж бай. Хэрэв тэр ирээгүй байвал чамд хэцүү болно... Би чамд дохио өгье. Намайг дурангаар харж бай гэв. 

	Широков ганцаар үлдэв. 

	Дьеньий ирсэн, каллистод үлдсэн хоёрын чухамхүү аль нь өөрт нь дээр болохыг Широков өөрөө мэдэхгүй байлаа. Маргаашаас хэтрэхгүй онгоц ниснэ. Тийм богино хугацаанд түүнтэй уулзаад сэтгэлээ зовоохын хэрэг байна уу даа? Дьеньи үлдэнэ гэж шийдээд үлдээ биз гэж тэр бодно. 

	Широков бодолдоо дарагдан сууж Синяевын хэлснийг мартсан учир дуран нь ширээн дээр дэмий хэвтэнэ. 

	Тасалгаа дотор бүр ойрхон хөлийн зөөлөн чимээ гарав. 

	Дьеньи! түүн рүү хүрч ирээд энгийн тэвэрдэг зангаараа тэврэхэд духанд нь хуруу нь зөөлөн хүрэх шиг санагджээ. Үгүй, хуруу биш... Түүний уруул хүрсэн юм байжээ. 

	— Би яаж ч чадсангүй. Би зоригоо шалгах, бас ээжтэйгээ салгах ёс гүйцэтгэх юм. Одоо би тантай хамт дэлхийд очиход бэлэн гэж Дьеньи хэлжээ. 

	 

	* * *

	 

	Одны онгоцоор дөчин хоёр хүн иржээ. Тэдний дотор энэ онгоцоор очсон бүх хүмүүсээс гадна өөр хүмүүс байв. 

	— Каллистогийн бүх хүн ам та нар каллистод ийм богино хугацаанд байсан чин сэтгэлээсээ харамсан байгааг дамжуулахыг надаас гуйсан юм. Гэвч энэ амжилтгүй явдал ирээдүйд сургамж болно гэж Женьсиньг хэлэхэд Широков:

	— Гарцаагүй гэж үү? гэж асуув. 

	— Гесьяний мэдээлснээр бол гарцаагүй зайлшгүй. Гэвч одоо бид шалгаж үзье гэж Бьиньг хариулжээ. 

	Түүнээс гадна каллистогийн хэд хэдэн хамгийн алдарт эмч нар Сетитод иржээ. Анагаах ухааны сор болсон эмч нараас бүрдсэн энэ ер бусын комиссын өмнө эцсийн шийдвэр гаргах зорилт тулгарчээ. 

	Тэд зочдоо каллистод буцаах өчүүхэн төдий ч боломж олох гэж чармайхын хэрээр чармайсан боловч бүх итгэл талаар өнгөрчээ. Бараг ямар нэгэн бэлтгэлгүй шууд каллистод буусны гай ингэж гарчээ. 

	Маргааш өглөө нь хөөрөхөөр шийдсэн байна. 

	— Би та нарт баяртай мэдээ авч ирлээ. Биднийг каллистогоос гарахын өмнөхөн дэлхийгээс мэдээ ирж, дэлхийн тооллоор хоёр жилийн дараа арван зургаан хүний бүрэлдэхүүнтэй онгоц наашаа гарна гэж мэдэгдэв хэмээн Рьиг Диегонь хэлэв. 

	— Азтай хүмүүс! гэж Синяев сүүрс алджээ. 

	— Харин тэдэнд бидэнд тохиолдсон аюул тохиолдохгүй биз? гэж Широков асуув. 

	— Үгүй. Бид та нарт тохиолдсон бүх явдлыг дэлхийд мэдэгдсэн болохоор танай эрдэмтэд санаа авсан. Бүх арван зургаан хүн урьдчилан сэргийлэх бэлтгэлд орсон гэж мэдээлсэн байна лээ. Рельосын гэрлийн бүтцийг дэлхийд мэдээлсэн гээд Широков Синяев хоёрын царай эвгүй болохыг ажиж, — Та хоёулаа дахин манайд ирэхэд хэн ч хориг хийхгүй шүү дээ гэж нэмж хэлжээ. 

	Рьиг Диегонь урьдынхаа нэгэн адил тэдний санааг тааж мэджээ. 

	Тэдэнд үнэхээр харамсах сэтгэл төрөв. Хүмүүсийг Рельосын гэрэлд дасгаж тэдэнд тохиолдсон аюулыг зайлуулах бололцоо байжээ. Үүнээс өмнө тийм бодол яагаад нэг ч хүний толгойд ороогүй бол?

	Үнэндээ гэхэд, Рельос Нар хоёрын хооронд тийм их ялгаа байгааг хэн ч мэдээгүй юм чинь

	— Үгүй л дээ! Тийм аянд дахин явж болохгүй. Бидний хувь дууссан гэж Синяев Диегоньд хариулаад үгээ эрс өөрчилж, — Бид энэ хөлөг онгоцтой уулзах болж байна даа гэв. 

	— Тийм ээ. Козловский хөөрөх өдөр цагийг яг хэлсэн. Бид тооцоо гаргасан. Манай одны онгоцны дарга хэзээ уулзахыг мэдэж байгаа гэж Мьеньонь хариулжээ.

	Онгоцны багийн хүмүүс цөмөөрөө өөрчлөгджээ. Арван каллисто дэлхий рүү нисэх хүсэлтэй бөгөөд Широков Синяев хоёр дээр үед каллисто руу тэмүүлж байсны адил тэмүүлэн байв. 

	Одны онгоцны бүх хөдөлгүүрийг авч шинэ, үлэмж хүчтэй, сайн хөдөлгүүр тавьжээ. Энэ удаагийн дарга нь Гедьонь гэдэг нэртэй, тун залуу эрдэмтэн байв. 

	— Манай ахуй байдал, түүнийг харуулах юм бүхнийг онгоцонд ачсан. Энэ бол бидэнд өгсөн дэлхийн бэлгийн хариу юм. Дэлхийн музейг аль түрүүн байгуулсан. Та нар тэндээ каллистогийн музей байгуулах болно. Дансыг нь би замдаа өгнө гэж Гедьонь Широковт хэлжээ. 

	 

	* * *

	 

	Урт замын эцсийг тэсэж ядан хүлээсэн арван гурван хүнтэй каллистогийн одны онгоц Рельосоос Нарны зүг орчлонгийн ёроолгүй харанхуйн дундуур цагаан цахилгаан адил харван жирэлзэнэ. 

	Түүний кессиндэн ханын цаана суух өрөө, залуурт газар сайгүй орос үг дуулдана. Каллисточууд сурахад хэцүү орос хэлийг чармайн оролдоно. 

	Сар ээлжлэн солигдсоор. Цуцашгүй хөлөг триллион километр зам туулан хүрэх газраа ойртон ойртсоор. 

	Широков Синяев хоёр аз муут явдлаа улам мартан, сэтгэл санаа нь онгоцноос түрүүлэн урагшаагаа, эх орныхоо зүг тэмүүлнэ. 

	Яв явсаар тооцоо ёсоор хоёр онгоцны түүхт уулзалтын өдөр болжээ. 

	«Өглөө» эртээс Широков Синяев хоёр, зөвхөн тэр хоёр биш цөмөөрөө, сэтгэл нь хөөрөн явах болов. 

	— Хаана нэгэн ойрхон газар бидний ах дүү болсон Дэлхийн хүмүүс яваа гэж бодоход хачин санагдах юм гэж Широковын хэлэхэд Синяев:

	— Ойрхон гэнэ ээ? гэж инээмсэглээд, — Ээ хаанаас даа! Ой тойнд оромгүй хол яваа. Энэ зайг тоймлон бодох аавын хүү байхгүй гэв. 

	— Харин бид мөргөлдөхгүй юм биз?

	— Чи юу гэнэ ээ! Орчлонгийн уудамд яваа хоёр онгоц мөргөлдөхөөс гурван километрийн зайтай газраас буудсан хоёр сумын мөргөлдөх нь сая дахин бололцоотой. Энэ бол огт сэтгэшгүй хэрэг.

	Тооцоолсон цаг ойртоход бүх хүмүүс төв залуурт цугларчээ. 

	Урдаас ирж яваа онгоцны замыг яг нарийн мэдэж байсан ч огторгуйн ямар ч дурангаар олж харж чадахгүй. Бие биеийнхээ өмнөөс нисэж яваа хоёр онгоцны нийлсэн хурд гэрлийн хурдаас бараг хоёр дахин их байжээ. 

	Хоёр онгоцны уулзах үест хамгийн хүчтэй радио долгион тавихаар каллисточууд дэлхийтэй тохиролцсон байсан юм. Харин хоромхон зуурч атугай радио дохио сонстох эсэхийг хэн ч мэдэхгүй байжээ. Иймэрхүү туршлага хийсэн явдал огтхон байхгүй билээ. 

	Гедьонь чихэндээ итгэхгүй, эмзэгнэх маш хүчтэй электрон туяаг хүчээр өөрөө бичдэг багаж ажиллуулжээ. Дэлгэц дээгүүр нарийн шулуун зурвас алгуур хөдөлнө. Дэлхий, каллистогийн нийлсэн арван гурван хүн үүнээс, нүд салгалгүй харна. 

	Яг энэ үед өөрийн онгоцны жолоодох өрөөнд цугларан мөн амьсгаа даран багажаа ажиглан байгаа нөгөө арван зургаан хүний тухай Широков бодож явав. Тэд хэн хэн бол? Дэлхийн онгоцны багийнхан залуу эрдэмтэд гэдэг нь маргаангүй Широков Синяев хоёрыг каллисто руу нисэж байх үед хүүхдээрээ байсан байх ёстой. Одоо тэд хоёр ахынхаа гаргасан замаар, тэдний эхэлсэн үйлсийг үргэлжлүүлэхээр нисэн яваа. 

	Бид тэднийг харж нүдээрээ, дохилцон инээмсэглэн зөрж, аян замдаа сайн явахыг ерөөж болдоггүй нь яасан харамсалтай юм» гэж Широков дотроо бодно. 

	— Нэг ч үг гэсэн дуулдах болов уу? гэж Широковын асуухад Гедьонь:

	— Огт үгүй. Хамгийн урт үг ч гэсэн хормын нэг хувийн төдий хугацаанд дуулдана. Бид тэдний өмнөөс бараг радио долгионы хурдаар нисэж байна. Бас тэдний хурдыг нэмбэл... 

	Түүний сүүлчийн үгээ хэлтэл удаан хүлээсэн уулзалт өнгөрсөн болохыг цөмөөрөө ойлгов. 

	Чухам хэзээ болов?

	Энэ баригдамгүй эгшнийг ямар ч секундомер хэмжин тэмдэглэн авч чадахгүй. 

	Тэд дэлгэц дээр яг хурц сум шиг нарийхан босоо зураас жирвэсхийж ямар нэгэн дуу гарахыг сонсжээ. Хүмүүс амьсгаа хураан, чих тавин чагнаж байгаагүй сэн бол тэр дууг огт дуулахгүй «тийм богино» байжээ.

	Хүний хэлээр хэлээгүй энэ мэндчилгээ орчлонгийн хязгааргүй уудмын хаанаас гарч, хаашаагаа алга болсон нь мэдэгдэмгүй агшинд часхийгээд алга болжээ. 

	Энэ дуу дэлхийн хоёр хүний зүрхийг шимшрүүлж, сэтгэлийг нь догдлуулжээ. Энэ бол Дэлхийдээ буцаж яваа тэр хоёрт зориулсан дэлхийн дуу, эх орны дуу, анхны мэндчилгээ байсан юм. Тэгээд ч тэдэнд тэдний дэлхийдээ буцаж яваа газар луу дүү нарыг нь аваад дүүлэн яваа огторгуйн онгоц, тэднээс хэдэн живаа километр хол яваа онгоц хумсын чинээн цэг болж зурсхийгээд алга болох шиг санагджээ. 

	— Уулзалт яг тооцсон агшинд боллоо шүү гэж Гедьонь хэллээ. 

	 

	* * *

	 

	Цаг дахин хурдан өнгөрөх боллоо. 

	Дэлхий хөлөг онгоцны хүчтэй «огторгуйн дуранд» бас л харагдахгүй байсан ч гэсэн түүнд ойртох тутам энд очиход ямар байх бол? гэсэн бодол улам улам сэтгэл догдлуулах болжээ. 

	Нисэж яваа үед ямар нэгэн холбоо, теси холбоо ч гэсэн барьж болохгүй. Сетитогоос гараад дэлхийд буух хүртэл арван нэгэн жил болно. Энэ хугацаанд юу юу болж хүмүүсийн ахуйд ямар ямар өөрчлөлт гарсан байх бол? Тэднийг хэн хэн угтах бол? Ямар ямар хүмүүс байхгүй болсон байх бол?

	Диегоний онгоц Каллисто ойртох үед каллисточуудын сэтгэл яаж догдолж байсан лугаа адил Широков Синяевын сэтгэл яг тэгж догдолно. Тэд Козловскийн амлалтад итгэж байсан боловч өөрийн эрхгүй сэтгэл түгшинэ. 

	Дьеньи тэдний жаргал зовлонг хуваалцан явав. Дэлхий түүний хоёр дахь эх орон болох учиртай байлаа. 

	Гедьонь дэлхийд таван жил болохоор бодож явав. Дьеньи тэдэнтэй хамт нутагтаа буцах үлдэх эсэхээ мэдэхгүй явлаа. 

	— Хэрэв би буцах болбол хамт буцъя гэж тэр орос үгийг инээд хүрмээр эвгүй дуудаж хэлнэ. 

	Широков ч гэсэн түүнийг буцъя гэвэл дахин каллисто руу ниснэ гэдгээ мэдэж байв. 

	Каллисто!

	Энэ гараг хүний аж амьдрал, ололтын ирээдүйг мөрөөдөн бодоход орж ирээд алга болсон хий үзэгдэл лугаа адил орчлонгийн хязгааргүй уудамд замхран алс хол хоцорчээ.

	 

	[image: зурах, хүн-г агуулсан зураг

Автоматаар үүсгэсэн тайлбар]

	 

	Широков Синяев хоёр, каллистогийн тухай үзэж харж амжсан бүх юмны тухай, тэдний яриаг сонссон хүн болгонд дэлхийдээ тиймэрхүү аж төрөл бий болгох хүслэн оргилно гэдэгт итгэж байлаа. 

	— Үгүй, тийм биш, түүнээс улам ч илүү гэж Синяевын хэлэхэд Широков:

	— Тийм улам ч илүү гэж хариулжээ. 

	Тэр хоёр дэлхийн хүүхэд болохоороо хүн төрөлхтний суут хүчинд итгэж байсан юм. 

	Тэдний сэтгэлд үлгэрийн юм шиг сайхан ахуй амьдрал буужээ. Үүнд хүрэх нь гагцхүү хүмүүс өөрсдөөс нь хамаарах болно. Үүний зураг болсон Каллисто гараг хүмүүсээс анх түрүүн тэр хоёрын жирвэс харж, сэтгэл зүрхэндээ эгнэгт хадгалан үлдсэн «ирээдүйн дэлхий» алс ард хоцорчээ. 

	Дэлхий улам улам ойртоно!

	Энхрий хайрт эх орон минь!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 «Мьеньк» гэдэг нь каллистогоор «хүн» гэсэн үг гэдгийг сануулъя




	[←2]
	 Гелиос — нар (Грек үг)




	[←3]
	 Зохиогч хэмжээтэй холбоотой бүх үгийг будилаантуулахгүй гэж дэлхийн хэмжүүрээр бодож өгүүлснээ уншигч нартаа дахин сануулъя




	[←4]
	 Глиссер — хавтгай ёроолтой хурдан онгоц (орч.)




	[←5]
	 Андроид буюу робот гэдэг бол хүнийг дуурайлган хийсэн төмөр хүн. Анхны төмөр хүнийг бүр 1738 онд Вокансон (францын) хийсэн ажээ




	[←6]
	 Орос хүнийг нэрээр нь биш овгоор нь дуудах учир Гесьянь гэдэг овогтой Сьень гэдэг нэртэй хүнийг Гесьянь гэж байна (орч.)




	[←7]
	 Каллистогийн нэг жил дэлхийн хоёр жилтэй тэнцүү гэдгийг дахин сануулъя




	[←8]
	 Ньуливая — нулийн, нолийн буюу нэг бүлгийн гэсэн үг (орч.)




	[←9]
	 Фитьзели — электрон «тархитай» машин

